
Пэублэ гущыӀ

Лъытэныгъэ зыфэтшӀырэ тхылъеджэр!

«Аюб» зыфиӀорэ тхылъэу уапашъхьэ илъыр Тхьэм и 
ГущыӀэ лъапӀэу Библием изы Ӏахьэу щыт.

Тхылъыр къызтегущыӀэрэ лӀэу Аюбэ лъэшэу цӀыф 
дэгъу дэдэми, ащ тхьамыкӀэгъошхохэр къехъулӀэх: зэ
кӀэ мылъкоу иӀэр чӀенэ, исабыйхэр игъонэмыс мэхъух, 
ежьыми къин езыгъэлъэгъурэ узыр къеуалӀэ. Тыдэ щыӀа 
зэфагъэр? Ащ фэдиз мыхъун зыщыхъурэ дунаим сыдэу
щтэу ар щыпсэун ылъэкӀыщта?

Къеушъыинхэу, ыгу агъэрэхьатынэу Аюбэ дэжь иныб
джэгъухэр къэкӀох, ау псынкӀэу аумысынэу рагъажьэ. 
Аюбэ хьазаб ещэчымэ, ащ псэкӀод ышӀагъ – арыба 
зэрэхъурэр? Ау ахэм шъхьэшъорыкӀо теубытагъэу ашӀы
гъэм Аюбэ дыригъаштэрэп, ащ фэдэ пщыныжь лъэш 
зытефэрэ псэкӀод зэримышӀагъэр ешӀапэба. Адэ ащы
гъум сыда Тхьэм ащ хьазаб зыкӀыригъэщэчырэр? Джары 
Тхьэм зыӀуигъэкӀэнэу Аюбэ зыкӀыфаер. Ежь ихыягъэрэ 
Тхьэм изэфэнчъагъэрэ Ащ ыпашъхьэ къыщигъэнэфэн
хэу гу тыришӀыхьагъ. ЕтӀанэ ахэм язэнэкъокъу Елыхъыу, 
Аюбэ джыри изы ныбджэгъу къыхэхьэ. Джащыгъум Зиус
хьаным жьыуае къешӀы, ащ къыхэгущыӀыкӀызэ Аюбэ 
зыкъыфегъазэ. Аюбэ иупчӀэхэм занкӀэу джэуап къаримыт 
нахь мышӀэми, Тхьэмрэ шъыпкъагъэ зыхэлъ цӀыфэу 
хьазаб зыщэчырэмрэ а зэӀукӀэгъум щызэшӀужьых. «Сыд 
пае цӀыф дэгъухэм хьазаб ащэчыра?»– зыфиӀорэ упчӀэр 
апэрэмкӀэ джэуапынчъэу къэнагъэу къыпщэхъу, джэуап 
закъоу хъурэр Тхьэмрэ цӀыфымрэ ашъхьэкӀэ зэрэзэӀукӀэ
хэрэр ары. Ауми а охътэ дэдэм Аюбэ зыщимыгъэгъоза
гъэу тэ, тхылъеджэхэм, Тхьэм нахьыбэ къытфызэӀуехы: 

Тхьэмрэ шэйтанымрэ Аюбэ фэгъэхьыгъэу зэдашӀыгъэ 
зэдэгущыӀэгъур зэхытегъэхышъ, ащкӀэ уашъом щыхъурэр 
тлъэгъунэу Ащ амал къытеты. А нэрымылъэгъу дуна
им ащыгъум щыхъугъэр Аюбэ ышӀагъэмэ, ащ хьазабэу 
ыщэчырэм еплъыкӀэу фыриӀэр сыдэущтэу зэхъокӀыгъэу 
хъущтыгъа?

Тхылъыр Ӏэхьыгъуитфэу зэтеутыгъ: 1) прозэкӀэ тхыгъэ 
ублапӀэр (а 1–2-рэ шъхьэхэр); 2) Аюбэрэ иныбджэгъу
хэмрэ гъогогъу щэрыщэ зэдашӀыгъэ зэдэгущыӀэгъухэр (я 
3–31-рэ шъхьэхэр); 3) Елыхъыу игущыӀэ къызэрахилъ
хьэрэр (я 32–37-рэ шъхьэхэр); 4) Зиусхьаным упчӀэхэр 
Аюбэ къызэрэритхэрэр (я 38–41-рэ шъхьэхэр); 5) про
зэкӀэ тхыгъэ кӀэухыр (я 42-рэ шъхьэр). Мы зэхэтыкӀэм 
я 28-рэ шъхьэр щыщэп, ар шъхьафы, акъылышӀуагъэм 
фэгъэхьыгъэ поэмэу щыт. АкъылышӀуагъэр – шӀэныгъэп, 
Тхьэм ищынагъо угу илъыныр ары нахь (28:28). Тхы
лъым икӀэухым джары Тхьэр Аюбэ къызыкӀыщытхъурэр: 
Тхьэр аущтэу къызыкӀыдэзекӀорэр къыгурымыӀуагъэ 
нахь мышӀэми, ащ Ар сыдигъуи ыгъэлъэпӀагъ (42:7-8).

Мы тхылъым инахьыбэр усэ бзэ дахэкӀэ тхыгъэ. Ау 
ар къыбгурыӀоныр хьылъэ. Библиер зэрэпсэоу пштэмэ, 
зэ нахь къыхэмыфэрэ джурт гущыӀабэ мы тхылъым 
щыгъэфедагъ, ащ къыхэкӀэу ахэм ямэхьанэ зэхэфыгъуай. 
Джащ фэдэу Ӏэпэрытххэр зэтефэхэрэп, арышъ гущыӀэухы
гъэхэр зэфэшъхьафэу къыбгурыӀонхэу мэхъу. Шъыпкъэ, 
тхылъым имэхьэнэ шъхьаӀэ ахэм зыкӀи аукъорэп.

Мы тхылъэу ижъырэ джуртыбзэмкӀэ тхыгъэр цӀыф 
лъэпкъ зэфэшъхьафхэм абзэхэмкӀэ гъогогъуишъэрэ 
зэрадзэкӀыгъ. Джы, мары, адыгабзэкӀэ зэдзэкӀыгъэу а 
тхылъ гъэшӀэгъоныр ори къызэгопхыгъ.

Тхылъэу «Аюб» зэзыдзэкӀыгъэхэм, редакторхэм, ады
габзэкӀэ ар къыдэкӀыным зиӀахь хэзышӀыхьагъэхэм 

зэкӀэми Библием изэдзэкӀынкӀэ Институтыр афэраз. 
Лъытэныгъэ зыфэтшӀырэ тхылъеджэхэм тхылъэу апа
шъхьэ итлъхьагъэр агу рихьынэу тэгугъэ.

ШъуишӀошӀхэмрэ шъуиеплъыкӀэхэмрэ яхьылӀэгъэ 
къэбар Библием изэдзэкӀынкӀэ ти Институт ежъугъэ
шӀэн шъулъэкӀыщт.

Би­блием изэ­дзэ­кӀын­кӀэ Институтыр, Москва

Аюб

Апэрэ шъхьэр

УблапӀэ

1 1 Ӏуц чӀыгум зы цӀыф горэ исыгъ, ащ Аюб ыцӀагъ. А лӀым 
гу къабзэ иӀагъ, хьакъым тетэу псэущтыгъэ, Тхьэм 

щынагъо фыриӀагъ, бзэджэшӀэным щикӀухьэщтыгъ.2 

Ащ къуиблырэ пхъуищырэ иӀагъ.3 Мэл-пчэн минибл, 
махъшэ минищ, цу тӀурытӀоу шъитф, щыдыбз шъитф 
аӀоу иӀагъэх. Иунэгъо хъызмэт унэӀут нэбгырабэмэ 
зэрахьэщтыгъэ. А лӀыр КъокӀыпӀэм щыпсэурэ пстэуми 
анахь цӀэрыӀуагъ.

4 Ыкъохэр зэрэугъойхэзэ, шъхьадж мэфэ гъэнэфагъэм 
чэзыукӀэ иунэ ешхэ-ешъо щызэхищэщтыгъэ. Адэшхэнхэу 
ыкӀи адешъонхэу ахэм ашыпхъуищ рагъэблагъэщтыгъэ.5 

Ешхэ-ешъо мафэхэр заухыкӀэ, Аюбэ ахэм алъигъакӀохэти, 
къаригъащэхэти, ыукъэбзыжьынхэу пчэдыжьым жьэу 
къэтэджызэ, нэбгырэ пэпчъ къурмэнгъэст фишӀыщтыгъэ. 
«Скъохэм псэкӀод ашӀэгъэнкӀи, Тхьэм фэгъэхьыгъэ мы
хъун гущыӀэхэр агухэмкӀэ аӀогъэнкӀи мэхъу»,– ыӀоти, 
Аюбэ егупшысэщтыгъэ.

Джаущтэу Аюбэ ренэу зекӀощтыгъэ.

Шэйтаным Аюбэ егъэмысэ
6 Зы мафэ горэм Зиусхьанымa ыпашъхьэ къиуцон

хэу Тхьэм иӀумэтхэр къэкӀуагъэх. Ахэм шэйтанриb 
къадэкӀуагъ.7 Арыти, Зиусхьаныр шэйтаным еупчӀи:

– Тыдэ о укъикӀыгъ?– зыреӀом,
– Сэ сыкъекӀокӀэу сыхэтыгъ, чӀыгур зэрэпсэоу 

къэскӀухьагъ,– шэйтаным Зиусхьаным къыриӀожьыгъ.
8 Джащыгъум Зиусхьаныр шэйтаным еупчӀыгъ:
– СиӀумэтэу Аюбэ о гу лъыптагъ шъуӀуа? Ащ фэдэу 

гу къабзэ иӀэу, хьакъым тетэу псэоу, Тхьэм щынагъо 
фыриӀэу, бзэджэшӀэным щикӀухьэу нэмыкӀ цӀыф чӀы
гум тетэп.

9 – Арэп, хьаулыеу Аюбэ Тхьэм щынагъо фыриӀа?– 
шэйтаным Зиусхьаным къыриӀожьыгъ.–10 Орыба 
ежьыри, иуни, зэкӀэ имылъкуи лъэныкъо пстэумкӀи 
къэзыухъумэрэр? ЫӀэ зынэсырэ пстэуми унэшӀу ащыфагъ, 
иӀэхъогъухэр чӀыгум щэбагъох.11 Ау зэ О пӀэ щэий, иӀэ 
пстэуми анэси, къызэрэобгырэр плъэгъун.

12 Арыти, Зиусхьаным шэйтаным риӀуагъ:
– Мары, ащ иӀэ пстэури о пӀэ къисэлъхьэ, ау ежь пӀэ 

темыщай.
Ащ ыуж шэйтаныр Зиусхьаным ыпашъхьэ икӀыжьыгъ.

a  1:6 «Зиусхьан» – Тхьэм изэрэщыт къызэрыпӀон плъэкӀыщт амал
хэм ащыщ. Адыгэ гущыӀэу «Зиусхьаным» мэхьанэу иӀэм зэфэмыдэу 
щыт джурт гущыӀитӀумэ къарыкӀырэр къеты: «Яхве», «Адонай». 
ГущыӀэу «Яхве» зыфиӀорэмкӀэ Тхьэм ыцӀэ къыраӀо, мэхьанэу ащ 
иӀэмэ ащыщ: «ЕгъашӀэм ЩыӀэ Зэпытыр». ГущыӀэу «Адонай»-м 
Тхьэр зэрэлъэрыхьэр, Ар зэрэфэшӀыгъэр мэхьанэу иӀ.
b  1:6 Ижъырэ джуртыбзэм хэт гущыӀэр «сатан», мыр зэрэзэбдзэ
кӀын плъэкӀыщтыр «пый», «гъэмысакӀу».

Аюбэ иапэрэ гъэунэфыпӀ
13 Зы мафэ горэм Аюбэ ыкъохэмрэ ыпхъухэмрэ ашына

хьыжъ иунэ ешхэ-ешъом щыхэтыгъэх.14 ОшӀэ-дэмышӀэу 
Аюбэ дэжь мэкъэгъэӀур къэкӀуагъ, къакӀуи, мырэущтэу 
къыриӀуагъ:

15 – Уицухэм губгъор ажъозэ, ахэм апэмычыжьэу щы
дыбзыхэр щыхъухэзэ щэбэ цӀыфхэр къыттебанэхи, бы
лымхэр афыгъэх. Ахэм уиунэӀутхэр чатэкӀэ къаукӀыгъэх, 
къэбар къыпфэсхьыжьынэу сэ закъор ары псэоу 
къэнэжьыгъэр!

16 Ащ къыӀорэр джыри къымыухызэ, нэмыкӀ мэкъэ
гъэӀур къэкӀуагъ:

– Ошъогум Тхьэм имашӀо къефэхи, мэл-пчэнхэри 
уиунэӀутхэри зэхистыхьагъэх. Къэбар къыпфэсхьыжьы
нэу сэ зы закъор ары псэоу къэнэжьыгъэр!

17 Ащ къыӀорэр джыри къымыухызэ, нэмыкӀ мэкъэ
гъэӀур къэкӀуагъ:

– Къасдый цӀыфхэр купищэу къэзэрэугъойхи, уимахъ
шэхэм къатеохи, афыгъэх. Ахэм уиунэӀутхэр чатэкӀэ 
къаукӀыгъэх, къэбар къыпфэсхьыжьынэу сэ зы закъор 
ары псэоу къэнэжьыгъэр!

18 Ащ къыӀорэр джыри къымыухызэ, нэмыкӀ мэкъэ
гъэӀур къэкӀуагъ:

– Пкъохэмрэ упхъухэмрэ ашынахьыжъ иунэ ешхэ-
ешъом щыхэтыгъэх.19 Ау ошӀэ-дэмышӀэу шъофнэкӀым 
жьыбгъэшхо къикӀи, унэ къопиплӀыр къыгъэсысыгъ. 
Унэр къызэхауи, уикӀалэхэм къатеуи, зэкӀэри ыукӀыгъэх. 
Къэбар къыпфэсхьыжьынэу сэ зы закъор ары псэоу 
къэнэжьыгъэр!

Аюбэ Зиусхьаным щытхъу фешӀы
20 Джащыгъум Аюбэ къэтэджи, джанэу щыгъыр 

зэӀитхъи, ышъхьац ыупсыжьыгъ. ЧӀыгум зыридзыхи, 
шъхьащэ ышӀи,21 ыӀуагъ:

– Сянэ ыныбэкӀоцӀ пцӀанэу сэ сыкъикӀыгъ,
пцӀанэуи дунаим сехыжьыщт.

Зиусхьаным къыуеты – Зиусхьаным пӀехыжьы:
Зиусхьаным ыцӀэ щытхъу фарэшӀ.

22 Ащ фэдизыр къызехъулӀэми Аюбэ псэкӀод 
ыгъэхъагъэп, Тхьэр ыгъэмысыгъэп.

ЯтӀонэрэ шъхьэр

Шэйтаным джыри Аюбэ егъэмысэ

2 1 Зы мафэ горэм Зиусхьаным ыпашъхьэ къиуцонхэу 
Тхьэм иӀумэтхэр джыри къэкӀуагъэх. Ахэм ахэтэу 

шэйтанри къадэкӀуагъ.2 Арыти, Зиусхьаныр шэйтаным 
еупчӀи:

– Тыдэ о укъикӀыгъ?– ыӀуагъэти,
– Сэ сыкъекӀокӀэу сыхэтыгъ, чӀыгур зэрэпсэоу 

къэскӀухьагъ,– шэйтаным Зиусхьаным къыриӀожьыгъ.
3 Джащыгъум Зиусхьаныр шэйтаным еупчӀыгъ:
– СиӀумэтэу Аюбэ о гу лъыптагъ шъуӀуа? Ащ фэдэу гу 

къабзэ иӀэу, хьакъым тетэу псэоу, Тхьэм щынагъо фыриӀэу, 
бзэджэшӀэным щикӀухьэу нэмыкӀ цӀыф чӀыгум тетэп. 
Зэрэхыезэ згъэкӀодынэу Сэ ащ о сыфэбгъэблыщтыгъэми, 
джы нэс ыгу къэбзагъэр пытэу илъ.

4 Арыти:
– Шъом пае шъоa,– шэйтаным Зиусхьаным 

къыриӀожьыгъ.– ЩыӀэныгъэм пае цӀыфым иӀэр зэкӀэ 
ытыщт.5 Ау зэ О пӀэ щэий, ыкъупшъхьэрэ ылырэ анэси, 
къызэрэобгырэр тлъэгъун.

6 Арыти, Зиусхьаным шэйтаным риӀуагъ:
– Мары, ар ежь зэрэщытэу о пӀэ къисэлъхьэ, ау ыпсэ 

къэухъум.

Аюбэ иятӀонэрэ гъэунэфыпӀ
7 Ащ ыуж шэйтаныр Зиусхьаным ыпашъхьэ икӀыжьи, 

Аюбэ ышъхьэшыгу щегъэжьагъэу ылъапэхэм анэсы
жьэу зэфэдэмкӀэ ягъэр къытырилъхьагъ.8 Джащыгъум 
ар псэупӀэм дэкӀи, яжьэм хэтӀысхьи, зырицӀэнтхъунэу 
хьакъу-шыкъу къутафэр ыштагъ.

9 Джащыгъум, ишъуз Аюбэ риӀуагъ:
– Сыд джыри угу Зиусхьаным зэрэфэкъабза? Тхьэм 

ебги, лӀэжь!
10 Ау Аюбэ ащ риӀожьыгъ:
– Зиакъыл кӀэко бзылъфыгъэхэм афэдэу укъэгущыӀэ. 

Дэгъу закъо Тхьэм къыӀытхынэу, дэир тымыштэнэу 
къыпщэхъу шъуӀуа?

Ащ фэдизым зы гущыӀэкӀи Аюбэ псэкӀод ыгъэхъагъэп.

Аюбэ иныбджэгъуищ
11 Аюбэ къехъулӀэгъэ тхьамыкӀэгъо пстэури ащ ишъэо

гъуищым зэхахыгъ. Арыти, Тэман щыщэу Елифаз, Шыуахъ 
a  2:4 Мы къэӀуакӀэр щэн-щэфэным фэгъэхьыгъэу а чӀыпӀэм ща
гъэфедэрэ гущыӀэжъэу щытыгъэкӀэ енэгуягъо. Шэйтаным ащкӀэ 
къыӀо шӀоигъуагъэр, джырэкӀэ Аюбэ чӀэнагъэу ышӀыгъэхэр ащ 
фэдизэу зэрэмыбэр, ежь ышъхьэкӀэ джыри зыпари къызэремы
хъулӀагъэр ары.

щыщэу Былдад, Цэфар щыщэу НаӀамэ, шъхьадж зыщы
псэурэ чӀыпӀэр къыбгыни, зэӀукӀэхи, дэшъыгъонхэу ыкӀи 
еушъыинхэу гъогум къытехьагъэх.12 АнапӀэхэр къаӀэти, 
чыжьэкӀэ къызэплъэхэм ерагъэу къашӀэжьыгъ. Мэкъэ 
ӀэтыгъэкӀэ гъыныр къыхадзагъ, ящыгъынхэр зэӀатхъыхи, 
ашъхьэхэм яжьэр къаратэкъохыгъ.13 Мэфиблырэ чэщи
блырэ ахэр чӀыгум тесхэу Аюбэ госыгъэх. Ащыщи зы 
гущыӀи риӀуагъэп, къинэу ыщэчырэри янэрылъэгъугъ.

 
Ящэнэрэ шъхьэр

Аюбэ иапэрэ псалъ

Аюбэ къызыщыхъугъэ мафэм ебгы

3 1 Ащ ыуж Аюбэ къэгущыӀи, дунэе нэфым къызыте
хьагъэ мафэм ебгыгъ.2 Ащ ыӀуагъ:
3 – О, а мафэу сыкъызщыхъугъэр орэкӀод,

«Сабый шъом хидзагъ!» заӀогъэ чэщыри.
4 А мафэр шӀункӀы орэхъу,

лъэгапӀэм тес Тхьэми ар ыгу къэрэмыкӀыжь,
а мафэм нэфынэри къэрэмышӀэт.

5 ШӀункӀымрэ аджалым иныбжьыкъурэ ар 
арэдыр,

ащ ошъуапщэр къыферэгъолъэх,
шӀункӀыем а мафэм итыгъэ нэф ерэубыт.

6 А чэщыр шӀункӀым зыӀэкӀерэлъхь,
илъэсым имафэхэми ахарэмылъыт,
мэзэ пчъагъэми ахэрэмыхь.

7 О, а чэщыр сабыинчъэ орэхъу,
ащ гушӀуагъуи хэрэмыт.

8 Ащ ерэбгых, хымa нэлат езыхыхэу,
лэбятанырb къэзыгъэущын зылъэкӀыщтхэр.

9-10 Сянэ сыныбыдж къопс ыпхыгъэшъ,
сынитӀу гукъаом щиухъумагъэпышъ,

а чэщым инэфшъэгъо жъуагъохэр орэкӀуасэх,
нэфылъэу зажэрэр къыфэрэмыкӀу,
нэфылъэм иапэрэ нэбзыи терэмыплъ.

11 Джыри ныбэм силъзэ сыд пае сымыкӀодыжьи,
сыкъызэрэхъоуи сыд пае сымылӀэжьи?

12 Сыд пае акуашъо сытырагъэтӀысхьиc,
быдзыми сырагъашъуи?

13-15 Зипсэолъэ шӀыгъэхэр зэхэкъутэжьыгъэ
пачъыхьэхэмрэ ахэм яупчӀэжьэгъоу мы дунаим 

тетыгъэхэмрэ
е дышъэр хъоеу зиӀэгъэ пщыхэу,

зиунэхэр тыжьынкӀэ зыушъэщтыгъэхэм сахэлъэу
джы гупсэфэу бэным сыдэлъыныеба,

рэхьатэу сычъыеныеба.

a  3:8 Е: «Мафэ».
b  3:8 Хым хэс псэушъхьэ щынагъоу, Тхьэм пэуцужьырэ кӀуачӀэхэм 
ятамыгъ. Чэщэу янэ ышъо зыщыхэфагъэмрэ къызыщыхъугъэ 
мафэмрэ ыдырынхэм пае лэбятаныр къагъэущынэу Аюбэ усэрэжъмэ 
къяджэ.
c  3:12 Мыщ дэжьым зигугъу къыщишӀын ылъэкӀыщтыр – зисабый 
быдз езгъэшъорэ ным ыкокӀ, е, пэсэрэ хабзэм тетэу, тым е тыжъым 
сабый къэхъугъакӀэр ежьхэм къахэкӀыгъэу, яеу зэрэщытыр 
къаушыхьатэу акокӀ зэрэрагъэгъуалъхьэщтыгъэр ары. Еплъ: тхылъэу 
«УблапӀэ» 50:23.

16 ЛӀэгъахэу къэхъугъэ сабыеу,
дунэе нэфыр зымылъэгъугъэхэм сыд пае 

сахамылъхьажьи?
17 БзэджашӀэхэр бэным щэбыяужьых,

пшъыгъэхэри щэгупсэфыжьых.
18 Гъэрхэм зэгъусэхэу зыщагъэпсэфы,

кӀэлъыплъакӀохэм якуо макъи зэхахырэп.
19 ЦӀыкӀури иныри ащ щызэфэдэх,

пщылӀыри изиусхьан ыпашъхьэ щышъхьафит.

20 Къиныбэ зыщэчырэм сыда Тхьэм нэфынэр 
къызкӀыритыгъэр,

зыпсэ гухэкӀым ыӀыгъым – щыӀэныгъэр?
21 Мылъку чӀэтӀагъэм нахь лъэшэу лӀэныгъэм 

лъыхъурэм,
ау аджалым ежэу къызыфэмыкӀорэм;

22 бэныр ыгъотмэ,
лъэшэу гушӀощтым, чэфыщтым;

23 гъэшӀэ гъогум гъощагъэу тетым,
зыпашъхьэ пэрыохъу Тхьэм къыригъэуцуагъэм
сыд пае щыӀэныгъэр къыратыгъа?

24 СихэщэтыкӀ – хьалыгъум ычӀыпӀ,
сищэӀу макъэ зэпымыу, псэу мачъэ.

25 Сызыщыщынэрэр къысэхъулӀагъ,
сызыщыщтэрэр къысщышӀыгъ.

26 Мамыри рэхьатныгъи сиӀэп,
сиӀэп гушӀуагъуи, тхьамыкӀагъор 

къысфэкӀуагъ.

ЯплӀэнэрэ шъхьэр

Елифаз иапэрэ псалъ

4 1 Джащыгъум Тэман щыщ Елифаз къэгущыӀи, 
къыӀуагъ:
2 – Тащыщ горэм гущыӀэ къыуиӀонэу фежьэмэ,

Угу къеощтба?
Ауми хэта гущыӀэр зыубытын зылъэкӀырэр!

3 Мары, нэбгырабэмэ уяушъыигъ,
зыгу кӀодыгъэхэми аблыпкъыхэм уакӀэуцуагъ.

4 Тефэхэрэм уигущыӀэхэр тегъэкӀапӀэ афэхъугъэх,
лъэгуанджэу кӀэзэзыхэри бгъэпытагъэх.

5 Ау джы о тхьамыкӀагъор къыпфэкӀуагъэти, 
пфэщэчыгъэп,

насыпынчъагъэр къыбнэсыгъэти, угужъыягъ.
6 Тхьэм щынагъоу фыуиӀэр арыба 

узыщыгугъырэр,
уигъогу зафэхэр арыба уигугъэ зэпхыгъэр?

Шъыпкъагъэ зыхэлъхэм къин зэрамылъэгъурэр
7 Егупшысэжь: хыеу зыгорэ кӀодэу хъугъа?

Шъыпкъагъэ зыхэлъ цӀыфхэр лъэпсэкӀод 
ашӀыхэу къыхэкӀыгъа?

8 Сэ слъэгъугъэ: бзэджэшӀагъэр зыжъохэу 
тхьамыкӀагъор езыутыхэрэм

алэжьыгъэр ежь-ежьырэу ахыжьы.
9 Тхьэм ижьыкъащэ ахэр егъэкӀодых,

Ащ игубж макӀи лъэпсэкӀод ехъулӀэх.

10 Амакъэ къызэрихьэу, аслъаныжъым фэдэу, 
орэгъуахъох –

ахэм ацэхэр Тхьэм Ӏуеутых.
11 Аслъаным зыпари къымыушэкӀумэ, зэрэлӀэрэм 

ахэр фэдэх,
ялъфыгъэхэри зэбгырэчъыжьых.

Елифаз нэфапӀэу ылъэгъугъэр
12 ГущыӀэр шъэфэу къысэкӀошъагъ,

стхьакӀумэ къызэхихыгъэр ащ иӀушъэшъэ макъ.
13 Узымыгъэрэхьатырэ чэщ пкӀыхьапӀэхэм 

азыфагу
цӀыфхэр чъые пытэм зыщыхэтхэрэм,

14 щтэмрэ щынэгъошхомрэ сызэлъаубыти,
спкъышъол къагъэсысыгъ.

15 Жьы макӀэр сынэгу къыкӀапщи,
сшъхьацышъуи къыгъэтэджыгъ.

16 Мары ар мыщ дэжьым щытыгъ,
ау сэ зыфэдэр сфызэхэфыгъэп –

зы теплъэ горэ сынэхэм къапэшӀошӀи,
кӀым-сымым мэкъэ шъабэ къысфыхэӀукӀыгъ:

17 «Тхьэм ыпашъхьэ цӀыфым шъыпкъагъэ 
щыхэлъын ылъэкӀыщта,

КъэзыгъэшӀыгъэм ыпашъхьэ цӀыфыр 
щыкъэбзэн ылъэкӀыщта?

18 Мары, аужыпкъэм иӀумэтхэм Ащ цыхьэ 
афимышӀымэ,

имэлэӀичхэми щыкӀагъэхэр ахелъагъохэмэ,
19 етӀэ унэм исхэуa,

a  4:19 Мы чӀыпӀэм унэр зэригъапшэрэр Тхьэм цӀыфыр чӀыгу сапэм 
зэрэхишӀыкӀыгъэр ары. Еплъ: тхылъэу «УблапӀэ» 2:7.

сапэр зылъапсэхэу,
хъунэм нахь псынкӀэу ӀэгушъокӀэ уукӀыщтхэм

сыд къяпӀолӀэна!
20 Пчэдыжьымрэ пчыхьэмрэ азыфагу ахэр 

щызэхэтакъох,
гу лъамытэзэ ахэр мэбзэхых.

21 ЯчэтэнгъэӀагъэхэр зэрэгъэпытэгъэ кӀапсэхэр 
зэпычыгъэхэшъa,

акъылышӀуагъэр амышӀэу ахэр лӀэщтых».

 
Ятфэнэрэ шъхьэр

Елифаз Аюбэ зэриумысырэр

5 1 Уфаемэ джэ, ау хэт джэуап къыуитыжьын?
МэлэӀич лъапӀэхэмb ащыщэу хэта ӀэпыӀэгъукӀэ 

зызыфэбгъэзэщтыр?
2 Губжым делэр екӀодылӀэ,

хьагъу-шъугъугъэм акъылынчъэр еукӀы.
3 Слъэгъугъэ: делэм лъапсэ зэридзыгъэм 

лъыпытэу
ардэдэм ащ иунэ нэлатыр къыфехыгъ.

4 Ащ икӀалэхэр къэзыухъумэни,
хьыкумым щаукӀыхэми, къэзгъэнэжьыни яӀэп.

a  4:21 Е: “ЧэтэнгъэӀагъэхэр зэпхыгъэ пчэгъужъыехэр къычӀэтхъыгъэх”. 
ЧэтэнгъэӀагъэм ипчэгъужъые щыӀэныгъэм, хэхъоныгъэм, гъэбэжъум 
ятамыгъэу алъытэщтыгъэ.
b  5:1 Ижъырэ джуртыбзэкӀэ тхыгъэ Ӏэпэрытхым итыр: «ЛъапӀэхэм». 
Джащ фэд: мы тхылъым 15:15.

5 Ащ ылэжьыгъэр мэлакӀэ лӀэрэм ешхы,
пырэжъыем хэлъми къыхихызэ,
псы фалӀэрэм ащ имылъку зыӀэкӀелъхьэ.

6 Насыпынчъагъэр чӀыгум къыхэкӀырэп,
тхьамыкӀагъор шъофым къыщыкӀырэп,

7 адэ цӀыфыр пӀомэ, мэшӀуачэр зэрэдэбыбаерэм 
фэдэу,

ар къин ылъэгъунэу къэхъугъ.

Аюбэ Тхьэм фигъэзэжьын зэрэфаер
8 Ау сэрыгъэмэ, Тхьэм зыфэзгъэзэни,

сиӀоф Тхьэм лъэхэсынэни.
9 Къэплъытэн умылъэкӀыщт шӀэгъошӀагъэхэр,

Ӏофышхо гурыӀогъуаехэр ащ егъэпсых.
10 ЧӀыгум ащ ощхыр къыфетӀупщы,

псыкӀэ шъофхэр егъэшъокӀых,
11 агъэпыутыгъэхэр ащ къыдеӀэтаех,

шъыгъохэрэр къеӀэтыжьыхэшъ, къегъэнэжьых.
12 Хьилэхэм ямурадхэр ащ зэхекъутэх,

рагъэжьэгъэ Ӏофыр къаӀэкӀегъэзы,
13 ятхьагъэпцӀыгъэхэмкӀэ акъылышӀохэр 

елъахъэх,
хьилэмэ ягухэлъхэри зэхэтакъох.

14 Мафэми ахэр шӀункӀым хэтых,
щэджагъоми чэщым фэдэу Ӏэпэрыгъуазэу 

макӀох.
15 ТхьамыкӀэр ахэм ажэ-чатэхэм ащеухъумэ,

лъэкӀ зиӀэхэм аӀэхэм къаӀэкӀехы.
16 Арышъ, къулайцызым гугъапӀэ регъэгъоты,

зэфэнчъэм ыӀупэ зэфешӀы.

17 Мары Тхьэм гъогу зафэм тыригъэуцожьырэр 
сыхьатымафэ ежьэ!

Арышъ, ЛъэкӀ Пстэури ЗиӀэм иушъый щы-
мыгъэзый.

18 Ащ уеуӀэ, ау Ежь-ежьырэу уӀагъэр епхыжьы,
Ащ уегъэфыкъо, ау Ежь ыӀэкӀэ уегъэхъужьы.

19 ТхьамыкӀэгъуихымэ Ащ уащиухъумэщт,
яблэнэрэ тхьамыкӀагъори къыбнэсыщтэп.

20 Гъаблэми укъыӀэкӀихыщт,
заоми чатэм ухигъэфэщтэп.

21 Бзэгу Ӏаем зыщыуухъумэщт,
ер къызыпфакӀокӀэ ущыщынэщтэп.

22 Емрэ гъаблэмрэ уадэхьащхыщт,
хьакӀэ-къокӀэ Ӏэлхэми уащыщынэщтэп.

23 Шъофым илъ мыжъохэр уикъотэгъущтыхa,
шъофым ис хьакӀэ-къуакӀэхэм мамырэу 

уадэпсэущт.
24 УичэтэнгъэӀагъэ зэрэщынэгъончъэр пшӀэщт,

уихапӀэ къэуплъыхьэмэ – щыкӀэгъэнчъэщт.
25 Сабыибэ О зэплъэгъулӀэжьыщт,

къыпкӀэхъуагъэхэр чӀыгум тет уцэу бэгъощтых.
26 Уидунай пхъожьыщт уныбжь икъугъэу,

ипӀалъэм хьамэм тыралъхьэгъэ бганэу.

27 Джары тэ зэдгъэшӀагъэр – ары ащ изытет.
Джащ къедэӀуи, ор-орэу зэкӀэми зафэгъас.

a  5:23 Е: «Зыпари зэрымыт шъофыр бжъозэ пшӀыщт». Мы чӀыпӀэр тӀоу 
зэтекӀэу къыбгурыӀон плъэкӀыщт: 1) шъофхэм мыжъо арылъыщтэп; 
2) гъунэпкъэ мыжъохэр гъэкощыгъэхэ хъущтэп.



Аюб 6 

19

Яхэнэрэ шъхьэр

Аюбэ иджэуап

Аюбэ зызэриухыижьырэр

6 1 Джащыгъум Аюбэ къэгущыӀи, къыӀуагъ:
2 О, къинэу слъэгъурэр пщэчын плъэкӀынэу 

щытыгъэмэ,
зэкӀэ сигукъаохэр щэчалъэм теплъхьан 

плъэкӀыщтыгъэмэ!
3 ЗэкӀэ хыхэм ахэлъ пшахъом ахэр апэщэчэни, –

джары сигущыӀэхэр зыкӀэдысхэр!
4 ЛъэкӀ Пстэури ЗиӀэм къытӀупщыгъэ 

щэбзащэхэр къысхэсагъэхэба,
ахэм апылъ щэнаутым спсэ ыгъэутэшъуагъэба,
Тхьэм ищынэгъошхохэр къыстезэрэгуагъэхэба.

5 Щыд Ӏэлыр уцым хэтэу гъуахъоу оӀуа?
Быгъур шхынлъэм кӀэрытэу быоу оӀуа?

6 Щыгъу зыхэмылъ шхыныр гохьэу оӀуа?
КӀэнкӀэпс фыжьыри ӀэшӀоу оӀуа?

7 Ащ фэдэ шхыныр сшӀогомыӀоу зыщысэдзые,
ауми, мары, гъомлапхъэ ары сфэхъугъэрa.

8 О, силъэӀу къыздэхъугъэмэ,
Тхьэми сызажэрэр къысфишӀагъэмэ:

9 Тхьэм шӀоигъоу сызэхигъэтэкъуагъэмэ,

a  6:7 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.

ыӀэ къыщэеу сыхигъэфагъэмэ!
10 Ащыгъум сэ ащ сигъэрэхьатыни,

гушӀуагъо хэзгъотэни уз зэпымыум –
Тхьэ ЛъапӀэм игущыӀэхэр сэ щызгъэзыягъэхэп ныӀа.

11 Ау сыгугъэнэу кӀуачӀэ тыдэ къисхына?
ЩэӀагъэ сиӀэу сежэным пай, сыда дэгъоу 

къыспыщылъыр?
12 Сэ сипытагъэ мыжъом фэда?

Хьаумэ спкъышъол джэрзым хэшӀыкӀыгъа?
13 КӀуачӀэ схэлъа сэ сшъхьэ хэсхыжьынэу,

кӀэгъэкъон сфэхъунэу сыда сиӀэжьыр?

Аюбэ иныбджэгъу цыхьэшӀэгъуджэхэр
14 Иныбджэгъу гукӀэгъу фэзымышӀыгъэм

ЛъэкӀ Пстэури ЗиӀэм ыпашъхьэ щынагъор 
щычӀинагъa.

15 Ау шъо, сшыхэр, игъукӀырэ псыхъом фэдэу 
шъуцыхьэшӀэгъудж,

псэу нэпкъхэм адиз хъурэм шъуяхьщыр:
16 гъатхэм мылэу ткӀужьырэм ахэр егъэушӀуцӀых,

осым ахэр егъэушӀоркъых,
17 къэфабэмэ, мэкӀодыжьых,

зэрычъэхэрэм гъэмэфэ жъоркъым 
арэкӀодыкӀых.

18 Ахэр караван гъогум текӀых,
шъоф нэкӀым ехьэх, екӀуадэх.

19 Тэмэ къикӀырэ гъогурыкӀохэм псым 
зыфаплъыхьэ,

a  6:14 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.

Щэбэ сатыушӀэхэри ащ щэгугъых.
20 Ау ахэм ягугъэ нэпцӀэу къычӀэкӀыщт:

игъукӀыгъэ псыхъом зынэсхэкӀэ – агу кӀодыщт.
21 Джары сэркӀэ шъо шъузыфэдэрa,

тхьамыкӀагъор къэшъулъэгъуи, шъукъэщынагъ.
22 КъышъосӀуагъа зыгорэ къысэшъут

е шъуимылъку къыхэшъухи, уасэ сфэшъут?
23 СышъолъэӀугъа пыим ыӀэ сыщышъуухъумэнэу

е къин сэзгъэлъэгъухэрэм сакъыщышъущэфы-
жьыни, сакъыӀэкӀэшъухыжьынэу?

Шъыпкъагъэ зыхэлъхэр Аюбэ къызэриушыхьатырэр
24 Сежъугъаджэмэ, зысыушъэфыжьын –

къысэжъугъэлъэгъу сызщыхэукъуагъэр.
25 Шъыпкъэм игущыӀэхэр лъэшых!

Ау шъукъызэрэсэгыирэм сыда къыгъэлъагъорэр?
26 Дэо гущыӀэхэр къэшъоугупшысых,

зыгу еӀэжьыгъэм игущыӀэхэри шъоркӀэ 
жьыбгъэм фэдэх.

27 Ибэхэр пхъэдзыкӀэ шъогощых,
шъуиныбджэгъуи шъощэжьы.

28 Ау сышъолъэӀу, зэ шъукъысэплъи.
Шъуапашъхьэ ситэу пцӀы къышъуфэсыусына?

29 ШъукӀэгъожьи, зэфагъэ зыхэжъугъэлъба!
ШъузэкӀакӀу, сэ сыхыеба!

30 Сыбзэгу пцӀы телъэу шъоӀуа?
Сэ емрэ шӀумрэ зэхэсымышӀыкӀэу шъоӀуа?

a  6:21 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.

Яблэнэрэ шъхьэр

Аюбэ ищыӀэныгъэ ыуджэгъугъ

7 1 ӀофшӀэн хьылъэр арыба цӀыфым мы чӀыгум 
щыфэгъэхьазырыгъэр?

Ащ имафэхэр чыракӀом имафэхэм афэдэхэба?
2 ПщылӀыр пчыхьэшъхьэ жьаум зэрэкӀэгуӀэу,

чыракӀор лэжьапкӀэм зэрэкӀэнэцӀэу,
3 Сэри шӀогъэнчъэ мэзэ нэкӀхэр сфыхэхыгъэх,

гукъэо чэщхэр Ӏахьэу къысатыгъэх.
4 Сыгъолъмэ, зэсэӀожьы: «Тхьапша иӀэр 

сыкъэтэджыжьынкӀэ?» –
ау чэщыр кӀыхьэ, нэфшъагъо нэс зысэгъэчэ-

рэгъу.
5 Хьамлыумрэ ягъэмрэ спкъышъол зэлъаубытыгъ,

скӀышъо чагъэ, щынри къекӀы.

6 Симафэхэр шэкӀ зэрашъэрэ щэцыкум нахь 
псынкӀэу мачъэх,

гугъапӀэм иӀудан кӀэухми зэпэчы.
7 Угу къэгъэкӀыжь сищыӀэныгъэ – хьэпщэ закъу,

сынэхэми ащ нахьэу шӀур алъэгъужьыщтэп.
8 Сызылъэгъущтыгъэ О унэ бэрэ пэмытэу 

силъэгъужьыщтэп;
нэплъэгъукӀэ укъыслъыхъущт – ау сэ 

сыщыӀэщтэп.
9 Пщэр тӀэкӀузэ зэрэкӀодыжьэу,

хьадырыхэ ехыжьырэм къыгъэзэжьыщтэп.

10 Ащ нахьэу иунэ ащ къыгъэзэжьыщтэп,
къызщыхъугъэми агу къыщыкӀыжьыщтэп.

11 Армэ сыжэ сӀыгъыщтэп –
спсэ къинэу ылъэгъурэр къэсӀотэщт,
спсэ хьазабэу ыщэчырэр къэсыутхьаусыхыщт.

12 Сэ сыха е хым хэс хьакӀэ-къокӀэжъэу сыщыта,
сыд пае ухъумакӀохэр къыспэбгъэуцуагъэха?a

13 Сегупшысэ къодыемэ: «СипӀэ сигъэрэхьатыщт,
сигъолъыпӀэ сигукъао къысфигъэпсынкӀэн»,

14 ардэдэм пкӀыхьапӀэкӀэ сыогъэщынэ,
нэфапӀэхэмкӀэ сыкъыкӀэогъащтэ.

15 Ащыгъум сэркӀэ нахьышӀу жьы 
къэсымыщэжьмэ,

ащ фэдэ узым къин сигъэлъэгъун нахьи 
сылӀэмэ нахьышӀу.

16 СищыӀэныгъэ сыуджэгъугъэ. ЕгъашӀэми сэ 
сыщыӀэщтэп:

уакӀыб къысфэгъаз – симафэхэр хьаулыех.

Аюбэ Тхьэм едао
17 Сыда цӀыфыр зилӀэужыгъор, сыда ащ фэдизэу 

зыкӀэбгъэлъапӀэрэр,
арэу унаӀэ зыкӀытетыр –

18 пчэдыжь къэс узыкӀыфакӀорэр,
такъикъ пэпчъ зыкӀэуушэтырэр?

19 Сыдигъо нэс сыкъэмыгъанэу укъыскӀыгъущта,
сыдигъо нэс аужыпкъэм Ӏупсыр езгъэхынэу 

амал къысэмытыщта?
a  7:12 Хымрэ ащ хэс псэушъхьэ щынагъомрэ Тхьэм епыирэ кӀуачӀэхэу 
КъокӀыпӀэ Благъэм щыпсэущтыгъэ лъэпкъхэм пасэм алъытэщтыгъэ.

20 Сэ псэкӀод згъэхъагъэмэ, сыд О къыосшӀагъэр,
О, цӀыфмэ я Къэрэгъул?

Сыд пае О псагъэ сызыфэпшӀыжьыгъ?
Сыд пая О хьылъэ сызыкӀыпфэхъугъэр?a

21 Сыд пае сибзэджэшӀагъэхэр 
къызыкӀысфэмыгъэгъущтхэр,

сипсэкӀодышӀагъэхэр О зыкӀыстемыхыщтхэр?
Марыба шӀэхэу сэ ятӀэм сыхэгъолъхьажьыщт,

етӀанэ укъыслъыхъущт, ау сэ сыщыӀэжьыщтэп.

Яенэрэ шъхьэр

Былдад иапэрэ псалъ

Былдад Аюбэ еушъыи Тхьэм елъэӀунэу

8 1 Джащыгъум Шыуахъ щыщ Былдад къэгущыӀи, 
къыӀуагъ:
2 – Бэрэ джыри ащ фэдэхэр пӀощтха?

УигущыӀэхэр – жьыбгъэшху!
3 Тхьэм хьыкумыр зэщегъакъо шъуӀуа?

ЛъэкӀ Пстэури ЗиӀэм шъыпкъэр еукъощы 
шъуӀуа?

4 Ащ пэшӀуекӀохэу, уикӀалэхэм псэкӀод ашӀагъэн 
фае,

ябзэджэшӀагъэмэ ахэр Ащ аӀэкӀилъхьагъэх.
5 Ау о Тхьэм зыфэбгъазэмэ,

a  7:20 Е: «Хьылъэ сэ сызыфэхъужьынэу / Сыд пае О псагъэ 
сызыфэпшӀыжьыгъ?»

ЛъэкӀ Пстэури ЗиӀэм уелъэӀумэ,
6 О укъабзэу шъыпкъагъэ пхэлъмэ,

джащыгъум Ар непэ шъыпкъэм 
къыпшъхьащыуцощт,

къыопэсыгъэ чӀыпӀэм уригъэуцожьыщт.
7 Нахьыпэ бгъэхъагъэр мэкӀэ дэдэу 

къыпшӀошӀыщт,
джащ фэдизэу уапэкӀэ къэтыр иныщт.

БзэджашӀэхэмрэ шъыпкъагъэ зыхэлъхэмрэ 
ящыӀэныгъ

8 ЯупчӀэлъ блэкӀыгъэ лӀэужхэм,
еплъэлъ тятэпӀашъэхэм зэрагъэшӀагъэм,

9 тэ тыгъуасэ фэдэба тыкъызыхъугъэр, зыпари 
тшӀэрэп,

чӀыгум щыдгъэшӀэрэ мафэхэр ныбжьыкъуба.
10 Ахэмэ зыпарэми уфамыгъэсэнэуи, 

къыуамыӀонэуи,
ягущыӀэ Ӏушхэм ущамыгъэгъозэнэуи?

11 Темэн зыдэщымыӀэм къамыл къыщэкӀа?
Псы ымыгъотмэ анджырэфым хэхъуа?

12 Джыри зэрэкъэгъагъэх, паупкӀыгъэхэп,
ау уц пстэуми анахь псынкӀэу мэгъужьых.

13 Тхьэр зыщыгъупшагъэхэм зэкӀэми джары 
къапыщылъыр,

тхьэнчъэхэм ягугъэ малӀэ.
14 Ахэм ягугъапӀэхэр пытэхэп,

ящынэгъончъагъи – бэджэхъ.
15 ЗытырагъакӀэми, ахъыгъэм ыӀэтыщтхэп,

етхъохэми, къафэубытыщтэп.
16 Тыгъэм ычӀэгъ ахэр щэкъэгъагъэх,

якъутамэхэр къэкӀых, чъыг хатэр зэрэпсаоу 
зэлъаубыты;

17 алъапсэхэм мыжъуакӀэхэм заращэкӀызэ,
мыжъохэм къапхырэкӀыхa;

18 Ау зэрытыгъэхэ чӀыпӀэм къызыратхъыхэкӀэ,
а чӀыпӀэм къыщигъэзыещтых:
«Ныбжьи сыкъышъутеплъагъэп!»

19 Джары ягъашӀэ хэлъ гушӀуагъор!
ЕтӀанэ нэмыкӀхэр чӀыгум къыхэкӀыщтых.

20 Олъэгъу, Тхьэм гу къабзэ зиӀэр щигъэзыерэп,
бзэджашӀэми ӀэпыӀэгъу фэхъурэп.

21 Ащ пӀупэхэм щхыпэр къаӀуилъхьажьыщт,
пчыишъхьи гушӀо макъэкӀэ къыушъэжьыщт.

22 Узылъэгъу мыхъухэрэм укӀытэм иджанэ 
зыщалъэщт,

бзэджашӀэхэм ячэтэнгъэӀагъэхэри 
щыӀэжьыщтхэп.

Ябгъонэрэ шъхьэр

Аюбэ иджэуап

Аюбэ Тхьэм пэуцун зэримылъэкӀырэр

9 1 Джащыгъум Аюбэ къэгущыӀи, къыӀуагъ:
2 – Шъыпкъэ, сэшӀэ аущтэу зэрэщытыр.

a  8:17 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.

Ау Тхьэм ыпашъхьэ цӀыфым сыдэущтэу 
зыщиухыижьыщта?

3 Ар Ащ енэкъокъунэу фежьэми,
Тхьэм иупчӀэ минмэ ащыщ горэми цӀыфым 

джэуап къыритыжьыщтэп.
4 АкъылышӀоба Ар, кӀочӀэшхоба –

Тхьэм пэуцугъэу, хэта псэоу къэнагъэр?
5 Ащ къушъхьэхэр зы нэгъэупӀэпӀэгъукӀэ 

егъэкощых,
губжым хэтэу ахэр егъэтакъох.

6 ЧӀыгур Ащ ыгъэсысызэ егъэкощы,
чӀыгу лъапсэри егъэкӀэзэзы.

7 РиӀомэ, тыгъэр къыкъокӀыщтэп,
жъуагъохэр къэмыжъыунхэу Ащ афегъэпытэ.

8 Ащ изакъоу ошъогу къатхэр зэӀуегъэкӀотых,
хыорхэм ашъхьашъохэми арэкӀо.

9 Жъогъо Зэшиблыри Орион жъогъобынри,
Плеядэ жъогъобынриa къыблэ жъогъобынхэри 

Ащ къыгъэшӀыгъэх.
10 Ӏофышхо гурыӀогъуаехэр Ащ ешӀэх,

лъытэгъое шӀэгъошӀагъохэр зэрехьэх.
11 Мары Ар сапашъхьэ щыблэкӀы, ау сэ Ар 

слъэгъурэп,
блэчъы, ау гу лъыстэрэп.

12 Мары епхъуатэ, хэт Ащ ыӀэ зыубытыщтыр?
Хэт езыӀощтыр: «Сыда пшӀэрэр?»

13 Тхьэм игубж ыӀажэрэп,

a  9:9 Ижъырэ джуртыбзэкӀэ: «Ӏаш, Къэсил, Хъимэ» – жъогъобынхэм 
ацӀэх. Ахэр зэдзэкӀыгъэм хэтхэгъэ жъогъобынхэр арыхэкӀэ енэгуягъо.

Ащ ыпашъхьэ Рахьабa иӀэпыӀэгъухэр 
щыфэхыщтых.

14 Арымэ, сыдэущтэу сэ Ащ джэуап естына?
ГущыӀэхэу Ащ есӀощтхэр тыдэ къисхынха?

15 Сыхыеми, Ащ джэуап естын слъэкӀыныеп,
слъэкӀыщтыгъэ закъор СихьыкумышӀ ынэшӀу 

сыкӀэлъэӀуныр арыгъэ.
16 Седжэу, Ащ джэуап къыситыжьыгъэми,

Ащ сыкъызэхихыгъэу сшӀошъ хъущтэп.
17 Жьыхьарзэм фэдэу Тхьэу сэ къыстелъадэрэм

лэжьэнчъэу къыстырищэгъэ уӀагъэхэм 
къахегъахъо,

18 жьыкъэщэгъу къыситырэп,
тхьамыкӀагъохэмкӀэ сегъэшхэкӀы.

19 ЫкӀуачӀэ пӀомэ, Ар кӀочӀэшху!
Хьыкумыр пӀомэ, хэта Ар хьыкумым 

къезыщэлӀэшъущтыр?
20 Сыхыеми, сигущыӀэхэм саумысыщт,

сыдэгъончъэми, Ащ сымысэу ылъытэщт.

21 Мысагъэ скъолъэп! Ау сыд ащ къикӀыжьырэр,
сищыӀэныгъэ сыуджэгъужьыгъ.

22 ТӀури зы, джары зыкӀасӀорэр:
«Лажьэ зимыӀэри бзэджашӀэри Ащ 

егъэкӀодых».
23 ОшӀэ-дэмышӀэу тхьамыкӀагъор къызатеокӀэ,

хыехэр зэрэгузажъохэрэм Ар дэхьащхы.

a  9:13 Тхыдэхэм ахэт хьакӀэ-къокӀэжъ; къикӀырэр: «зэхэтхъуагъ, 
бзэджагъ».

24 Хэгъэгур бзэджашӀэхэм аӀэ илъ зыхъукӀэ,
хьыкумышӀыхэр Ащ нэшъу ешӀых.

Армырмэ, хэта?

Аюбэ иамалынчъагъэ зэреуцолӀэжьырэр
25 МэкъэгъэӀум нахь псынкӀэу симафэхэр мачъэх,

мачъэх, шӀугъэ амылъэгъугъэу,
26 къамыл къошъо псынкӀэу ӀосыкӀых,

бгъэжъэу къыушэкӀурэм зытырадзэ.
27 СӀоми: «Ситхьаусыхэхэр 

зыщызгъэгъупшэнхэшъ,
чэфынчъагъэр сынэгу тесхынышъ, 

сыщхыпцӀыщт»,
28 ауми сикъинлъэгъухэм сащэщынэ,

хыеу О сызэрэмылъытэщтыр сэшӀэ.
29 СызаумысыгъахэкӀэ,

сыд пае хьаулыеу сыбэнэжьына?
30 Аужыпкъэм осыпсыкӀэ зызгъэпскӀыгъэми,

сӀэхэр ежьэпсыкӀэ стхьакӀыгъэхэми,
31 джащыгъуми шӀоим О сэ сыхэбгъэощт,

сищыгъынхэри къысщымэхъэшэщтых.

32 Тхьэм сенэкъокъунэу, хьыкумым сыщедэонэу
Ар сэщ фэдэ цӀыфэп,

33 ыӀэхэр тӀуми къыттырилъхьанэу,
лӀыкӀо тазыфагу дэтэпa,

34 игубж ащ нахьэу симыгъэщынэжьынэу
Ащ ибэщ скӀэрызыхын щыӀэп.

a  9:33 НэмыкӀэу къэпӀон хъумэ: «Хэт тэ зафэу тызэхэзыфын 
зылъэкӀыщтыр».

35 Ащ фэдэ щыӀагъэмэ, Тхьэм сыщымыщынэу 
сыкъэгущыӀэни,

ау сызэрэхаплъэрэмкӀэ, ащ синасып хэлъэп.

ЯпшӀэнэрэ шъхьэр

Аюбэ Тхьэр къызэрэфэмызафэр еумысы

10 1 СищыӀэныгъэ сезэщыгъ;
ситхьаусыхэ къисӀотыкӀын,
сигухэкӀ щызгъэгъозэных.

2 Тхьэм есӀон: «Сымыумыс!
Сызэрэбгъэмысэрэр къысаӀу».

3 Хьаумэ ужъалымыныр О уикӀаса,
пӀэкӀэ О къэбгъэшӀыгъэм нэмыплъ епхыныр,
бзэджашӀэхэр къэбгъэгъунэнхэр угу рехьа?

4 Арэп, цӀыфым ынэхэм афэдэха О унэхэр?
Арэп, цӀыфыр зэрэплъэрэм фэдэу Ори оплъа?

5 Арэп, О уимафэхэр,
цӀыфым имафэхэм, иилъэсхэм афэдэха?

6 Сыд пае сидагъо къэбгъотыным,
сипсэкӀодышӀагъэхэри къыхэбгъэщынхэм 

удэгуӀэра –
7 пшӀэ пэтзэ сэ лажьэ зэрэсимыӀэр?

Зыми сэ О пӀэ сыщиухъумэщтэп.

8 О пӀэхэм сэ сыкъагъэшӀыгъ, саупӀэпӀыгъ, –
ауми джы О сэ сыогъэкӀоды?

9 Угу къэгъэкӀыжь, ятӀэм фэдэу О сэ сыуупӀэпӀыгъ.
Джы О сапэ сыошӀыжьы шъуӀуа?

10 Орыба щэм фэдэу сыкъизыкӀутыгъэр,
къое Ӏужъу сызышӀыгъэр,

11 шъорэ лырэ къысщызылъагъэр,
къупшъхьэрэ фэрэкӀэ сызыгъэпытагъэр?

12 Сэ О щыӀэныгъэ къысэптыгъ, гукӀэгъуи 
къысфэпшӀыщтыгъ,

О унаӀэ къызэрэстебгъэтырэм спсэ 
къыухъумэщтыгъ.

13 Ау мары О Угу щыбгъэбылъыгъэр,
сэшӀэ О ипхъухьагъэр:

14 псэкӀод сшӀэмэ, О сауж къэпфыщт,
псэкӀодышӀагъэр къысфэбгъэгъущтэп.

15 Сэ сымысэмэ – сыунэхъугъ!
Сыхыеми, сшъхьэ къысфэӀэтырэп,

укӀытэм сесты,
тхьамыкӀагъокӀэ сыгъэшхэкӀыгъ.

16 Сшъхьэ къэсӀэтымэ,
аслъаным фэдэу О зыкъыстеодзэ,
икӀэрыкӀэу къытебгъэзэжьызэ О 

уикӀочӀэшхокӀэ сыогъэщынэ.
17 Къыспэбгъэуцущт шыхьатыкӀэхэр къэощэх,

уигубж къысфыхэогъахъо,
уидзэхэр зэпымыоу къысэотӀупщых.

Къыбгынэнэу Аюбэ Тхьэм зэрелъэӀурэр
18 Сыд пае ныбэ кӀоцӀым О сыкъипщыгъ?

Зыми симылъэгъунэу ащыгъум сылӀагъэмэ 
нахьышӀугъ.

19 ЕгъашӀэми сыщымыӀагъэу,
ныбэ кӀоцӀым сыкъызэрикӀэу бэным 

сыдалъхьагъэмэ сыд аӀожьыни!
20 СигъэшӀэ мафэхэр кӀакохэба –

сыгу тӀэкӀу зыкъиӀэтынэу скӀэрыкӀи, сыкъэгъан.
21 СыкъыздимыкӀыжьыщт гъогум шӀэхэу 

сытехьащтба,
хэгъэгу шӀункӀымрэ хьадырыхэ чӀыналъэмрэ,

22 чэщ мэзахэм ичӀыгу зэтемыгъэпсыхьагъэм,
нэфынэр шӀункӀым зыщыфэдэм сыкӀощт.

ЯпшӀыкӀузэнэрэ шъхьэр

Цэфар иапэрэ псалъ

Тхьэм Аюбэ шъабэу зэригъэпщынэрэр

11 1 Джащыгъум НаӀамэ щыщ Цэфар къэгущыӀи, 
къыӀуагъ:

2 – Мы гущыӀэ мыухыжьыр джэуапынчъэу 
къэбгъэнэн плъэкӀыщта?

Бэ къэзыӀорэр шъыпкъаӀуа?
3 УиӀор-жъорыгъэ адрэхэм зыпари 

къаримыгъэӀонэу оӀуа?
УкӀэнэкӀагъэкӀэ зыми уимыгъэукӀытэжьынэу 

огугъа?
4 Тхьэм ыпашъхьэ о къэоушыхьаты:

«Сэ сӀорэр шъыпкъэ,
уапашъхьэкӀи сыкъабз».

5 О Тхьэр къэгущыӀэ гущэу,
ыӀупэхэр къыпфызэтырихыгъэемэ,

6 акъылышӀуагъэм ишъэф къыпфызэӀуихыни –
шъыпкъэм лъэныкъуитӀу иӀэбаa!

ЗэгъашӀэ, о уипсэкӀодышӀагъэхэм ащыщ
Тхьэм зыщигъэгъупшэжьыгъ.

Тхьэм иакъылышӀуагъэ гъунэнчъ
7 Тхьэм ишъэф ычӀэ унэсын пфэлъэкӀыщта?

ЛъэкӀ Пстэури ЗиӀэм иакъылышӀуагъэ 
ипшӀыкӀын плъэкӀыщта?

8 Ар ошъогумэ анахь лъаг – сыд о пшӀэн 
плъэкӀыщтыр?

Ар хьадырыхэ нахь куу – зэбгъэшӀэн плъэкӀыщта?
9 Ар чӀыгум нахь кӀыхь,

хым нахь шъуамбгъу.

10 Ар блэкӀымэ, хьапсым зыгорэ чӀидзэмэ,
хьыкумыр къыугъоимэ – хэта Ащ пэрыохъу 

фэхъущтыр?
11 Ащ ешӀэхэба цӀыф пцӀыусхэр,

бзэджэшӀагъэр елъэгъу – ынаӀэ тыримыдзэу 
къыгъэнэнэу оӀуа?

12 Ау цӀыф шъхьэнэкӀыр Ӏушы мыхъузэ,
щыд Ӏэлыр цӀыфы хъущт.

Аюбэ имысагъэ зэрэфыкӀэгъожьын фаер
13 Ау угу Ащ ептымэ,

пӀэхэр Ащ фэпщэихэмэ,

a  11:6 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.

14 псэкӀодышӀэныр ӀэкӀыб пшӀымэ,
бзэджэшӀагъэр уичэтэнгъэӀагъэмэ ачӀэпфымэ,

15 джащыгъум умыукӀытэу пшъхьэ къэпӀэтыщт,
пытагъэ пхэлъыщт, ущынэщтэп.

16 Джащыгъум о къыохъулӀэгъэ насыпынчъагъэр 
пщыгъупшэщт,

псэу ечъэхыгъэм фэдэу угу къэкӀыжьыщт.
17 УищыӀэныгъэ мэфэ щэджагъом нахьи нахь 

нэфынэщт,
нэфылъэ шэплъыми шӀункӀыр зэкӀифэщт.

18 О урэхьатыщт, гугъэ уиӀэщтба;
о уухъумагъэшъa, щынэгъончъэу учъыещт.

19 Угъолъымэ, хэти уигъэщынэщтэп,
бэхэр къыоубзэщтых.

20 Ау бзэджашӀэхэм янэплъэгъу къэушӀункӀыщт,
гъэбылъыпӀи яӀэжьыщтэп.

Ахэмэ гугъэу яӀэр – лӀэныгъэр къызэкӀугъэм 
иаужырэ жьыкъэщэгъу.

ЯпшӀыкӀутӀонэрэ шъхьэр

Аюбэ иджэуап
Аюбэ иныбджэгъухэм зэрадэхьащхырэр

12 1 Джащыгъум Аюбэ къэгущыӀи, ыӀуагъ:
2 Шъыпкъэ дэдэу, шъо, акъылышӀоу 

зызылъытэжьырэ цӀыфхэр,
a  11:18 Е: «ТыдэкӀи зыууплъыхьанышъ».

акъылышӀуагъэр шъо къыжъудэлӀэжьыщт!
3 Ау сэри шъощ фэдэу акъыл сиӀ;

зыпарэкӀи шъощ нахьи сынахь дэеп,
хэта а зэкӀэри зымышӀэрэр?

4 Синыбджэгъухэм кӀэнэкӀалъэ сашӀыгъ,
ау сэ Тхьэм седжэщтыгъэ, Ежьыми джэуап 

къыситыжьыщтыгъэ!
Сэ шъыпкъагъэ схэлъ, гу къабзи скӀоцӀылъ,

ауми кӀэнэкӀалъэ сыхъугъ!
5 ЩыӀэкӀэ дэгъу зиӀэу, тхьамыкӀэм нэмыплъ 

езыхырэр,
пытэу ылъакъо тетыр лъэпаорэм дэхьащхы.

6 ТехакӀохэм ячэтэнгъэӀагъэхэр рэхьатыпӀэх,
Тхьэр аӀэ илъым фэдэуa

Тхьэр зыгъэгубжыхэрэр щынэгъончъэу мэпсэух.

Аужыпкъэм хьайуанхэри Тхьэм щыгъуазэх
7 Шъыпкъэ дэдэу: хьайуанхэм яупчӀи, 

укъагъэсэщт,
ошъогу бзыухэми къыпфаӀотэщт.

8 ЧӀыгум дэгущыӀи, уигъэгъозэщт,
хым хэс пцэжъыехэми къэбар уагъэшӀэщт.

9 Хэта ахэмэ ащыщэу зымышӀэрэр,
Зиусхьаным ыӀэ а зэкӀэри зэришӀыгъэр?

10 Псэ зыпыт пстэуми, джащ фэдэу цӀыфыми
яжьыкъащэ Ащ ыӀэ илъ.

11 ТхьакӀумэр арыба гущыӀэхэр зэхэзышӀыкӀырэр,

a  12:6 Е: «Ежьхэм аӀэ – ятхь».

бзэгур арыба гъомлапхъэм иӀэшӀугъэ 
озыгъашӀэрэр?

12 Нахьыжъхэр арыба акъылышӀохэр?
БэгъашӀэхэр арыба зэхэшӀыкӀ зиӀэхэр?

ЗэкӀэри Тхьэм ыӀэ илъ
13 АкъылышӀуагъэмрэ лъэшыгъэмрэ Тхьэм ыдэжь 

щыӀэх,
джэнджэшыныгъэри зэхэшӀыкӀыри ары.

14 Ащ зэхикъутэрэр зыми 
зэтыригъэуцожьышъущтэп,

Ащ ыгъэтӀысыгъэхэр шъхьафит хъужьыщтхэп.
15 Ащ псыхэр ыубытыхэмэ, огъу хъущт,

къытӀупщыхэмэ, зэрэчӀыгоу зэлъаубытыщт.
16 ЛъэкӀымрэ гъэхъэгъэшхомрэ Ащ ыдэжь щыӀэх;

Ащ ыпашъхьэ итых агъэпцӀагъэри 
зыгъэпцӀагъэри.

17 УпчӀэжьэгъухэр Ащ лъапцӀэу ефых,
хьыкумышӀхэри делэу къегъэлъагъох.

18 Пачъыхьэмэ ябгырыпхыхэр Ащ къетӀатэхэшъ,
тхьамыкӀэхэм яхъэдэныжъхэр апепхэх.

19 КъурмэнышӀхэр Ащ лъапцӀэу ефых,
лъэшыхэри къыреутэхых.

20 Цыхьэ зыфашӀыхэрэм абзэ регъэубыты,
нахьыжъхэм яакъыл аӀехы.

21 ЦӀэрыӀохэм хьайнэпэ джанэр ащелъэ,
кӀочӀэшхохэм якъарыу къегъэтӀасхъэ.

22 ШӀункӀым куоу щыгъэбылъыгъэр Ащ 
къегъэнафэ,

аджалым иныбжьыкъу нэфынэм къыхещэ.
23 Лъэпкъхэр Ащ еӀэтых ыкӀи егъэкӀодых,



Аюб 13 

37

яцӀыфышъхьэхэр егъэбагъох ыкӀи ретэкъухьэх.
24 Яакъыл аӀехышъ, япащэхэр

гъогунчъэ шъофнэкӀым щегъэгъуащэх.
25 Нэфынэнчъэ шӀункӀым Ӏэпэрыгъуазэу ахэр 

ерагъэу щэкӀох,
ешъуагъэм фэдэу мэщэо-плӀаох.

ЯпшӀыкӀущэнэрэ шъхьэр

Аюбэ Тхьэм ыпашъхьэ зэрэщыдаорэр

13 1 Мары, а зэкӀэ сынэхэм алъэгъугъ,
стхьакӀумэхэми зэхахыгъ, къызгурыӀуагъ.

2 Шъо шъушӀэрэр сэри сэшӀэ –
зыпарэкӀи шъощ нахьи сынахь дэеп.

3 Ау сэ ЛъэкӀ Пстэури ЗиӀэм сыдэгущыӀэнэу 
сыфай,

Тхьэм сенэкъокъу сшӀоигъу.
4 Шъорымэ, шъо пцӀыр зэхэшъоблэ,

шъо зэкӀэми шъуӀэзэ пкӀэнчъ.
5 О, шъо зи шъумыӀуагъэмэ!

Джащ шъоркӀэ акъылышӀуагъэр хэлъыныгъи.
6 Сиушъхьагъухэм шъукъядэӀуба шъыу,

къасӀорэ даохэм шъуахэгупшысыхь.
7 Тхьэм пае шъо пцӀы шъуусын,

ащ пае мышъыпкъэр шъуӀон фаешъ ара?
8 Хьыкумым Ащ шъущыфэочыла,

ащ шъущыкъоуцуа?

9 Шъо Ащ шъуиушэтымэ, сыдэу шъухъущта?
ЦӀыфхэр зэрэжъугъапцӀэхэрэм фэдэу Ар 

шъогъапцӀэмэ шӀэ?
10 Шъэфэу шъуфэочылыщтыгъэми,

Ар пхъашэу къышъогыищт.
11 Джащыгъум Ащ итетыгъошхо шъо 

шъуигъэщынэщтба?
Ащ ищынэгъошхо шъуиубытырэба?

12 Шъуигъэсэпэтхыдэхэр – яжьэ,
шъуичэтэпэӀудзэ – ятӀэм хэшӀыкӀыгъэ 

пытапӀ.

13 Арымэ, зи къэшъумыӀоу сэ сыкъэжъугъэгущыӀ,
ащ ыуж къысэхъулӀэ шӀоигъор къысэрэхъулӀ.

14 Сэ чӀыпӀэ щынагъо зисыдзэн,
сищыӀэныгъэ сышъхьасыщтэп, спсэ себлэ-

жьыщтэпa.
15 Мары Ащ сэ сеукӀы, гугъапӀи сиӀэжьэп,

ау сэ сизэфагъэ Ащ ыпашъхь къыщызгъэгъу-
нэщтыр –

16 ары сыкъызыкъонэжьыщтри!
Тхьэнчъэхэр Ащ ыпашъхьэ ихьаным ракущтэп 

ныӀа.
17 ШъукъядэӀу сигущыӀэхэм,

сипсалъэ шъутхьакӀумэхэм арэрэхь.
18 Мары сэ хьыкумым сыхэхьагъ,

сэшӀэ, сэшӀэ сызэраухыищтри.
19 Хэта сэ къысэнэкъокъуныр зиамалыр?

a  13:14 Ижъырэ джуртыбзэкӀэ тхыгъэ Ӏэпэрытхым итхагъэр: 
«Спкъышъол сцэхэм адэскъузэн, сищыӀэныгъэ сӀэ ислъхьажьын».

Ащ фэдэ щыӀэмэ, зыпари къэсымыӀожьэу 
зызгъэлӀэжьыщт.

20 ӀофыгъуитӀу къодый О сыкъызэрэолъэӀурэр, си 
Тхь,

Джар къысфашӀи, ащ нахьэу сэ О 
зыпшӀозгъэбылъыжьыщтэп –

21 О пӀэ спэчыжьэ шӀы,
О уищынэгъошхуи серэмыгъэкӀэзэз.

22 Джащыгъум къаджи, джэуап къыостыщт,
Е сэ сыкъэгущыӀэщт, О джэуап къысэт.

23 Тхьапша сэ хэбзэнчъагъэу, псэкӀодышӀагъэу 
скъолъыр?

Къысэгъэлъэгъух сибзэджэшӀагъэхэмрэ 
сипсэкӀодышӀагъэхэмрэ.

24 Сыд пае сэ О унэгу сшӀобгъэбылъыра,
Сыд пае сыуипыеу О плъытэра?

25 Сэ тхьэпэ гъугъэм, орзэ налъэм сафэд!
Сыд пае О сауж къэпфыра, сыбгъэщынэра?

26 О дыджы закӀэба сфэптхырэр,
СиныбжьыкӀэгъум сшӀэгъэ псэкӀодыр 

къысфэоӀэтыжьы.
27 Слъакъохэр О лъэхъухэм адэуубытагъ,

ЗэкӀэ сигъогухэм уалъэплъэ,
Слъакъохэм ялъэуж огъэунэфы.

28 Ау цӀыфыр пхъэ шъугъэу,
Хъунэм ышхыгъэ щыгъыным фэдэу зэхэтакъо.

ЯпшӀыкӀуплӀэнэрэ шъхьэр

ЦӀыф гъашӀэр зэрэкӀакор

14 1 ЦӀыфэу бзылъфыгъэм къыхэкӀыгъэм,
имафэхэр макӀэх, гукъаори ахиз.

2 Ар къэгъагъэм фэд, къэкӀышъ, мэгъонлэжьы.
Ныбжьыкъум фэдэу къэмыуцоу, мэбзэхыжьы.

3 Ауми арыба О уинэплъэгъу зытемыхырэр?
Арыбаa О хьыкумым пщэрэр?

4 Къабзэр мыкъабзэм хэта къыхэзыхыщтыр?
Зыми!

5 Ащ имафэхэр фэгъэнэфагъэхэмэ,
мэзэ пчъагъэр О фэплъытагъэмэ,
блэкӀын ымылъэкӀынэу гъунапкъэ 

фэбгъэуцугъэмэ,
6 ащыгъум ащ уинэплъэгъу кӀэрыхыжь,

рэхьатэу къэгъан,
чыракӀом фэдэу ар

имафэхэм ащэрэгушӀукӀ.

ГугъапӀэр зэрэӀихырэм пае Аюбэ Тхьэм зэредаорэр
7 Аужыпкъэм чъыгыми гугъапӀэ иӀэба:

раупкӀыми ар къэпсаужьыщт,
къыдэпщыкӀхэр къыдэчъыжьыщтых.

8 Ылъапсэхэр чӀыгу чӀэгъым жъы щыхъугъэхэми,
такъэр сапэм хэтми,

a  14:3 Ижъырэ Ӏэпэрытхыхэм ащыщхэм джаущтэу арыт. Ижъырэ 
джуртыбзэкӀэ тхыгъэ Ӏэпэрытхым итыр: «сэры».

9 псы тӀэкӀу зэригъотэу – дэчъэхым зыкъиӀэтыщт,
чъыгыкӀэм фэдэу къутэмакӀэхэр къыгокӀэщтых.

10 Ау цӀыфыр лӀэмэ, мэкӀодыжьы,
жьы къымыщэжьы хъумэ, тыда ар зыдэщыӀэр?

11 Псыхъураим псыр зэрикӀодыкӀэу,
псыхъом псыр зэриухэу, зэрэгъушъэу,

12 джащ фэдэу цӀыфыр гъолъынышъ, 
къэтэджыжьыщтэп –

ошъогур окъутэжьыфэ къэущыжьыщтэп,
ичъыи кӀэух иӀэщтэп.

13 Сыд аӀожьыни, О сэ хьадырыхэ дунаим 
сыщыбгъэбылъыгъэмэ,

сыщыуухъумагъэмэ, О уигубж 
пкӀэжъукӀыжьыфэ!

Сыд аӀожьыни, О сэ пӀалъэ сфэбгъэнэфагъэмэ,
етӀанэ угу сыкъэкӀыжьыгъэмэ!

14 ЦӀыфыр зылӀахэкӀэ, икӀэрыкӀэу 
къэхъужьыщта?

Мафэ къэс чыракӀом фэдэу хьазаб сщэчызэ,
сежэни шъхьафитныгъэр къызыщысфэсыщтым.

15 О укъэджэни, сэ джэуап къыостыжьыни,
О пӀэкӀэ къэбгъэшӀыгъэр зэбгъэлъэгъуным 

укӀэхъопсыни.
16 Джащыгъум О силъэбэкъухэр 

къэплъытэныгъэхи.
Ау сипсэкӀодышӀагъэхэм уалъыхъуныеп,

17 симысагъэ пытэу мыхъур едзыгъэни,
сихэбзэнчъагъэ О бгъэбылъыныгъи.

18 Ау къушъхьэр такъозэ, зэрэзэхэкъутэу,
къушъхьэ цакӀэр ичӀыпӀэ зэрикощыкӀэу,

19 псым мыжъор зэригъэушкъоеу,
къиумэ, чӀышъхьашъор зэрэтырихэу,
джащ фэдэу Ори цӀыфым игугъапӀэ 

шӀоогъэкӀоды.
20 КӀэухым нэс ар зэкӀэофэшъ, ехыжьы,

иӀуплъэ Ӏае ошӀышъ, отӀупщыжьы.
21 ИкӀалэхэм лъытэныгъэ яӀэми ащ ышӀэрэп,

шъхьакӀо арахыми щыгъуазэп.
22 Ащ зэхишӀэрэ закъор: ыпкъышъол зэрэузырэр,

зызэригъэежьырэр ары.

ЯпшӀыкӀутфэнэрэ шъхьэр

Елифаз иятӀонэрэ псалъ

ЦӀыф зафэ зэрэщымыӀэр

15 1 Джащыгъум Тэман щыщ Елифаз къэгущыӀи, 
къыӀуагъ:

2 – ШӀэныгъэкӀэ акъылышӀом жьым къыхеха 
джэуапэу къытыщтыр,

узыстырэ жьыхьарзэм ыныбэ реушъа?
3 ПкӀэнчъэу щыт гущыӀэхэмрэ

шӀугъэ зыхэмылъ псалъэхэмрэкӀэ зеухыижьа?
4 Орымэ, о Тхьэм ищынагъо щыбгъэзыягъ,

тхьэлъэӀукӀэ Тхьэм зыфэбгъэзэныри ӀэкӀыб 
пшӀыгъэ.

5 УипсэкӀодышӀагъэ пӀупэ къытӀати,
бзэджашӀэмэ абзэ къыхэпхыгъ.

6 Сэрэп, о пӀуп ары узыумысыжьырэр,
убзэгу къыпыкӀырэр ары шыхьатэу 

къыппэуцурэр.

7 ЦӀыфхэм зэкӀэм апэ о укъэхъугъ шъуӀуа?
Ӏуашъхьэхэм апэ укъагъэшӀыгъа о адэ?

8 Тхьэм иушъый о зэхэпхыгъэу оӀуа?
О уизакъоу акъылышӀуагъэр уугъоигъэу олъыта?

9 Тэ тымышӀэу, сыда о пшӀэрэр?
Тэ тызыщымыгъуазэу, сыда о къыбгурыӀуагъэр?

10 Шъхьацыфи нахьыжъи къытхэт,
ахэм уятэ къыгъэшӀагъэм нахьыбэ къагъэшӀагъ.

11 Тхьэр къызэрэоушъыйрэр адэ оркӀэ мэкӀаща,
гущыӀэ дахэу о къыуаӀуагъэри икъурэба?

12 Сыда угу узкӀимыгъэӀасэрэр,
сыда унэхэр къызыкӀэлыдыхэрэр?

13 Сыд пае ппсэ Тхьэм пэбгъэуцура,
ужи ащ фэдэ псалъэхэр къыдэбгъэкӀыхэра?

14 Бзылъфыгъэм къыхэкӀыгъэ цӀыфыр къэбзэнэу,
шъыпкъагъэ хэлъынэу сыда ар зыщыщыр?

15 Тхьэм имэлэӀич лъапӀэхэми цыхьэ 
афимышӀымэ,

ошъогури Ащ иеплъыкӀэкӀэ мыкъабзэмэ,
16 укӀэмыупчӀэжьынэу цӀыфыр шӀоиба ыкӀи 

псэкӀодышӀэба,
бзэджэшӀэныр ежьыркӀэ къызэрыкӀошъ, псы 

ешъорэм фэдэу елъытэ.



Аюб 15 

44

БзэджашӀэхэм къапыщылъыр
17 Сэ къыосӀощт, о къысэдэӀу!

СынитӀукӀэ слъэгъугъэри къыпфэсӀотэщт,
18 акъылышӀомэ къаӀотагъэу,

ятэхэм амыушъэфэу къаӀотэжьыгъэри:
19 чӀыгур пасэм щегъэжьагъэу ахэм язакъоу яягъ,

хымэ цӀыфи ахэсыгъэп.

20 БзэджашӀэр зэкӀэ къыгъэшӀэрэ мафэхэм хьазаб 
хэт,

гъэпщылӀакӀом зэкӀэ иилъэсхэр къыфэлъы-
тагъэх.

21 ЫтхьакӀумэ итыр щынэгъошхом ифэжъу макъ,
мамырым зыщыхэтыми зыгъэкӀодыщтыр 

къыфэкӀо.
22 ШӀункӀым зыщиухъумэнэу ар гугъэрэп,

чатэр ыпашъхьэшъ, къелыщтэп.
23 Ар чӀыпӀэ имызагъэу, «Тыдэ щыӀа?» ыӀозэ, 

хьалыгъу Ӏулъхьэм лъэхъуa,
имэфае зэрэблагъэр ешӀэ.

24 ТхьамыкӀагъомрэ къинымрэ ар агъэщынэ,
заом зыфэзыгъэхьазырыгъэ пачъыхьэм фэдэу 

зыӀэкӀаубытэ.
25 Ар Тхьэм ыӀэ зэрэфиӀэтыгъэм,

ЛъэкӀ Пстэури ЗиӀэм зэрэпэуцугъэм пай,
26 мэӀу пытэр ыӀыгъэу,

къаигъэу, дысэу зэрэпэшӀуекӀуагъэм пай.

a  15:23 Е: «Ащ чӀыпӀэ гъэнэфагъэ иӀэп – псэхалӀэхэр зышхырэ 
бгъэжъым иӀус».

27 БзэджашӀэм ынэгу шэм зэригъэцӀыурэм пай,
ыкохэм шэр зэратыригъэхъуагъэм пай,

28 къэлэ зэхэкъутагъэхэм ар адэтӀысхьащт,
унэхэу зыпари зэрымысыжьхэм,
унэхэу зизэхэтэкъожьыгъо къэсыгъэхэм 

арытӀысхьащт.
29 Ар баижьыщтэп:

имылъку ипхъыхьэ-итэкъу хъущт,
ащ хахъуи ышӀыжьыщтэп.

30 ШӀункӀым ар ӀэкӀэкӀышъущтэп,
ащ икъутамэхэр машӀом ыгъэгъущтых,
Тхьэм ижьыпахъэ ар ӀуилъэсыкӀыщт.

31 Улэу пкӀэнчъэр ащ фэгъэтӀылъыгъэшъ,
хьаулыеу орэмыгугъэ.

32 Джыри иуахътэ къэмысызэ,
икъоу ыгъотыжьыщт ылэжьыгъэр,
икъутамэхэми тхьэпэ шхъуантӀэхэр 

къапыкӀэщтхэп.
33 Бжалэм фэдэу, зигъо мыхъугъэ сэнашъхьэхэр 

ащ къыпызыжьыщтых,
зэйтун чъыгым фэдэу, къэгъагъэхэр 

къыпытэкъужьыщтых.
34 Джащ фэдэу Тхьэр зыгу имылъхэм язэӀукӀэ 

шӀугъэ хэлъыщтэп,
къолъхьаштэхэм ячэтэнгъэӀагъэхэр машӀом 

зэлъистыщтых.
35 Ахэм бзэджэшӀагъэр ашъо хафи тхьамыкӀагъор 

къалъфыгъ,
агуи мэхъэджагъэр изыбз.

ЯпшӀыкӀухэнэрэ шъхьэр

Аюбэ иджэуап

16 1 Джащыгъум Аюбэ къэгущыӀи, къыӀуагъ:
2 – Ащ фэдабэ сэ зэхэсхыгъ,
шъо зэкӀэми – шъугугъэпсэф тхьамыкӀ!

3 ГущыӀэ нэкӀхэм кӀэух афэхъущтба?
Ренэу укъыспэгущыӀэжьы, сыда къин 

озгъэлъэгъурэр?
4 Шъо сэ сачӀыпӀэ шъуитыгъэмэ,

сэри шъощ фэдэу къэсӀон слъэкӀыни,
сыкъышъупэуцуни гущыӀэхэмкӀэ,

шъузгъэмысэу сшъхьэ згъэсысыни,
5 жэкӀэ шъо шъугу къэсӀэтыни,

гущыӀэкӀэ шъуиуз сеӀэзэни.

Аюбэ игъыбз
6 СыкъэгущыӀэми, сиуз Ӏасэрэп,

зысыушъэфми – сыкъибгынэрэп.
7 Ащ сэ сиухыгъэ гущэба –

спэблагъэхэр зэкӀэ О бгъэкӀодыгъэхэба.
8 О сэ сыкъэуубытыгъa,

сэр-сэрэу шыхьатэу сызпэбгъэуцужьыгъ,
сиузхэри къыспэуцужьых,

ахэри къыспэшӀуекӀорэ шыхьатыхb.

a  16:8 Е: «ЗэлъагъэхэмкӀэ о сызэлъыуупӀыцӀагъ».
b  16:8 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.

9 Ащ игубж сызэпкъыретхъы, сыфэлъэгъурэп,
ыцэлышъхьэхэр къысфызэрегъэшхы,
сипый ынэ чанэу, нэтемыхэу къыслъэплъэ.

10 ЦӀыфхэм ажэ къызэтырахмэ, къыздэхьащхых,
къысэцӀацӀэхэзэ, сынэгушъхьэхэм къяох,
зэкъоуцуагъэхэу зэкӀэри къыспэуцужьых.

11 Тхьэм шъыпкъагъэ зыхэмылъхэм саритыгъ,
бзэджашӀэхэм саӀэкӀидзагъ.

12 Сэ сырэхьатыгъ, ау Ащ сызэхикъутагъ,
спшъэ къыубыти, сызэхигъэтэкъуагъ.
Псагъэ сишӀи Сызыфигъэуцужьыгъ,

13 Ищэбзаохэм сыкъаухъурэигъ.
Ащ скӀоцӀ илъхэр еупкӀатэх, къысшъхьасырэп,
чӀыгум тырекӀутэ сизэз.

14 Зэпымыоу уӀагъэ къыстырещэ,
зэолӀым фэдэу къызжэхэлъадэ.

15 Шъыгъо джэнэжъ зыфэсшӀи,
натӀэкӀэ сапэм сыхэгъолъхьагъa.

16 Нэпсым сынэгу есты,
сынитӀуи къэушӀункӀыгъ,

17 ауми сӀэхэм пцӀыр аӀэкӀэлъэп,
ситхьэлъэӀуи къабзэ.

Уашъом щыӀэ Очылыр
18 О чӀыгур! Слъы умыгъэбылъ –

сикуо макъи орэмыӀасэ!
19 Джы мары, ошъогум щыӀ сэ Сишыхьат,

Сиочыли лъэгапӀэм тес.
a  16:15 Ижъырэ джуртыбзэкӀэ тхыгъэ Ӏэпэрытхым итхагъэр: 
«сибжъакъо сапэм хэсыуӀубагъ».

20 ЗэгъэшӀужьакӀор – синыбджэгъуa,
Тхьэм нэпсыр фесэгъэхьы.

21 ЦӀыфыр иныбджэгъу хьыкумым 
зэрэщыфэочылырэм фэдэу

Сиочыл Тхьэм ыпашъхьэ сыщиухъумэщт.

22 Сиилъэсхэр ыкӀэм фэкӀохэба,
гъогоу къызытемыкӀыжьыхэрэм сэри сытехьажьы.

ЯпшӀыкӀублэнэрэ шъхьэр

17 1 Спсэ уцуагъэ,
симафэхэр сэухых,
бэныр къысэжэ.

2 Шъыпкъэ дэдэу, къызготхэр кӀэнэкӀэным 
фэкъаигъэхэба,

ахэм ягухьэ-гужъ сынитӀукӀэ сэлъэгъуба?

Аюбэ къыдеӀэнэу Тхьэм зэрелъэӀурэр
3 Къыскъоуцу, Ор-орэу, Уапашъхьэ сыщыухый.

Орымырмэ хэта сэ къыскъоуцощтыр?
4 Ахэм агухэр зэхэшӀыкӀым О фызэфэпшӀыгъэх,

къысщыгушӀукӀынхэм иамал яптыщтэп.
5 Ифедэ пае иныбджэгъухэм ямыхьакъ 

языӀуалӀэрэм
икӀалэхэм анэхэр къэушӀункӀыщтых.

a  16:20 Е: «Синыбджэгъухэр сэ къыздэхьащхых».

6 Тхьэм цӀыфхэм щысэ сэ сафишӀыгъ,
арышъ сынэгу къыкӀэужъунтхэх.

7 Гукъаом сынэхэр къызэфишӀыгъэх,
спкъышъоли зэрэпсэоу ныбжьыкъум фэд.

8 Шъыпкъагъэ зыхэлъхэм сызалъэгъукӀэ лъэшэу 
щынэщтых,

хыехэм агу Тхьэм ищынагъо зыгу имылъым 
фэплъыщт.

9 Ау шъыпкъагъэ зыхэлъхэр игъогу дэхыщтэп,
зыӀэхэр къабзэм иамал хэхъозэпытыщт.

10 Шъо зэкӀэми шъукъэкӀуати, шъукъэгущыӀ 
еблэми,

акъылышӀо шъухэзгъотэщтэп.

Аюбэ лӀэныгъэ закъор хэкӀыпӀэу къызэрэфэнэжьыгъэр
11 Симафэхэр блэкӀыгъэх, сигугъэхэр зэхэтэкъуагъэх,

сыгу шӀоигъохэр хьадэх.
12 Ахэм чэщыр мафэу аӀо.

«Нэфынэр,– аӀо ахэм,– мары благъэ», –
ау сэ шӀункӀым сыхэт.

13 Хьадырыхэ щыӀэ сиунэ сежэмэ,
шӀункӀым сипӀэ щызэтесэхыжьмэ,

14 бэным есӀомэ: «Оры сятэр»,
хьамлыухэми: «Шъоры сянэр ыкӀи шъоры 

сшыпхъур»,
15 ащыгъум тыдэ щыӀа сигугъэ?

Сигугъэ – хэт ар зылъэгъугъэр?
16 Хьадырыхэ дунаим сигугъэ ехыщт, икъэлапчъэ 

дэхьащт,
сигъусэу чӀыгум къыздыхэгъолъхьащт.

ЯпшӀыкӀуенэрэ шъхьэр

Былдад иятӀонэрэ псалъ

Аюбэ ыӀохэрэм апае Былдад ецӀацӀэ

18 1 Джащыгъум Шыуахъ щыщ Былдад къэгущыӀи, 
къыӀуагъ:

2 – Сыдигъуа уигущыӀэхэм кӀэух зафэпшӀыщтыр?
Егупшыси, етӀанэ тызэдэгущыӀэщт.

3 Хьайуаным фэдэу сыд пае о тэ тыплъытэра?
Сыд пае делашъокӀэ укъытэплъыра?

4 О, губжым хэтэу зыпсэ рыджэгужьрэр!
Ощ пае чӀыгум зыпари къытемынэжьыщтэу оӀуа,

къушъхьэ цакӀэхэр ячӀыпӀэ икощыкӀынхэу 
огугъа?

Тхьэм бзэджашӀэр зэригъэпщынэщтыр
5 Ары, бзэджашӀэм инэфынэ кӀосэщт,

аужыпкъэм мэшӀуачи къэнэжьыщтэп.
6 МашӀор ичэтэнгъэӀагъэ щыкӀосэщт,

ащ ышъхьагъ остыгъэри къыщыушӀункӀыжьыщт.
7 Илъэбэкъумэ япытагъэ къыщыкӀэщт,

рихъухьагъэхэм лъэбгъу къырадзыщт.
8 Ылъакъохэр лъэхъэгъэщтых,

хъытыум хэнэщтых.
9 Ылъэдакъэ лъэтӀэным ыубытыщт,

убытыпӀэм пытэу зыӀэкӀиубытэщт.
10 Ащ кӀапсэр чӀыгум щыфагъэтӀылъыгъ,

игъогу убытыпӀэхэр къыщежэх.

11 Лъэныкъо пстэуми къарыкӀырэ щынэгъошхохэм 
ар агъэщынэ,

ыуж итэу къылъэчъэх.
12 Ащ ыкӀуачӀэ зэкӀэ гъаблэм зыӀэкӀелъхьэ,

тхьамыкӀагъори къекъэрэгъулэ, 
зыщылъэпэощтым ежэ.

13 Ащ ыкӀышъо узым ышхыщт,
хьадэгъу щынагъомa ащ ыӀэпкъ-лъэпкъхэр 

ышхыщтых.
14 ЕжьыркӀэ щынэгъончъэгъэ чэтэнгъэӀагъэм ар 

къычӀалъэшъужьыщт,
Хьадырыхэ и Пачъыхьэ щынэгъошхо дэжь 

къащэщт.
15 Ащ ичэтэнгъэӀагъэ машӀом зэхистыхьащт,

тхъомзашхъоу стырэр ипсэупӀэ къытекӀутэщт.
16 Ылъапсэхэр ычӀэгъкӀэ къэгъущтых,

икъутамэхэри ышъхьагъыкӀэ пыгъукӀыщтых.
17 Ащ игугъу чӀыгум щашӀыжьыщтэп,

урамхэми ыцӀэ къащыраӀожьыщтэп.
18 Нэфым ар хафынышъ, шӀункӀым хагъэзыхьащт,

псэухэм ядунай тырафыщт.
19 Сабыий, пхъорэлъфи

къыкӀэнхэу илъэпкъ къыхэнэщтэп:
ар зыщыпсэущтыгъэм

зы нэбгыри къинэщтэп.
20 Ащ къехъулӀагъэр тыгъэкъохьапӀэм 

щызэхахынышъ, лъэшэу щтэщтых,
тыгъэкъокӀыпӀэми щынэгъошхом 

щызэлъиубытыщтых.
a  18:13 Ижъырэ джуртыбзэкӀэ тхыгъэ Ӏэпэрытхым итхагъэр: 
«Хьадэгъум ищыпэлъф».

21 Джары бзэджашӀэм иунэ зыфэдэр,
Тхьэр зыщамышӀэрэ чӀыпӀэм изытет.

ЯпшӀыкӀубгъонэрэ шъхьэр

Аюбэ иджэуап

Аюбэ иныбджэгъухэм апае зэрэтхьаусыхэрэр

19 1 Джащыгъум Аюбэ къэгущыӀи, къыӀуагъ:
2 – Бэрэ джыри къин сэжъугъэлъэгъущта,
къашъуӀохэрэмкӀи сызэгожъугъэутыщта?

3 Мары пшӀэгъогогъо шъо сышъуушъхьакӀугъ.
Шъуижъалымыгъэ шъутеукӀытыхьэрэба?

4 Сэ шъыпкъэ дэдэу псэкӀод згъэхъагъэмэ,
сипсэкӀодышӀагъэ – сэры зиӀофыр.

5 Ау сапашъхьэ шъущызышӀошӀыжьынэу,
сиемыкӀукӀэ сыжъугъэмысэнэу шъуфаемэ,

6 ащыгъум зэжъугъашӀэ: Тхьэм е къызэрэсихыгъэр,
ихъытыуи къызэрэстыридзагъэр.

7 Сэ сэкуо: «Мардж, къыстебэнагъэх!» – ау джэуап 
щыӀэп,

ӀэпыӀэгъум сыкӀэлъэӀоу сэджэ, ау сыхьыкумынчъ.
8 Тхьэм сигъогу къызэфишӀыгъ – сыблэкӀышъущтэп,

сигъогу шӀункӀыр къытырихъуагъ.
9 Ащ щытхъур стырихыгъ,

щытхъу танджыр сшъхьащихыгъ.



Аюб 19 

53

10 Лъэныкъо пстэумкӀи Ащ сызэхегъэтакъошъ, 
сэкӀоды.

Сигугъэ чъыгым фэдэу лъэпсэичэу ричыгъ.
11 Ащ игубж къысфызэкӀэнагъ,

ипыеуи селъытэ.
12 Ащ идзэхэр зэгъусэхэу къысэуцолӀагъэх,

етӀэ зэтетэкъуагъэ сапашъхьэ къыщагъэпсыгъ,
сичэтэнгъэӀагъэ ихъурэягъэкӀэ уцупӀэхэр 

къыщашӀыгъэх.

13 Ащ сшыхэр скӀэригъэкӀыгъэх,
къыспэблагъэхэри хымэ къысфэхъугъэх.

14 СиӀахьылхэми сычӀадзыжьыгъ,
синыбджэгъухэми сащыгъупшэжьыгъ.

15 СихьакӀэхэмрэ сиунэӀут бзылъфыгъэхэмрэ
хымэу салъытэ,
хэхэсым фэдэу къысэплъых.

16 УнэӀутым сыкъеджэмэ, джэуап щыӀэп,
сыжэ зэтесымылъхьэу ащ селъэӀун фае.

17 Сижьыкъащэ сишъуз ыгу щыкӀыгъ,
сшыхэм сашӀогуштэгъуадж.

18 Аужыпкъэм кӀэлэцӀыкӀухэм сызэрапэсырэп,
сызэралъэгъоу къыскӀэнакӀэх.

19 Синыбджэгъу благъэхэм сашӀогомыӀоу 
зыкъысщадзые,

шӀу слъэгъущтыгъэхэр зэкӀэ къыспэуцугъэх.
20 Шъорэ къупшъхьэрэ щэхъу къысхэнэжьыгъэп,

спси ерагъэу пытыжьa.

a  19:20 Ижъырэ джуртыбзэкӀэ тхыгъэ Ӏэпэрытхым итхагъэр: «Сцэхэм 
шъо акӀэрылъ къодыеу сыкъэнагъ».

21 ГукӀэгъу къысфэшъушӀ! ГукӀэгъу 
къысфэшъушӀ, синыбджэгъухэр;

Тхьэм ыӀэба сэ къысэуагъэр.
22 Тхьэм фэдэу сыд пае шъо сауж шъуфыра,

зэпымыоу шъукъысэцэлашхэра?

ИухъумакӀо Аюбэ къызэрэкъонэщтыр
23 О мы сигущыӀэхэр тхыгъагъэхэмэ,

тхылъыпӀэм тетхагъэхэу,
24 гъучӀыкӀэ ахэр хэгъэтхъыгъагъэхэмэ,

егъашӀэрэу мыжъом хэуӀучӀыкӀыгъагъэхэмэ!
25 Ау сэшӀэ: сэ си Шъхьэщэфыжь псэу,

аужыпкъэми Ар чӀыгум шъхьащытыщт!
26 СкӀышъо зыстезыкӀэ,

спкъышъолкӀэ сэ Тхьэр слъэгъущтa.
27 Джащыгъум сэ сынитӀукӀэ Ар слъэгъущт,

сэры нахь, нэмыкӀэп.
Сыгу сыбгъэгу къин зэрэщилъэгъурэр!

28 Шъо шъуӀомэ: «Ем ылъапсэ Аюбэ зыхэлъкӀэ,
сыдэущтэу тэ ащ ыуж тфына?» –

29 Ащыгъум шъоры шъыпкъэм чатэм шъущыщын,
губжым чатэр иӀашэшъ,

хьыкум зэрэщыӀэриb зэжъугъашӀэc.

a  19:26 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.
b  19:29 Е: «ХьыкумышӀыр зэрэщыӀэр».
c  19:29 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.

ЯтӀокӀэнэрэ шъхьэр

Цэфар иятӀонэрэ псалъ

20 1 Джащыгъум НаӀамэ щыщ Цэфар къэгущыӀи, 
къыӀуагъ:

2 – Гупшысэ гумэкӀхэм джэуапым 
сыкъыфагъэущы,

сагъэгупсэфырэп.
3 Сэ зэхэсэхы гые, ащ сеушъхьакӀушъ,

сиакъыл джэуап стыжьынэу къысеӀо.

Цэфар бзэджашӀэхэм къапыщылъыр къеӀо
4-5 ИжъыкӀэ зэрэщытыгъэр –

цӀыфыр мы чӀыгум Тхьэм къызыщытыригъэу-
цуагъэм щегъэжьагъэу, –

бзэджашӀэхэм ячэф зэрэмыкӀыхьэр,
тхьэнчъэхэм ягушӀуагъо зэрэнэгъэупӀэпӀэгъур о 

пшӀэрэба?
6 Ипэгагъэ ошъогум кӀэрэу еблэми,

ышъхьи ошъуапщэмэ анэрэс фаеми,
7 ищэуакӀо фэдэу ар егъашӀэрэу кӀодыжьыщт,

зылъэгъугъэхэр кӀэупчӀэщтых: «Тыдэ джы ар 
щыӀа?»

8 ПкӀыхьапӀэу быбыжьынышъ, агъотыжьыщтэп,
чэщ нэпӀэхъэу бзэхыжьыщт.

9 Тхьэнчъэр зылъэгъущтыгъэ нэм, ащ нахьэу 
ылъэгъужьыщтэп,

ичӀыпӀэ кӀаси теплъэжьыщтэп.

10 Ащ икӀалэхэр сэдэкъэхэдзхэм яубзэщтых,
ытыгъугъэр зэкӀэ ежь ыӀитӀукӀэ аритыжьыщт,

11 ыпкъышъол ныбжьыкӀэ кӀочӀэшхор
сапэм дыхэгъолъхьажьыщт.

12 Ем ыжэ кӀоцӀ ыгъэӀэшӀоу къыщэхъуми,
бзэгу чӀэгъым чӀегъэбылъхьэми,

13 фэсакъэу, къызыӀуимыдзэу,
ыжэ дегъэлъми,

14 а шхыныр ащ ыныбэкӀоцӀ
блэм ищэнаут фэдэу ихъухьащт.

15 Мылъкоу ыдырыгъэхэр къыжыжьыщтых, –
ахэр ащ ыныбэкӀоцӀ Тхьэм къырихыжьыщтых.

16 Блэм ищэнаут ар кӀэшъущт,
ащ изэцэкъэгъу ар ыукӀыщт.

17 Ехьыжьагъэу чъэрэ псыхэр,
псыхъохэу шъоумрэ щэмрэ зыдэтхэр ащ 

ылъэгъущтхэп.
18 ХэмыӀабэу зэригъэуӀугъэр аритыжьыщт,

иӀоф къыкӀэкӀуагъэм ыгъэгушӀожьыщтэп.
19 ТхьамыкӀэхэр ыгъэпщылӀыщтыгъэхэба, 

хъэтэпэмыхь ышӀыщтыгъэхэба,
унэу ымышӀыгъэхэр къатырихыщтыгъэхэба!

20 Ыныбэ изы хъущтэп,
инэй-псыягъэкӀи ыугъоигъэр къэнэщтэп.

21 Ибэшхыгъэ зыпари къыӀэкӀэкӀыгъэпышъ,
инасып бэрэ ыкъудыищтэп.

22 Зэрэбайзэ тхьамыкӀагъор къыфэкӀощт,
аушъхьакӀугъэхэм зэкӀэми аӀэхэр 

къыфаӀэтыщт.

23 Ыныбэ изыбзэу зиушъэкӀэ,
Тхьэм игубж имэшӀошхо ащ къыфитӀупщыщт,
ощхышхоу ыпкъышъол къытырикӀутэщтa.

24 ГъучӀ Ӏашэм ӀэкӀэкӀыгъэми,
джэрз щэбзащэм зыкъыхисэщт:

25 щэбзащэр ыкӀыб хэхьащт,
щэбзапэр ишӀу пхырыкӀыщт.
Джащыгъум хьадэгъум итхьамыкӀагъо 

къышъхьащыхьащт!
26 ШӀункӀым зиушъэфыгъ, ащ къежэ,

цӀыфыр зыкӀэмыпщэрэ машӀом ар 
хэстыхьащт,

ичэтэнгъэӀагъэ къычӀэнагъэри зи къэмынэу 
ыстыщт.

27 Тхьэнчъэм ибзэджэшӀагъэхэр ошъогум 
къызэӀуихыщтых,

чӀыгуми ащ зыкъыпиӀэтыщт.
28 Иунэ илъ мылъкур ипхъыхьэ-итэкъу хъущт,

Тхьэм игубж мафэ псым фэдэу ар 
зэбгырычъыщт.

29 Джары бзэджашӀэхэм Тхьэм 
къафигъэхьазырыгъэр,

Ащ афыхихыгъэр.

a  20:23 ЗэрэзэбдзэкӀын плъэкӀыщтхэм ащыщ. Ижъырэ джуртыбзэкӀэ 
тхыгъэ Ӏэпэрытхым мы чӀыпӀэр щызэхэфыгъуай.

ЯтӀокӀэнэрэ зырэ шъхьэр

Аюбэ иджэуап

21 1 Джащыгъум Аюбэ къэгущыӀи, къыӀуагъ:
2 – ШъукъысэдэӀуи, сигущыӀэхэм шъунаӀэ 

атешъудзи,
ащыкӀэ зи мыхъуми гужьыдэгъэкӀ 

шъукъысфэхъу.
3 СыкъэгущыӀэфэ зышъущыӀ,

къэсӀощтыр къызысыухыкӀэ, 
шъукъыздэхьащхын шъуфит.

4 ЦӀыфыр ара адэ сэ сызэтхьаусыхылӀэрэр?
ЩэӀагъэ зэрэсимыӀэр адэ ушъхьагъунчъа?

5 Шъукъысэплъымэ, лъэшэу шъукъыкӀэщтэщт,
ӀэкӀэ шъужэ шъуубытыжьыщт.

6 Ащ сегупшысэмэ, сэтхыо,
спкъышъол кӀэзэзым зэлъештэ.

БзэджашӀэхэр насыпышӀохэу Аюбэ зэрилъытэрэр
7 Сыд пае бзэджашӀэхэр жъы охъуфэхэкӀэ 

псэухэра,
сыд пае акӀуачӀэ хэхъо зэпыта?

8 Ясабыйхэр къяпхъэкӀыгъэх,
къакӀэхъуагъэхэр апашъхьэ итых.

9 Яунэхэр мамырых, щынагъуи арылъэп,
Тхьэм ибэщи атефэрэп.

10 Ябыгъу ренэу егъэлъыхъожьых,

ячэм шкӀэ къехьыжьы, шэрэзыжьырэп.
11 Ӏэхъогъум фэдэу къыдагъэкӀырэ 

якӀэлэцӀыкӀухэр
мэджэгух, мэтӀарэх.

12 Шъонтырыпэмрэ пщынэтӀаркъомрэ орэд 
къадаӀо,

сырынэм едэӀухэзэ, мэчэфых.
13 Ямафэхэр бзэджашӀэхэм насыпышӀоу 

агъашӀэхэшъ,
рэхьатэу хьадырыхэ мэкӀожьых.

14 Ахэм Тхьэм раӀо: «ТкӀэрыкӀ!
О уигъогухэр тшӀэнэу тэ тыфаеп.

15 ЛъэкӀ Пстэури ЗиӀэм тыфэлэжьэнэу хэта Ар?
Ащ телъэӀукӀэ сыда шӀуагъэу 

къытфыхэкӀыщтыр?»
16 Ау бзэджашӀэхэм ящыӀэкӀэшӀу ежьхэм аӀэ 

илъэп.
Ахэм зэкъуадзэхэрэр спэчыжьэх.

17 БзэджашӀэмэ яостыгъэ бэрэ кӀуасэу мэхъуа?
Ахэм тхьамыкӀагъор бэрэ къафакӀоу мэхъуа?
Тхьэр губжым хэтэу хьазаб атырелъхьа?

18 Ахэр жьыбгъэм хэлъ уарзэм,
фыркъом фэдэу жьыхьарзэм зэрихьэхэу мэхъуа?

19 Шъо шъоӀо: «Тхьэм пщыныжьыр
ахэм акъохэм афегъашӀо».

ТапэкӀэ ар къагурыӀонэу
яфэшъуашэр Ащ арерэгъэгъот!

20 ЯкӀодыгъо анитӀукӀэ арэлъэгъу,
ЛъэкӀ Пстэури ЗиӀэм игубжыкӀэ зарэгъэшъокӀ!

21 ЯщыӀэныгъэ мафэхэр аухыхэу, зылӀэхэкӀэ,
яунагъохэм зыкӀи ящыкӀэгъэжьхэп.

22 ЛъэкӀ зиӀэхэм Ащ хьыкум атырешӀыхьэмэ –
зыгорэм Тхьэр Ӏушыгъэм фигъэсэн ылъэкӀыщта?

23 Зым ыкӀуачӀэ изэу малӀэ,
щынэгъончъэу, рэхьатэу,

24 ыпкъышъол зэризэуa,
ыкъупшъхьэхэм куцӀыр зэрарылъэу идунай 

ехъожьы.
25 Адрэр гукъаом ыпсэ зэлъиӀыгъэу,

шӀу закъуи игъашӀэм зэримылъэгъулӀэжьыгъэу 
малӀэ.

26 Ау ахэр зэгъусэхэу,
хьамлыумэ зэлъаупӀыцӀагъэхэу чӀыгум 

зэдыхэлъыщтых.

27 СэшӀэ сэ шъо шъузэгупшысэхэрэр,
хъор-шэрыгъэу сфызэкъуажъудзэхэрэр.

28 Шъо шъоӀо: «Лъэрыхьэм иунэ,
чэтэнгъэӀагъэхэу бзэджашӀэхэр 

зыщыпсэущтыгъэхэр тыдэ щыӀэха?»
29 Шъо зекӀоу къышъоуалӀэхэрэм 

шъуяупчӀыгъэба,
ахэм якъэбархэри зэхэшъухыгъэхэба:

30 мэфаем бзэджашӀэм зыпари 
къызэремыхъулӀэрэр,

губжышхом имафи ащ нэмысэу 
лъэныкъорыгъазэу зэрэрекӀокӀырэр?

a  21:24 Е: «Щалъэу чэмыр зэрищырэм щэр из».

31 Хэт ащ ынэгу кӀаплъэзэ шъыпкъэр езыӀощтыр?
ЫшӀагъэхэм къакӀэкӀуагъэр хэта 

ӀузгъэкӀэжьыщтыр?
32 ШъхьэкӀафэ фашӀызэ, ар агъэтӀылъынэу ахьы,

къэрэгъулэхэри ибэн Ӏуагъэуцох.
33 КӀэй чӀыгур фэшъаб.

ЫужыкӀэ купышхо къекӀы,
ыпэ итхэми япчъагъи лъытэгъуае.

34 ГущыӀэ мыщыухэмкӀэ шъукъысэушъыинэу 
шъуфая?

Шъуипсалъэхэр зэкӀэ – пцӀы закӀ!

ЯтӀокӀэнэрэ тӀурэ шъхьэр

Елифаз иящэнэрэ псалъ

Елифаз шъхьэихыгъэу Аюбэ зэриумысырэр

22 1 Джащыгъум Тэман щыщ Елифаз къэгущыӀи, 
къыӀуагъ:

2 – ЦӀыфым Тхьэм федэ къыфихьын ылъэкӀыщта?
Орэ анахь цӀыф губзыгъ еблэми – шӀуагъэ Ащ 

къыфихьын ылъэкӀыщта?
3 О шъыпкъагъэ зэрэпхэлъым

ЛъэкӀ Пстэури зиӀэм сыд фэдэ гушӀуагъуа 
фыхэлъыр?

О псэкӀодышӀагъэ зэрэуимыӀэм
сыд фэдэ феда Ащ фыхэлъыр?

4 Угу Тхьэм щынагъо зэрэфилъым пае уегъэмыса,
ащ пая хьыкумым узкӀырищалӀэрэр?

5 Хьау, уигухьэ-гужъ гъунэнчъэба,
хэбзэнчъагъэу пшӀэхэрэми кӀэух яӀахэба!

6 Ушъхьагъунчъэу о пшыхэм шэсхэр 
къаӀыпхыщтыгъэх,

ӀэпцӀэ-лъапцӀэхэм ящыгъынхэр къащыпт-
хъыщтыгъэх.

7 ПсыфалӀэ лӀэрэм о псы ептыщтыгъэп,
мэлакӀэ лӀэрэми хьалыгъу ӀэкӀэплъхьанэу 

уфэягъэп,
8 ЛъэкӀ зиӀэ цӀыфым о чӀыгу ептыщтыгъ,

ӀэнатӀэ зыӀыгъыр ащ итӀысхьэщтыгъ.
9 Шъузабэхэр ӀэпыӀэгъунчъэу о 

ӀубгъэкӀыжьыщтыгъэх,
ибэхэри ӀэнэкӀэу къэбгъанэщтыгъэх.

10 Джары лъэтӀэныр къызкӀыогъэтӀылъэкӀыгъэр,
джары ошӀэ-дэмышӀэ щынагъом 

узыкӀызэгуигъэутырэр,
11 Джары унитӀу шӀункӀыр зыкӀапэӀухъуагъэр,

псы орышхор къызкӀыптеуагъэр.

12 Тхьэр уашъом нахьи нахь лъагэба?
Яплъэлъ жъуагъохэм, ахэр зэрэлъагэхэр!

13 Ау о оӀо: «Тхьэм ишӀэныгъэ тыдэ нэсэу оӀуа?
ШӀункӀым къыхэплъызэ, Ащ хьыкум ышӀын 

ылъэкӀынэу оӀуа?
14 Ар ошъуапщэхэм акъогъушъ, тилъэгъурэп,

ар ошъогу гъэӀагъэм къыщекӀокӀы».
15 Пэсэрэ гъогум джыри о утетэуи,

бзэджашӀэхэр зэрыкӀощтыгъэхэ гъогум урыкӀоуи?

16 ЯпӀалъэ къэмысызэ ахэр агъэкӀодыгъэх,
алъапсэхэри псым кӀихыгъэх.

17 Ахэм Тхьэм: «ӀукӀ!
ЛъэкӀ Пстэури ЗиӀэм сыда тэ къытишӀэн 

ылъэкӀыщтыр?» – раӀощтыгъ,
18 ау яунэхэр Ащ шӀукӀэ ыушъэщтыгъэх.

Арышъ, ахэм зэкъуадзэхэрэр спэчыжьэх.
19 Ахэр зэрэкӀодыхэрэр залъэгъукӀэ, шъыпкъагъэ 

зыхэлъхэр лъэшэу мэгушӀох,
моущтэу аӀозэ, хыехэри ахэм адэхьащхых:

20 «Типый лъэпсэкӀод хъугъэ,
къыкӀэныгъэри машӀом зэхистыхьажьыгъ».

Тхьэм ешӀужьынэу Елифаз Аюбэ зэреушъыирэр
21 Тхьэм уешӀужьымэ, рэхьатныгъэ бгъотыщт,

етӀанэ шӀугъэри къыпфэкӀожьыщт.
22 Ушъыеу Ащ къыуиӀорэр шти,

Ащ игущыӀэхэр угу щыухъумэх.
23 О ЛъэкӀ Пстэури ЗиӀэм фэбгъэзэжьымэ,

бзэджэшӀагъэр уичэтэнгъэӀагъэ чӀэпфымэ,
уищыӀэныгъэ зэтеуцожьыщт.

24 Дышъэм сапэм фэдэу уеплъымэ,
Офыр чӀыпӀэм къыращыгъэ дышъэр псым хэлъ 

мыжъуакӀэм еолъытымэ,
25 джащыгъум ЛъэкӀ Пстэури ЗиӀэр о 

уидышъэщт,
тыжьын таем ычӀыпӀэу Ар уиӀэщт.

26 Джащыгъум ЛъэкӀ Пстэури ЗиӀэм пае о угушӀощт,
умыукӀытэу Тхьэм уинэплъэгъу фэбгъэзэжьыщт.

27 УелъэӀумэ, Тхьэм укъызэхихыщт,
тхьэлъанэу птыгъэхэри о бгъэцэкӀэжьыщтых.

28 О зэрипхъухьэрэм фэдэу зэкӀэри хъущт,
уигъогу нэфынэм къызэлъигъэшӀэтыщт.

29 «Ахэр къэӀэтыжьых!» пӀоу,
гъэцӀыкӀугъэ хъугъэхэм апае уелъэӀумэ –
зыгу кӀодыгъэхэр Ащ къыгъэнэжьыщтых.

30 О пӀэхэм якъэбзагъэ
аужыпкъэм мысэри Тхьэм къыкъуигъэнэжьыщт.

ЯтӀокӀэнэрэ щырэ шъхьэр

Аюбэ иджэуап

Аюбэ Тхьэм ыпашъхьэ иуцо зэрэшӀоигъор

23 1 Джащыгъум Аюбэ къэгущыӀи, къыӀуагъ:
2 – Непи ситхьаусыхэн зэрэдыдж,
Ащ ыӀэa онтэгъушъ, сегъэщэӀу.

3 Тхьэр къызыщызгъотын слъэкӀыщтыр сэ 
сшӀэщтыгъэ гущэмэ!

Ащ иунэ сэ сихьан слъэкӀынэу щытыгъэ гущэмэ!
4 Сэ сиӀоф Ащ ыпашъхьэ къыщисӀотыкӀыни,

сыжэ зэтесымылъхьэу зысыухыижьыни.
5 Ащ джэуапэу къыситыжьыщтыр сэ зэзгъэшӀэни,

Ащ къысиӀорэр, сэ къызгурыӀони.
6 ЛъэкӀэу иӀэ пстэумкӀэ адэ Ар сэ 

къысэнэкъокъуныя?

a  23:2 ИжъыкӀэ зэрадзэкӀыгъэ Ӏэпэрытхыхэм ащыщ горэм джаущтэу 
хэт. Ижъырэ джуртыбзэкӀэ тхыгъэ Ӏэпэрытхым итхагъэр: «Сэ сӀэ».

Хьау! ЫнаӀэ тетэу Ежь ышъхьэкӀэ Ар 
къысэдэӀуни.

7 Джащыгъум шъыпкъагъэ зыхэлъхэр Ащ едэони,
сэ СихьыкумышӀ егъашӀэрэу сиухыижьыни.

8 Мары ыпэкӀэ сэкӀо – Ар щыӀэп,
сыкъызэкӀэкӀожьыми – Ар згъотырэп.

9 Темырым зыгорэ щегъахъэми – Ар слъэгъурэп,
къыблэмкӀэ зигъазэми – Ащ гу лъыстэрэп.

10 Ау Ежь сэ сигъогу дэгъоу щыгъуаз.
Серэушэт фаемэ – дышъэу сыкъычӀэкӀыщт.

11 Ащ сыфэшъыпкъэу игъогу сытетыгъ,
Ащ игъогу сыухъумэщтыгъэ, сыдэхыщтыгъэп.

12 Иунашъохэр сыукъощтыгъэхэп,
хьалыгъоу сищыкӀагъэм нахьи
ИгущыӀэхэр нахь згъэлъапӀэщтыгъэх.

13 Ау Тхьэм рихъухьагъэмэ, хэта Ащ пэуцужьын 
зылъэкӀыщтыр?

Зыфаер Ащ ешӀэ.
14 Сфигъэнэфагъэр ыгъэцэкӀэжьыщт,

фэдэ ӀэпэчӀэгъанэу бэ Ащ иӀэр!
15 Ары Ащ ыпашъхьэ сэ сызыщыкӀэзэзырэр,

сегупшысэшъ, Ащ сыщэщынэ.
16 Тхьэм сыгу лӀыгъэр рихыгъ,

ЛъэкӀ Пстэури ЗиӀэм лъэшэу сигъэщынагъ.
17 Ау сынэгу къизыхъуагъэ шӀункӀыми,

мэзахэми сигущыӀэ къызэпагъэугъэп.

ЯтӀокӀэнэрэ плӀырэ шъхьэр

ТхьамыкӀэхэм ящыӀакӀэ хьазаб

24 1 Сыд пае ЛъэкӀ Пстэури ЗиӀэм
хьыкум уахътэр ымыгъэнафэра?
Сыд пае Ар зышӀэхэрэр
а мафэм хьаулыеу ежэхэра?

2 ЦӀыфхэм гъунапкъэхэр лъагъэкӀуатэх,
Ӏэхъогъу тыгъугъэхэр агъэхъух.

3 Ибэм щыдыр тырахы,
шъузабэм цур шэсэу Ӏахы,

4 гъогум тхьамыкӀэр тырадзы,
къулайцызэу чӀыгум тетхэм загъэбылъын фаеу 

мэхъу.
5 ШъофнэкӀым ит щыд Ӏэлхэм афэдэу

тхьамыкӀэхэр яӀофшӀэн лъыдэкӀых:
ежьхэми ясабыйхэми ашхыщтым

шъофым щылъэхъух.
6 Ямыгубгъохэм ащэхыжьых,

бзэджашӀэхэм ясэнэшъхьэшӀапӀэ къинагъэр 
къаугъоижьы.

7 Щыгъынынчъэхэу, ӀэпцӀэ-лъапцӀэхэу чэщхэр 
рахых –

чъыӀэ гъуркӀыми зытырахъон яӀэп.
8 Къушъхьэм ощхыхэм щагъэшъух,

ухъумапӀэ лъыхъухэу, къушъхьэ цакӀэхэм 
зыкӀарагъапкӀэ.

9 Ибэр быдзыпэм пачы,

тхьамыкӀэхэм ясабыйхэр шэсэу аштэх.
10 Щыгъынынчъэу, пцӀанэу ахэм къакӀухьэ,

лэжьыгъэ бганэхэр зэрахьэхэми, мэлэкӀалӀэу 
къэнэх.

11 Дэпкъхэм азыфагуa зэйтун дагъэр щыкӀафы,
псы фалӀэ лӀэхэзэ, сэнашъхьэр ащытӀэ.

12 ЛӀэхэрэр къалэм щэщэӀух,
мыхъужьын уӀагъэ зытелъхэр ӀэпыӀэгъум 

еджэх.
Ау Тхьэм мызэфэныгъэм гу лъитэрэп.

Жъалымхэм чэщым бзэджэшӀагъэхэр зэрашӀэхэрэр
13 ЩыӀэх нэфынэм пэуцухэрэр –

ащ игъогухэм ахэр ащыгъуазэхэп,
арыкӀохэрэп ыкӀи.

14 ТхьамыкӀэмрэ къулайцызымрэ ыукӀынхэу
укӀакӀор нэфшъагъом къэтэджы,
тыгъуакӀом фэдэу, ар чэщым щэкӀуашъэ.

15 Чэпэзэхэогъум хэтакӀор фэплъыры,
зэреӀожьы: «Зыми ынэ къыстеплъэщтэп», –
ынэгуи рехъо.

16 ШӀункӀым ахэр унэхэм арэох,
мафэрэ яунэхэм зырашӀыхьажьы,
нэфынэр зыфэдэм щыгъуазэхэп.

17 Пчэдыжьыр ахэмкӀэ шӀункӀыбз,
шӀункӀым ищынагъохэр ахэм якӀасэх.

a  24:11 ЗэрэзэбдзэкӀын плъэкӀыщтхэм ащыщ. Ижъырэ джуртыбзэкӀэ 
тхыгъэ Ӏэпэрытхым мы чӀыпӀэр щызэхэфыгъуай.

БзэджашӀэхэм къяжэрэрa

18 Ау ахэр – псышъхьашъом телъ тхъурбэ къодыех,
ячӀыгу Ӏахьэ бгыбзэ телъ,
гъогу гори ясэнэшъхьэшӀапӀэ екӀурэп.

19 Тыгъэнэстырымрэ огъумрэ осыр адыры,
псэкӀодышӀэхэр хьадырыхэ зыӀуелъашъох.

20 Ным ахэр щыгъупшэщтых,
хьамлыухэм гъомлапхъэ афэхъущтых,

зыми ыгу ахэр къэкӀыжьыщтхэп:
ер чъыгым фэдэу иупкӀыгъэ хъущт.

21 Лъфыгъэнчъэр ахэм нэпч рафы, ыгу хагъэкӀы,
шъузабэми шӀу фашӀэрэп.

22 Ау Тхьэр Ежь ыкӀуачӀэкӀэ лъэшхэм афырикъущт,
ахэм загъэпытагъ, ау псэущтхэми ашӀэрэп.

23 Ахэр зыми ымыгъэгумэкӀынхэм иамал Ащ 
къареты,

ау ынэхэмкӀэ ахэм ягъогухэр Ащ елъэгъух.
24 Зы нэгъэупӀэпӀэгъукӀэ заӀэтышъ, мары – ахэр 

щыӀэжьхэп,
адрэ пстэуми афэдэу ахэр тефэхэшъ, малӀэх:

коцышъхьэм фэдэу ахэр паупкӀых.

25 Арыба зэрэщытыр? Хэта пцӀы сыусыгъэкӀэ 
сызыгъэмысэщтыр,

къэсӀуагъэр мытэрэзэу зыӀощтыр?
a  24:18 Мы пычыгъом хэт гупшысэхэр джырэ нэс Аюбэ къыӀуагъэхэм 
атемыфэхэу къыпшӀошӀы. Ащ шъхьэусыгъуищ иӀ: 1) Иныбджэгъухэм 
къаӀуагъэхэм ащыщхэр ежь игущыӀэхэмкӀэ къыкӀеӀотыкӀыжьых. 
2) Мыр Цэфар иаужырэ псалъ, зыгорэхэм ар я 27-рэ шъхьэм ыуж итын 
фэягъэу алъытэ. 3) Джырэ нэс Аюбэ къыӀуагъэм димыштэрэ мыщ 
хэтэп. Аюбэ игупшысэхэр иныбджэгъухэм афэдэу лъэныкъорыгъазэу 
зэрэщымытхэр мы псалъэм къегъэлъагъо.

ЯтӀокӀэнэрэ тфырэ шъхьэр

Былдад иящэнэрэ псалъ

ЛӀэныгъэ зиӀэр Тхьэм ыпашъхьэ щыхыеп

25 1 Джащыгъум Шыуахъ щыщ Былдад къэгущыӀи, 
къыӀуагъ:

2 – ЛъэкӀыри щынагъори Тхьэм ыдэжь щыӀэх,
ИлъэгапӀэ Ащ мамырныгъэр щегъэпсы.

3 Ащ идзэхэр хэта къэзылъытэн зылъэкӀыщтыр?
Ащ инэф зытемыпсэрэ цӀыфхэм ахэта?

4 Арэу зыхъукӀэ Тхьэм ыпашъхьэ цӀыфым 
сыдэущтэу зыщиухыижьыщта?

Бзылъфыгъэм къылъфыгъэри къэбзэщта?
5 Мары аужыпкъэм мазэри нэфынэп,

Ащ иеплъыкӀэкӀэ жъуагъохэми янэф пщагъу.
6 Арэу щытымэ, цӀыфыр – хьамлыу,

лӀэныгъэ зиӀэр – хъунэ!

ЯтӀокӀэнэрэ хырэ шъхьэр

Аюбэ иджэуап

Былдад игущыӀэхэм Аюбэ зэракӀэнакӀэрэр

26 1 Джащыгъум Аюбэ къэгущыӀи, къыӀуагъ:
2 – КӀочӀаджэм о ӀэпыӀэгъу узэрэфэхъугъэр!

ЗыӀэ къефэхыгъэм о уишӀуагъэ 
зэребгъэкӀыгъэр!

3 Акъылынчъэм упчӀэжьэгъу о узэрэфэхъугъэр!
ШӀэныгъэ икъу ащ о зэрэӀэкӀэплъхьагъэр!

4 А гущыӀэхэр хэта о озыгъэшӀагъэхэр?
Хэт ыпса о ужэкӀэ къэгущыӀагъэр?

КъыгъэшӀыгъэмэ Тхьэр анахь лъагa

5 ЩымыӀэжьхэм яныбжьыкъухэр кӀэзэзым 
зэлъиубытыгъэх,

чӀычӀэгъ псыхэри ахэм ахэсхэри мэсысых.
6 ЛӀагъэхэм ядунай Тхьэм ыпашъхьэ щызэӀухыгъ,

КӀодыпӀэриb Ащ шӀогъэбылъыгъэп.
7 Темырыр Ащ нэкӀым ышъхьагъ 

щизэӀуигъэкӀотыгъ,
зыпари зыдэщымыӀэм чӀыгур щыпилъагъ.

8 Ащ псыр Ежь иошъуапщэхэм ащеугъои,
ау ошъуапщэхэр ахэм яонтэгъугъэ 

къырищэхыхэрэп.
9 Иошъуапщэ къырехъухышъ,

Ипачъыхьэ тахътэc Ащ егъэбылъы.
10 Нэфынэмрэ шӀункӀымрэ ягъунапкъэ щизэу

Ащ псышъхьашъор къытхыхьагъ.
11 Уашъом ылъапсэхэр мэсысых,

Ащ ишыблэ гъогъо мэкъэшхо щэщынэх.
12 Ежь ыкӀуачӀэкӀэ Ащ хыр егъэуалъэ,

a  26:5 Я 5–14-рэ усэхэр Былдад ипсалъэу я 25-рэ шъхьэм хэтым 
пыдзагъэхэу зыгорэхэм алъытэ.
b  26:6 ДжуртыбзэкӀэ: «Аваддон».
c  26:9 Е: «Мазэу зэрызым ынап».

Ежь иакъылкӀэ Ащ Рахьабa зэхегъэтакъо.
13 Ащ ижьыкъащэ ошъогур къегъэшӀэты,

Ащ ыӀэ блэу цӀанлъэрэр еукӀы.
14 А зэкӀэри Ащ иӀофхэм ащыщэу зы Ӏахь ныӀэп!

Ащ ехьылӀагъэу тэ зэхэтхырэр Ӏушъэшъэ макъ 
ныӀэп!

Ащ илъэкӀ ишыблэ гъогъо мэкъэшху, хэт ар 
зыгурыӀощтыр?

ЯтӀокӀэнэрэ блырэ шъхьэр

Аюбэ зэфэхьысыжь зэришӀырэр

27 1 Арыти, Аюбэ ипсалъэ лъигъэкӀуатэзэ, къыӀуагъ:
2 – Шъыпкъэ дэдэу, щыӀ Тхьэу
зэфагъэр спэзыубытыгъэр,
ЛъэкӀ Пстэури ЗиӀэу, гукъаокӀэ сыбгъэгу 

къэзыушъагъэр:
3 жьы къасщэу сыщэӀэфэ,

Тхьэм къысхилъхьэгъэ псэм спэбзыйкӀэ 
сыкъебгынэфэ,

4 сӀупэхэм мышъыпкъэр къаӀощтэп,
сыбзэгуи пцӀы къыпыкӀыщтэп.

5 КъэшъуӀуагъэр шъыпкъэкӀэ ныбжьи 
къыжъудезгъэштэщтэп,

сэлӀэфэ, сыгу къабзэу къэзгъэшӀэщт.

a  26:12 Рахьаб – тхыдэхэм ахэт хьакӀэ-къокӀэжъ; къикӀырэр: 
«зэӀыхьаныгъ, бзэджагъ».

6 Сишъыпкъагъэ пытэу сӀыгъыщт, 
сыкӀэрыкӀыщтэп,

сэпсэуфэ сыгуи сигъэмысэщтэп.

7 Сипый бзэджашӀэу арэлъыт,
къыспыщытыр – хабзэр ыукъоу!

8 КӀэухыр ащ къызыфакӀокӀэ,
ищыӀэныгъэ Тхьэм зыӀихыкӀэ,
сыд фэдэ гугъапӀа тхьэнчъэм иӀэр?

9 ТхьамыкӀагъор ащ къызыфакӀокӀэ,
икуо макъэ Тхьэм зэхихынэу оӀуа?

10 ЛъэкӀ Пстэури ЗиӀэм пае ар гушӀощта,
сыд фэдэрэ уахъти ащ Тхьэм зыфигъэзэщта?

11 Тхьэм ыкӀуачӀэ сэ шъущызгъэгъозэщт,
ЛъэкӀ Пстэури ЗиӀэм игъогухэри 

шъушӀосыушъэфыщтхэп.
12 Мары, а зэкӀэри шъо шъушъхьэкӀэ 

шъулъэгъугъэх.
Арымэ, сыд пае гущыӀэ нэкӀхэр 

къашъуӀохэра?

Тхьэм бзэджашӀэхэм атыришӀыхьащт хьыкумырa

13 Мары бзэджашӀэхэм Тхьэм афигъэхьазырыгъэ 
Ӏахьэр,

a  27:13 Мы усэхэр гъогогъуиплӀэ зэтефыгъэу къыбгурыӀонхэ 
плъэкӀыщт: 1) Мыхэр ящэнэрэ псалъэр къэзымышӀырэ Цэфар 
игущыӀэх. 2) Я 25-рэ шъхьэм Былдад къыщишӀырэ псалъэм 
пыдзагъэх. 3) Иныбджэгъухэм акӀэнакӀэзэ ахэм ягущыӀэхэр Аюбэ 
ежь игущыӀэхэмкӀэ къыкӀеӀотыкӀыжьых. 4) Зэрэщыт шъыпкъэмкӀэ, 
мыхэр Аюбэ игущыӀэх.

мары ЛъэкӀ Пстэури ЗиӀэм жъалымым кӀэнэу 
къыритыщтыр:

14 сабыибэ ерэӀ фаеми – чатэм ахэр 
екӀодылӀэщтых,

ащ къытекӀыгъэхэм гъомлапхъэр афикъущтэп.
15 Ащ ыуж къэнагъэхэр емынэм 

зыдихьыжьыщтых,
яшъузабэхэми агъэежьыщтхэп.

16 Еблэми тыжьыныр сапэм фэдэу хъоеу ерэугъой,
щыгъынхэри бэдэдэу ерэдых,

17 ахэр зэкӀэ шъыпкъагъэ зыхэлъым 
зыщилъэщтых,

тыжьыныри хыехэм зэфагощыжьыщт.
18 Бэджыхъым фэдэу ащ иунэ пытэп,

ичыли зэхэкъутэжьы.
19 Ар баеу чъыежьыщт, ау тхьамыкӀэу 

къэтэджыжьыщт,
ынапӀэхэр къызэтырихыхэмэ, зыпари 

иӀэжьыщтэп.
20 Псы къиугъэу щынэгъошхом ар зэлъиубытыщт,

жьыхьарзэшхом чэщым ар Ӏуихыщт.
21 ТыгъэкъокӀыпӀэ жьыбгъэшхом зыкъиӀэтыни, 

рихьыжьэщт,
зэрыт чӀыпӀэм рихыщт.

22 ХьапкӀэкӀэ ащ зызыкӀиӀэжьыкӀэ
а жьыбгъэшхор гукӀэгъунчъэу къытебыбэщт.

23 АгъэшӀагъоу аӀэгушъохэр зэрагъэутэкӀынхэшъ,
кӀэлъышъуищтых ныӀэп.

ЯтӀокӀэнэрэ ирэ шъхьэр

АкъылышӀуагъэм ищытхъу

28 1 – ЩыӀ тыжьын къычӀэхыпӀэ,
дышъэм паий ар зыщагъэткӀурэр.

2 ЧӀы чӀэгъым гъучӀыр къычӀахы,
гъуаплъэр мыжъом къыхагъэткӀукӀы.

3 Байныгъэхэр къычӀэзыхыхэрэм шӀункӀым гъунэ 
фашӀы.

Къопэ Ӏудзыгъэхэм ар ащылъэхъу,
гъучӀ зыхэлъ мыжъор шӀункӀыем къыщегъоты.

4 ЦӀыф лъакъо зытемыуцуагъэ чӀыпӀэм дэжь
псэупӀэхэм апэчыжьэу ехыпӀэ ащ ешӀы.
ЦӀыфхэм апэчыжьэу байныгъэ къычӀэхыпӀэм 

зыми нэмысэу, мэсысышъ, щыкӀэшӀагъ.
5 Гъомлапхъэр къызыщыкӀырэ чӀыгур

ыкӀоцӀыкӀэ машӀом зэхитӀыхьагъэм фэд.
6 Сапфирыр ащ имыжъохэм ахэтэкъуагъ,

дышъэ пшахъори хэлъ.
7 А чӀыгум екӀурэ гъогур бгъэжъми ышӀэрэп,

бгъэӀасэми ыни теплъагъэп.
8 ХьэкӀэ-къокӀэ пагэхэр ащ теуцуагъэхэп,

аслъанри а гъогум рыкӀуагъэп.
9 ЦӀыфым ыӀэ мыжъо пытэм тырелъхьэ,

лъэпсэичэуи къушъхьэхэр къыречых.
10 Къушъхьэ цакӀэхэм рыкӀуапӀэхэр ащ 

ащыпхыреутыхэшъ,
ынэхэмкӀэ ащ ибайныгъэхэр зэкӀэ елъэгъу.

11 Псыхъохэм якъежьапӀэхэр ащ къегъэуцухэшъa,
гъэбылъыгъэр дунаим къытырехьэ.

12 Ау акъылышӀуагъэр пӀомэ, тыдэ 
къыщыбгъотын плъэкӀыщта?

ЗэхэшӀыкӀыныгъэр тыда зыдэщыӀэр?
13 ЦӀыфым ащ иунэb ышӀэрэп,

щыӀэхэм ячӀыгу ар къыщыбгъотын 
плъэкӀыщтэп.

14 Псы куум ычӀэ еӀо: «Сэ ар схэлъэп».
Хыми еӀо: «Сэ садэжьи щыӀэп».

АкъылышӀуагъэр мыжъо лъапӀэмэ анахь лъапӀ
15 Ар дышъэплъкӀэ пфэщэфыщтэп,

тыжьынкӀи ыуасэ пфэщэчыщтэп.
16 Офыр къыращыгъэ дышъэкӀи,

оникс, сапфир лъапӀэхэмкӀи ар пщэфышъущтэп.
17 Дышъэри апчри ащ ебгъэпшэщтхэп,

дышъэ къабзэм хэшӀыкӀыгъэ хьап-щыпкӀи 
пфэхъожьыщтэп.

18 Кораллымрэ кристаллымрэ ягугъуи къэмышӀ,
акъылышӀуагъэм ыуасэр мэрджанэм нахьи нахь 

ин.
19 Куш хэгъэгумc къыращыгъэ топазми ар 

ебгъэпшэщтэп,
анахь дышъэ къабзэкӀи ар пщэфышъущтэп.

a  28:11 Е: «Псыхъохэм якъежьапӀэхэм ар алъэхъушъ».
b  28:13 Е: «ащ ыуасэ».
c  28:19 Куш хэгъэгу: непэрэ Эфиопиемрэ Суданымрэ алъэныкъокӀэ 
щыӀагъ.

20 АкъылышӀуагъэр тыда къыздикӀырэр?
ЗэхэшӀыкӀыныгъэр тыда зыдэщыӀэр?

21 Псэ зыпыт пстэуми янэплъэгъу ар 
шӀогъэбылъыгъ,

ошъогу бзыухэми ашӀоушъэфыгъ.
22 КӀодыпӀэмрэ Хьадэгъумрэ аӀо:

«Ащ игугъу ашӀэу тэ зэхэтхыгъ ныӀэп».

Тхьэ закъор ары акъылышӀуагъэр зыдэщыӀэр зышӀэрэр
23 Тхьэр ары ащ уфэзыщэщт гъогум щыгъуазэр,

ар зыщыпсэури Тхьэ закъом ешӀэ,
24 ЧӀыгум ыгъунэ пстэуми Ащ инэплъэгъу 

анэсыба,
ошъогу чӀэгъым щыӀэ пстэури елъэгъуба.

25 Жьыбгъэм Ащ кӀуачӀэ риты зэхъум,
псыхэми гъунапкъэхэр зафегъэнафэхэм,

26 ощхыр зэрыгъозэщтыр Ащ фиухэсы зэхъум,
пчыкӀэхэм гъогур зафыпхырещым,

27 Ащ акъылӀышӀуагъэр ылъэгъугъ, уасэ 
фишӀыгъ,

ыгъэпытагъ, ыушэтыгъ,
28 етӀанэ цӀыфым:

«Мары, Зиусхьаным ищынагъо угу илъыныр – 
ары акъылышӀуагъэр,

ем зыщыбдзыеныр – ары зэхэшӀыкӀыныгъэр»,– 
риӀуагъ.

ЯтӀокӀэнэрэ бгъурэ шъхьэр

Аюбэ иаужырэ псалъ

Аюбэ зыщынасыпышӀуагъэ мафэхэр ыгу 
къызэрэкӀыжьыхэрэр

29 1 ЕтӀанэ Аюбэ ипсалъэ лъигъэкӀуатэзэ, къыӀуагъ:
2 – О, сэ нахьыпэм сызэрэщытыгъэм фэдэу 

сыхъужьыгъэмэ!
Тхьэм сыкъызыщиухъумэщтыгъэ,

3 Ащ иостыгъэ сашъхьагъ зыщыблэщтыгъэ а 
мафэхэм,

Ащ инэфынэ сыхэтэу шӀункӀым 
сыпхырыкӀыщтыгъэ.

4 О, сэркӀэ ахэр анахь илъэс дэгъугъэх,
Тхьэм иныбджэгъуныгъэ сичэтэнгъэӀагъэ 

къыухъумэщтыгъэ,
5 ЛъэкӀ Пстэури ЗиӀэр ащыгъум сэ джыри 

сигъусагъ,
сисабыйхэри къысэтэкъокӀыгъагъэх,

6 щэ псыхъохэр слъэгу чӀэгъ 
къычӀэлъадэщтыгъэх,

къушъхьэ цакӀэхэми дагъэр къакӀэчъыщтыгъэ.

7 Пчэгум ситӀысхьанэу
къэлэ къэлапчъэм секӀолӀагъэми,

8 кӀэлакӀэхэм салъэгъумэ, ӀукӀотыщтыгъэх,
нахьыжъхэри къысфэтэджыщтыгъэх.

9 Пащэхэм гущыӀэныр щагъэтыщтыгъэ,
аӀупэхэм аӀапэхэр аӀуалъхьэщтыгъэх,

10 лӀэкъолъэшхэри быяущтыгъэх,
абзэгуи аӀушъхьэ епкӀыжьыщтыгъэ.

11 СигущыӀэ зэхэзыхырэм – сигъэлъапӀэщтыгъэ,
сызылъэгъурэм – сищытхъу ыӀощтыгъэ:

12 тхьамыкӀэу куорэм сыдэӀэпыӀэщтыгъэба,
къыдеӀэн зимыӀэ ибэри къэсыухъумэщтыгъэба.

13 Хьадэгъум къыӀэкӀэсхыгъэр шӀукӀэ 
сфэлъаӀощтыгъэ,

шъузабэм ыгуи гушӀуагъор ислъхьэщтыгъэ.
14 Шъыпкъэр джанэу зыщыслъэщтыгъэ,

зэфагъэр сиабагъ ыкӀи сисарыкъыгъ.
15 Нэшъум нэу сыриӀагъ,

лъащэм – лъакъоу.
16 ТхьамыкӀэхэм тым фэдэу сафыщытыгъ,

хымэм иӀоф зэхэсфыщтыгъэ.
17 Хабзэр зыукъохэрэм ажэпкъхэр 

згъэшъхъашъхъэщтыгъэх,
къатырахыгъэр ацэхэм къадэстхъыжьыщтыгъэ.

18 Сегупшысэщтыгъэ: «Сиунэ силӀыхьажьыщт,
симафэхэр пшахъом фэдэу бэдэдэщтых.

19 Зылъапсэхэр псым нэсырэ чъыгэу,
зикъутамэхэм осэпсыр ателъым фэдэу,

20 сищытхъу жъы хъущтэп,
щабзэри пытэу сӀэкӀэлъыщт».

21 КъысэдэӀущтыгъэх, къысажэщтыгъэх,
зыпари амыӀоу сиушъыймэ къядэӀущтыгъэх.

22 Сипсалъэ къызысыухыкӀэ, зи 
къэгущыӀэжьыщтыгъэп,

сигущыӀэхэр шъабэу атеткӀощтыгъэх:
23 ощхым фэдэу къысажэщтыгъэх,

гъэтхэ ощхэу, ажэ укъыгъэу сигущыӀэхэри 
аубытыщтыгъэх.

24 СызыщхыпцӀыкӀэ, ашӀошъ хъущтыгъэп;
синэгушӀуагъэ ахэр лъыхъущтыгъэхa.

25 ЖантӀэм сыдэсэу гъогур язгъэлъэгъущтыгъэ,
пачъыхьэу зэолӀхэм агузэгу исэу,

гъыхэрэр зэӀузыгъанэрэм фэдэу сыпсэущтыгъ.

ЯщэкӀэнэрэ шъхьэр

Аюбэ игукъэо мафэхэр

30 1 Ау, мары, джы сэ ахэр къыздэхьащхых:
Сэщ нахьыкӀэхэр,

зятэхэр сиӀэхъогъухэм ахэт хьэхэм
ахэзгъэхьанхэу зэсымыпэсыщтыгъагъэхэр.

2 Ахэм аӀэхэм кӀуачӀэу ахэлъыри сыдкӀэ 
сищыкӀагъа?

Ахэм ашӀэшъурэм къыщыкӀагъэба.
3 Къулайцызыгъэмрэ гъаблэмрэ агъэуцуагъэхэу,

шъофнэкӀым къыщакӀухьэb,

a  29:24 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.
b  30:3 Е: «ЧӀыгу лыгъуагъэр ахэм адыры».

чӀыгоу цӀыф лъакъо зынэмысыгъэм, шӀункӀым 
щыхэтых.

4 Кондэ чӀэгъхэм уц дыджхэр къащаугъоих,
шъхьандэм ылъапсэ – яхьалыгъуa.

5 ЦӀыфхэм ахэр къызыхафых,
тыгъуакӀохэм афэдэу къакӀэлъэкуох.

6 КӀэй игъукӀыгъэхэм ахэр ащэпсэух,
къушъхьэ тӀуакӀэхэмрэ хъуатэхэмрэ 

адэтӀысхьэх.
7 Кондэ зэхэкӀыхьагъэхэм ахэр ащэбыух,

пырэжъые чӀэгъым зыщызэрафызылӀэ –
8 хэгъэгум рафыгъэ

цӀэнчъэ делэ куп!

9 Джы мары ахэм яорэд сыхэлъ,
кӀэнэкӀалъэ джы ахэм сашӀыгъ.

10 Ахэм сэ сызэрапэсырэп, зыкъысщадзые,
сынэгу къыкӀэужъунтхэнхэм теукӀытыхьэхэрэп.

11 Тхьэм сэ кӀочӀаджэу, зысыухъумэжьын 
сымылъэкӀэу сишӀыгъэшъb,

ахэм сызалъэгъукӀэ шъом екӀых.
12 А бзэджашӀэхэр джабгъумкӀэ къыстебанэх,

кӀысагъэӀэжьы,
сагъэкӀодынэу къыспэтӀысых.

13 Сигъогупэ къыпабзыкӀы,
ӀэпыӀэгъу ямыщыкӀагъэуc

тхьамыкӀагъор сфагъэхьазыры.
a  30:4 Е: «пхъэжъыехэр».
b  30:11 Ижъырэ джуртыбзэкӀэ тхыгъэ Ӏэпэрытхым итхагъэр: 
«Сызэрэпхыгъэ кӀапсэр ащ къытӀати, сиуӀагъ».
c  30:13 Е: «Зыпарэми ахэр зэтыриӀажэхэрэп».

14 Дэпкъ пхырыутыгъэм къыдэкӀыхэрэм фэдэу 
къысфэкӀох,

зэкӀэри зэхагъэпхъапхъэзэ, къыстебанэх.
15 Щынэгъошхохэм сызэлъаштагъ –

сищытхъу жьыбгъэм ыхьыжьыгъэм фэд,
ошъуапщэуи симэфэшӀухэр блэсыкӀыгъэх.

16 Джы мары, щыӀэныгъэр схэкӀосыкӀы,
гукъэо мафэхэм сызӀэкӀаубытагъ.

17 Чэщрэ сикъупшъхьэхэр мэузых,
узыр къысэцэгъу, гъэпсэфыгъо иӀэп.

18 Тхьэр сищыгъын лъэшэу къетхъоa,
пшъэпӀэ зэжъум фэдэу сетхьалэ.

19 Ащ сэ шӀоим сыхидзагъ,
сапэмрэ яжьэмрэ афэдэ сыхъугъ.

20 Сэ О сыкъыоджэ, ау О джэуап къысэптырэп,
сыкъэтэджы, ау О укъысэплъырэпb.

21 О гукӀэгъунчъэ укъысфэхъугъ,
О пӀэ ыкӀуачӀэкӀэ сыофы.

22 О сэ сыкъэппхъуати, жьышхом сыхэтэу 
сызепхьагъ;

сэ О жьыхьарзэу быурэм септи, сиптэкъухьагъ.
23 СэшӀэ: О сэ лӀэныгъэм сыфэощэ,

унэу зэкӀэ псэухэм афыхэхыгъэм сиощэ.

a  30:18 ИжъыкӀэ зэрадзэкӀыгъэхэм ащыщ горэм джаущтэу хэт. 
Ижъырэ джуртыбзэкӀэ тхыгъэ Ӏэпэрытхым итхагъэр: «Сиджанэ 
зэхэтхъыгъ».
b  30:20 Е: «Ау о Сэ укъысэплъы къодый».

24 ТхьамыкӀэр ӀэпыӀэгъум щыгугъэу къеджэ 
зыхъукӀэ,

а насыпынчъэм адэ аӀэ тыращаяa!
25 ТхьамыкӀагъом хэтхэм сынэпс къафехыгъэба?

Къулайцызхэм адэ сыгу афэузыгъэба?
26 Ау сэ шӀум сызыщежэрэм тхьамыкӀагъор 

къысфэкӀуагъ,
нэфынэм сыпаплъэщтыгъэ, ау шӀункӀыр къы-

стеуагъ.
27 Сыгу гъэпсэфыгъо ышӀэрэп, гумэкӀым 

зэлъиубытыгъ,
гукъэо мафэхэр къысфэкӀуагъэх.

28 СыушӀуцӀыгъэу сыкъекӀокӀы, ау тыгъэр арэп 
сызгъэушӀуцӀыгъэр;

зэӀукӀэм сыкъэтэджышъ, ӀэпыӀэгъум сыкъы-
фэджэ.

29 Тыгъурыгъухэмb – ныбджэгъу,
бэджэшъхэм шы сафэхъугъ.

30 СкӀышъо мэушӀуцӀышъ, къытекӀэпӀыкӀы,
плъыр-стырым спкъышъол есты.

31 СипщынэтӀаркъо мэгъы,
сисырыни къикӀырэр – гухэкӀ мэкъам.

a  30:24 ЗэрэзэбдзэкӀын плъэкӀыщтхэм ащыщ. Ижъырэ джуртыбзэкӀэ 
тхыгъэ Ӏэпэрытхым мы чӀыпӀэр щызэхэфыгъуай.
b  30:29 Е: Страусхэм.

ЯщэкӀэнэрэ зырэ шъхьэр

Тхьэм ыпашъхьэ зэрэщымысэм Аюбэ еуцуалӀэрэп

31 1 Сынэхэм зэзэгъыныгъэ адэсшӀыгъ,
пшъашъэхэм сяплъыщтэп.

2 Сыд фэдэ Ӏахьа Тхьэм сэ 
сфигъэхьазырыщтгъагъэр,

сыд фэдэ кӀэна ЛъэкӀ Пстэури ЗиӀэм ошъогум 
къысфыригъэхыщтгъагъэр?

3 БзэджашӀэхэр арыба тхьамыкӀагъор 
къызажэрэр,

е зышӀэхэрэр арыба бэлахьыр 
къызыпыщылъыр?

4 Ащ ылъэгъурэба адэ сэ сигъогухэр зыфэдэхэр,
лъэбэкъоу сшӀырэ пэпчъ къылъытэрэба?

5 ПцӀызехьэу сыхэтыгъа,
тхьагъэпцӀыгъэм слъакъо фачъэщтыгъа?

6 Щэчэлъэ тэрэзкӀэ Тхьэм сэ серэщэчи,
джащыгъум Ащ къышӀэщт сэ сызэрэкъабзэр!

7 Сэ слъакъохэр гъогум дэхыщтыгъэхэмэ,
сынэхэм алъэгъурэм сыгу лъыкӀощтыгъэмэ,
сӀэхэм шӀоир къяпкӀыгъэмэ,

8 Сэ спхъыгъэр нэмыкӀхэм арэшхыжь,
силэжьыгъи лъэпсэкӀодэу орэкӀод.

9 Сыгу бзылъфыгъэм дихьыхыщтыгъэмэ,

спэблагъэм ипчъэӀупэ ащ сыщежэщтыгъэмэ,
10 джащыгъум сишъуз нэмыкӀым фэрэхьадж,

хымэ цӀыфхэри ащ горэлъых.
11 Ащыгъум сэ емыкӀушхо сшӀэни,

ащ пае хьыкум къыстырашӀыхьани.
12 Зинэм КӀодыпӀэм урещалӀэба, ар узыстырэ 

машӀоба;
арыба симылъку зыстыгъэр.

13 СиунэӀутхэм сафэмызэфагъэмэ,
ахэм ятхьаусыхэхэр хъэтэпэмыхь сшӀыгъэхэмэ,

14 Тхьэм хьыкумым зыкъыщыспиӀэтымэ,
ащыгъум сыда сэ сшӀэщтыгъэр?

Джэуап стынэу Ар къысаджэмэ,
сыда сэ сӀощтыгъэр?

15 Сэ ныбэ кӀоцӀым СыкъыщызгъэшӀыгъэр
арыба ахэри къэзыгъэшӀыгъэхэр?

Тхьэ закъор арыба тэ ныбэ кӀоцӀым 
тыкъыщызгъэшӀыгъэр?

16 ТхьамыкӀэмэ ялъэӀу афэсымышӀэщтыгъэмэ,
шъузабэр згъэнэтӀупцӀэщтыгъэмэ,

17 сизакъоу сихьалыгъу сшхыщтыгъэмэ,
ибэхэм ар адэсымыгощэу, –

18 синыбжьыкӀэгъум щегъэжьагъэу ятэм сыфэдэу 
сэ ар спӀугъэ,

сицӀыкӀугъом щегъэжьагъэу шъузабэхэм 
гукӀэгъу афэсшӀыгъ –

19 ӀэпцӀэ-лъапцӀэр чъыӀэ зэрэлӀэрэри,
тхьамыкӀэм зытырихъон зэримыӀэри

сэ слъэгъугъагъэмэ,
20 симэлыцыкӀэ ар зэрэзгъэфэбагъэм пае

шӀукӀэ сфэмылъаӀощтыгъэмэ,
21 хьыкумым къызэрэсщыкъоуцощтхэр сшӀэзэ,

ибэм сӀэ къыфэсӀэтыщтыгъэмэ,
22 сӀэ стамэ къыщыпэрэз,

сӀэ Ӏэнтэгъум къыщыпэрэкӀыкӀ!
23 Сэ Тхьэм къысфигъэкӀощт тхьамыкӀагъомэ 

сащыщынэщтыгъэшъ,
Ащ итетыгъошхо зэрэсашъхьагъыр сэшӀэти,

ащ фэдэ зыпарэ гори сшӀэныеп.

24 Сэ дышъэм сыщыгугъэу,
дышъэ къабзэм есӀуагъэмэ: «Оры сэ 

сигугъапӀэр»,
25 ащ фэдизыр сӀэкӀэ къызэрэсыугъоигъэм,

симылъку зэрэбэдэдэм 
сыщыгушӀукӀыщтыгъэмэ,

26 тыгъэр зэрэшӀэтырэм
е мазэм, лыды-пкӀыдыхэу зэрэкӀорэм сеплъызэ,

27 шъэфэу сыгу дахьыхыгъэу,
сӀэ сыжэ Ӏуслъхьэзэ, бэоныр 

афэстӀупщыщтыгъэ, –
28 арышъ, а псэкӀодышӀагъэхэми хьыкум атефэ.

Тхьэу ЛъапӀэу Лъагэм сэ сыфэшъыпкъагъэп 
ныӀа!

29 Сипый зыкӀодыкӀэ сычэфыщтыгъа,
тхьамыкӀагъо къехъулӀэмэ сыгушӀощтыгъа?

30 СӀупэ псэкӀод къезгъэгъахъэщтыгъэп,

ар кӀодынэу себгыщтыгъэп ныӀа!
31 СичэтэнгъэӀагъэ чӀэсхэм къысаӀощтыгъэба:

«Ащ лыкӀэ тэ зытегъэгъэшхэкӀы!»
32 Хымэ цӀыфым чэщыр урамым щырихыгъэп,

гъогурыкӀом сипчъэхэр фызэӀухыгъагъэх!
33-34 ЦӀыф купым сыщыщтэти,

сиӀахьылхэм щынагъо афэсэшӀыти,
сипсэкӀодышӀагъэ Адам фэдэуa 

згъэбылъыщтыгъа,
симысагъэ сыгу исыушъафэщтыгъа?
Ащыгъум зысыушъэфэу, ишӀыхьагъэу унэм 

сисыщтыгъэ!

35 О сэ къасӀорэм зыгорэ къедэӀугъэмэ!
Мары сидао мыхъур ездзыжьыгъ –

ЛъэкӀ Пстэури ЗиӀэм джэуап къерэт.
Сызыумысырэм сызэриумысырэр къерэтх.

36 О сэ джащыгъум а тхыгъэр стамэ телъэу 
зесхьани,

ар танджэу зыщыслъэни.
37 Лъэбэкъоу здзырэм пэпчъ сэ Тхьэр 

щызгъэгъозэни,
пщым фэдэу сэ Ащ ыпашъхьэ сиуцони.

38 Губгъор къыспэшӀуекӀоу джэщтыгъэмэ,
ижъогъэ бзыгъэхэр къыдэгъыщтыгъэхэмэ,

39 ащ къыгъэкӀыгъэр уасэ лъысымытэу 
зэрэсшхыгъэм,

чӀыгулэжьхэр гугъу зэрезгъэхьыгъэхэм пае,

a  31:33-34 Е: «адрэхэм афэдэу».

40 джащыгъум хьалыгъум ычӀыпӀэ пырэжъые 
къэрэкӀ,

хьэм ычӀыпӀэ – уцыжъхэр!

Джащ Аюбэ игущыӀэхэр къыщиухыгъэх.

ЯщэкӀэнэрэ тӀурэ шъхьэр

Елыхъыу ипсалъ

32 1 Джащыгъум Аюбэ хыеу зызэрилъытэжьы
рэр алъэгъуи, ныбджэгъуищым къэгущыӀэ

ныр щагъэтыжьыгъ.2 Ау Бэрахэл ыкъо Елыхъыу, Буз 
къытекӀыгъэу, Рам лӀакъом щыщым игубж фэщыӀагъэп. 
Тхьэм нахь зафэу Аюбэ зызэрилъытэжьырэм пае ар ащ 
къыфэгубжыгъ.3 Аумысыгъэми, раӀожьын зэрамыгъо
тыгъэм паеa Аюбэ иныбджэгъуищми ар джащ фэдэу 
афэгубжыгъ.4 Ау адрэхэр Елыхъыу нахьыжъыгъэхэти, 
Аюбэ ежь зыщыдэгущыӀэщтым ежагъ.5 Нэбгырищым ащ 
нахьэу къаӀон зэрамышӀэрэр зелъэгъум, ар къэгубжыгъ.

Елыхъыу иапэрэ псалъ
6 Джащыгъум Буз къытекӀыгъэ Бэрахэл ыкъо Елы

хъыу къэгущыӀи, къыӀуагъ:
– Сэ илъэсыбэп къэзгъэшӀагъэр,

шъо – шъулӀыжъ,
a  32:3 НэмыкӀ пэсэрэ Ӏэпэрытхым зэритыр: «Аюбэ иныбджэгъуищым 
раӀожьын зэрамыгъотыгъэм пае, Тхьэр мысэу къэлъагъощтыгъэ. 
Ащ фэшӀ Елыхъыу ахэм афэгубжыгъ.»

ащ пае сэ сыукӀытэщтыгъэ, сыщынэщтыгъэ,
сыкъышъухэгущыӀэным ескущтыгъэп.

7 Сэ сӀуагъэ: «Нахьыжъхэм къарэӀу,
илъэсыбэмэ акъылышӀуагъэм уфагъасэ».

8 Ау арэп, цӀыфым ыпсэрэ
ЛъэкӀ Пстэури ЗиӀэм ижьыкъащэрэ нахь
зэхэшӀыкӀыныгъэр къэзытыхэрэр.

9 ЛӀыжъ закъохэр арэп Ӏушхэр,
илъэсыбэ зыгъэшӀагъэхэм язакъоп шъыпкъэм 

щыгъуазэхэр.

10 Ары къызыкӀасӀорэр: «ШъукъысэдэӀу!
Сэри сшӀэрэр къышъосӀощт».

Елыхъыу ныбджэгъухэр зэриумысыхэрэр
11 Шъо шъукъэгущыӀэфэ сэ сыкъышъожагъ,

шъуишӀошӀхэм сыкъядэӀугъ,
шъо къэшъуӀощтым шъуегупшысэфэ

12 сэ гуфаплъэу сыкъышъоплъыгъ –
ау шъуащыщ горэми Аюбэ къыӀуагъэр 

щигъэзыягъэп,
игущыӀэхэм джэуап аритыгъэп.

13 «Тэ акъылышӀуагъэ дгъотыгъэ:
цӀыфыр арэп, Тхьэр ары нахь Аюбэ 

къычӀэзыгъэщырэр»,– шъумыӀо.
14 Сэ ащ ипсалъэ къысфигъэзэгъагъэмэ,

шъощ фэмыдэу джэуап ащ сэ естыжьыщтыгъ.

15 Ахэр щынагъэхэшъ, ащ нахьэу джэуап 
къатыжьырэп,

гущыӀи къафэнэжьыгъэп.

16 Ахэмэ зыпари къамыӀомэ,
гущыӀэ къафэмыгъотэу щытхэмэ, сяжэна?

17 Сэри къэсӀон сэшӀэба,
арышъ, сэри сишӀошӀ къэсӀощт.

18 ГущыӀэхэр сихъоих,
сыгуи сигъэрэхьатырэп.

19 Сэ сэнэ кӀэфыгъакӀэу Ӏуко зиӀэм сыфэд,
нэтыкӀэу шъоным зэгуитхъырэмэ сафэд.

20 СыкъэгущыӀэмэ, сырэхьатыщт –
сӀупэ къызэтесхынышъ, джэуап къэстыщт!

21 Хэти дезгъэштэщтэп,
хэти щытхъу нэпцӀ фэсӀощтэп –

22 щытхъу нэпцӀ сэ сӀошъурэп ныӀа,
армэ Сыкъэзыгъэхъугъэм шӀэхэу 

сигъэкӀодыныгъи!

ЯщэкӀэнэрэ щырэ шъхьэр

Елыхъыу Аюбэ зыфегъазэ

33 1 Арышъ, къедэӀу, Аюб, къасӀорэм,
зэкӀэ сигущыӀэхэм унаӀэ атедз.

2 Мары, сэ сыжэ къызэтесэхы,
къэсӀощтыри сыбзэгу телъ.

3 СигущыӀэхэр сыгу къабзэ къекӀых,
сыжэ къыдэкӀырэр шӀэныгъэ шъыпкъ.

4 Тхьэм Ыпсэ сэ сыкъигъэшӀыгъ,
ЛъэкӀ Пстэури ЗиӀэм ижьыкъащэ щыӀэныгъэр 

къыситыгъ.
5 ПлъэкӀыщтмэ, джэуап къысэт,

зыкъэгъэхьазыри, къыспэуцу.
6 Орырэ сэрырэ Тхьэм ыпашъхьэ тыщызэфэд –

а зы ятӀэм тыхашӀыкӀыгъ.
7 УмыгумэкӀ, укъысщымыщын –

сӀэ оркӀэ хьылъэщтэп.

8 О сэпашъхьэ къыщыпӀуагъ,
сэ ар зэхэсхыгъ:

9 «Сыкъабз, псэкӀодышӀагъэ скъолъэп.
Сыхый, мыхъун сшӀагъэп.

10 Ау Тхьэр симысагъэ лъэхъу,
пыеуи селъытэ.

11 Слъакъохэр лъэхъухэм адиубытагъэх,
сигъогухэм зэкӀэм къалъэплъэ».

12 Ау сэ о къыосэӀо: ащкӀэ узафэп,
Тхьэр лӀэныгъэ зиӀэм нахь лъэшба.

13 ЦӀыфым игущыӀэхэм Ащ джэуап къаритырэп 
пӀозэ,

сыд пае о Ащ уенэкъокъущта?
14 Тхьэр къызэрэдэгущыӀэрэр аущтэу е нэмыкӀэу 

арыба,
цӀыфым ащ гу лъамытэ нахь мышӀэми.

15 ПкӀыхьапӀэм, чэщым плъэгъухэрэм,
цӀыфхэр чъые куум зыщыхэтхэм,
ягъолъыпӀэхэм ателъхэу зыщышъхьаукъэхэрэм –

16 джащыгъум Ащ атхьакӀумэхэр къызэӀуехы,
ушъыйхэмкӀэ ахэр егъэщынэх.

17 Джаущтэу цӀыфхэр ем кӀэрищынхэу,
пэгагъэм пэчыжьэ ышӀынхэу Ар фай.

18 АщкӀэ псэхэр бэным щеухъумэх,
аджалым ипсыхъо чъэр зэпыригъэкӀыхэрэпa.

19 ЕтӀани игъолъыпӀэ телъэу, зэпымыурэ 
къупшъхьэ узымкӀэ,

Тхьэм цӀыфым акъыл къырегъэгъоты:
20 аужыпкъэм, хьалыгъур ыгу Ӏихыжьырэп,

икӀэсэ гъомлапхъэри шӀоӀай.
21 Ыпкъышъол кӀочӀаджэ мэхъуми, къэлъагъорэп,

ыкъупшъхьэхэр къыхэцэцых.
22 Ащ ыпсэ бэным екӀуалӀэ,

ищыӀэныгъэ – хьадэгъур къыфэзыхьыщтхэм.

Тхьэм цӀыфхэр къыгъэнэжьынхэу мэлэӀич 
къафегъакӀо

23 Ау цӀыфым мэлэӀич иӀэмэ –
къэгъэнэжьакӀоу минмэ ащыщэу зы –
гъогу занкӀэм ар тыригъахьэу,

24 мэлэӀичымb ыгу къегъунышъ, ыӀощт:
«Щыухъум ар, бэным дэмыгъахь,
сэ шъхьэщэфыжьыпкӀэ къыфэзгъотыгъ»,

25 а цӀыфым ыпкъышъол ныбжьыкӀэм фэдэу 
хъужьыщт,

икӀэлэгъу мафэхэми къыфагъэзэжьыщт.
26 Ар Тхьэм елъэӀунышъ, ынэшӀу къыщэфыщт,

Тхьэм ынэгу кӀэплъэнышъ, лъэшэу гушӀощт,
ишъыпкъэныгъи Тхьэм къыритыжьыщт.

a  33:18 Е: «ИщыӀэныгъэ чэтэ огъум щыухъумэгъэныр». Джащ фэд: 
36:12-м зэрэхэтыр.
b  33:24 Е: «Тхьэм».

27 Джащыгъум ар цӀыфхэм яплъынышъ, ыӀощт:
«Сэ псэкӀод згъэхъагъэ, шъыпкъэр сыукъуагъэ,
ау Тхьэм сифэшъуашэ сигъэгъотыгъэп.

28 Ащ сэ спсэ бэным щищэфыжьыгъ,
икӀэрыкӀэу нэфынэри сэлъэгъу».

29 Мары, а зэкӀэ Тхьэм
цӀыфым мызэу-мытӀоу решӀэ.

30 Ыпсэ бэным Ӏуищыным,
щыӀэныгъэм инэфынэ ащ къытепсэным Тхьэр 

фай.

31 Сыкъызэхэх, Аюб, къысэдэӀу.
О зыпари къэмыӀу, сэ сыкъэгущыӀэщт.

32 КъэпӀон щыӀэмэ, джэуап къысэт,
къаӀо, усыухыижьынэу амал сэгъэгъот.

33 Хьау пӀомэ, къысэдэӀу.
О зыпари къэмыӀу, сэ акъылышӀуагъэм 

уфэзгъэсэщт.

ЯщэкӀэнэрэ плӀырэ шъхьэр

Елыхъыу иятӀонэрэ псалъ

34 1 ЕтӀанэ Елыхъыу игущыӀэ лъигъэкӀуати, къыӀуагъ:
2 – ШъукъедэӀу, акъылышӀохэр, сипсалъэ!
ШъутхьакӀумэ къысфэжъугъаз, шӀэныгъэ 

зиӀэхэр!

3 Гъомлапхъэм иӀэшӀугъэ бзэгум зэрэзэхишӀэрэм 
фэдэу,

тхьакӀумэм гущыӀэхэр зэхешӀыкӀхэба.
4 Аущтэу зыщыткӀэ, шъыпкъэр тэжъугъэгъэунэф,

шӀури зэхэтэжъугъэф.

Елыхъыу Аюбэ имысагъэ къычӀегъэщы
5 Мары, Аюбэ ыӀуагъ: «Сэ мысагъэ скъолъэп,

ау Тхьэм хьыкумым сыхигъэкӀыгъ.
6 Сызафэ пэтзэ –

пцӀыусэу салъытэ.
ПсэкӀодышӀагъэ симыӀэ пэтзэ,

ищэбзащэкӀэ мыхъужьын уӀагъэ Ащ 
къыстырищагъ».

7 ЩыӀа джыри Аюбэ фэдэ цӀыф
кӀэнэкӀэныр псы ешъоным фэдэу къызэрыкӀоу 

ылъытэу?
8-9 «Тхьэр ыгъэрэзэным пылъыным,

цӀыфым федэ фыхэлъэп»,– ыӀозэ,
е зышӀэхэрэр ащ егъэныбджэгъух,

бзэджашӀэхэр ипыщэгъух.

Тхьэр зэрэзафэм Елыхъыу шыхьат фэхъу
10 Арышъ, зэхэшӀыкӀ зиӀэхэр, шъукъысэдэӀу!

Тхьэм бзэджагъэхэм иӀоф ахилъхьэрэп,
ЛъэкӀ Пстэури ЗиӀэр ем пэчыжь.

11 ЦӀыфым ышӀагъэр Ащ регъэгъотыжьы,
къылэжьыгъэм тетэу дэзекӀо.

12 Шъыпкъэ дэдэу, Тхьэм е ышӀэрэп,
ЛъэкӀ Пстэури ЗиӀэм хьыкумыр ыгъэкъуащэрэп.

13 Хэта чӀыгур Ащ ыӀэ къизылъхьагъэр?

Хэта дунаим ышъхьагъ Ар тезыгъэуцуагъэр?
14 Ы Псэ Ащ ыштэжьынэу рихъухьагъэмэ,

Ижьыкъащэ зыӀуищэжьыгъэмэ,
15 зэкӀэ псэур ардэдэм лӀэныгъи,

цӀыфыри къызыхэкӀыгъэ сапэм 
хэхьажьыныгъи.

16 ЗэхэшӀыкӀ уиӀэмэ, къедэӀу мыщ,
сипсалъэ унаӀэ къытедз.

17 Шъыпкъэр зылъэгъу мыхъурэм,
тетыгъор ыӀыгъын ылъэкӀынэу оӀуа?
Уумысына о ЗэфэзакӀэу ЛъэкӀышхо зиӀэу,

18 пачъыхьэм: «О унэпэнчъ!»,
лъэрыхьэхэм: «Шъухэбзэнчъ!» языӀорэр?

19 Пащэхэм Ащ къадичъыхьэрэп,
баир тхьамыкӀэм нахь лъагэу ыӀэтырэп;
ахэр зэкӀэ – Ежь иӀэшӀагъэхэба.

20 ОшӀэ-дэмышӀэу чэщныкъом ахэр малӀэх,
къезэрэфэкӀыхэшъ цӀыфхэр, мэкӀодыжьых,
цӀыфым ыӀэп лъэшхэр зэкӀодылӀэхэрэр.

21 ЫнэхэмкӀэ цӀыфхэм ягъогухэр Ащ елъэгъух,
лъэбэкъоу ашӀырэ пэпчъ Ар щыгъуаз.

22 ШӀункӀи мэзахи
бзэджашӀэхэм зызыщагъэбылъын алъэкӀын 

щыӀэп.
23 Ихьыкум зыщекӀолӀэщт мафэр

Тхьэм цӀыфым риӀонэу щытэп ныӀаa.

a  34:23 Ижъырэ джуртыбзэкӀэ тхыгъэ Ӏэпэрытхым итхагъэр: «Тхьэм 
цӀыфым джыри фигъэнэфагъэп ныӀа».

24 УпчӀэжь ямыӀэу лъэшхэр Тхьэм егъэкӀодых,
нэмыкӀхэр ахэм ачӀыпӀэ егъэуцух.

25 ЯӀофхэр Ащ ешӀэхэшъ,
чэщым ахэр тыридзынхэшъ, ыгъэкӀодыщтых.

26 ЦӀыфхэм алъэгъузэ,
япсэкӀодышӀагъэхэм апае ахэр егъэпщынэх –

27 ахэм Ащ акӀыб къыфагъэзагъэба,
игъогухэм ахэр ягупшысэщтыгъэхэп ныӀа.

28 Арыти, тхьамыкӀэхэм якуо макъэ Ащ нэсыгъ,
хьазаб зытелъхэм ягузэжъо куо макъэ зэхихыгъ.

29 Зиушъэфымэ, хэта Ар зыумысыщтыр?
Ынэгу ыгъэбылъымэ,
хэта Ар зылъэгъун зылъэкӀыщтыр?

Ар лъэпкъыми цӀыфыми ашъхьащыт:
30 тхьэнчъэр пачъыхьэгъум темытынэу,
цӀыфхэм лъэхъу афэмыхъунэу.

31 Нахь тэрэзба Тхьэм епӀомэa:
«Сымысb – ащ нахьыбэ псэкӀод сшӀэжьыщтэп.

32 СымышӀэрэ щыӀэмэ, сэгъашӀэ,
псэкӀод сшӀагъэмэ, ащ нахьэу сшӀэжьынэп».

33 О уимысагъэ узэремыуцолӀэжьырэм пае,
Тхьэм тын къыуитынэу оӀуа?

Оры ар изыхъухьагъэр, сэрэп –
узыщыгъуазэр къаӀо.

34 ЗэхэшӀыкӀ зиӀэ цӀыфхэм сэ къысаӀощт,
акъылышӀоу сэ сызэхэзыхырэм:

a  34:31 Е: «ТӀон, зыгорэм Тхьэм риӀощт».
b  34:31 Е: “Сэ пщыныжь стелъ”.

35 «Акъылыгъэ хэлъэп Аюбэ къыӀорэм,
ипсалъи Ӏушыгъэ хэлъэп».

36 БзэджашӀэхэм япсалъэхэм афэдэхэр 
къешӀыхэшъ,

Аюбэ икъоу ушэтыгъэнэу, сэ сыфэягъ!
37 Тхьэм пэуцужьыгъэныр псэкӀодышӀагъэм ащ 

гъусэ фишӀыгъ,
къыддэхьащхызэ, ыӀэгушъохэр зэтырегъаох,

Тхьэм пэшӀуекӀорэ псалъэхэр егъэбагъох.

ЯщэкӀэнэрэ тфырэ шъхьэр

Елыхъыу иящэнэрэ псалъ

35 1 ЕтӀанэ Елыхъыу игущыӀэ лъигъэкӀуати, 
къыӀуагъ:

2 – Зэфагъэр о къыпфэгъэзагъэу олъыта?
«Шъыпкъагъэр Тхьэм ылъэныкъоп, садэжькӀэ 

къэгъэзагъэ нахьa»,– о оӀо;
3 «сыда сишӀуагъэу хэлъыр,

псэкӀод сымыгъэхъэныр сифеда?»– укъэупчӀэ.

4 Ори уиныбджэгъухэми
сэ джэуап къышъостыжьыщт.

5 Дэплъыий ошъогум, еплъ,
ошъуапщэхэр ощ нахьи зэрэнахь лъагэхэм яплъ.

a  35:2 Е: “Сэ Тхьэм ыпашъхьэ шъыпкъагъэ щысхэлъ”.

6 О псэкӀод огъахъэмэ, зыгорэ Тхьэм еошӀа?
УибзэджэшӀагъэхэм ахэогъахъомэ, Ащ уиягъэ 

еогъэкӀа?
7 Шъыпкъагъэ пхэлъмэ, зыгорэ Ащ еота –

пӀэгу илъэу сыда Ащ ӀэкӀэхьащтыр?
8 Ощ фэдэхэр арых ныӀэп уипсэкӀодышӀагъэ 

зэрар зыфэхъущтыр,
уизэфагъэ цӀыфхэр арых ныӀэп зифедэщтыр.

9 ПщылӀыныгъэм ибжь цӀыфхэр егъэщэӀух,
зыгъэпщылӀыхэрэм аӀэкӀахынхэу мэлъаӀох.

10 Ау зыми ыӀощтэп: «Тхьэу сы КъэзыгъэшӀыгъэр 
тыдэ щыӀа, –

шӀункӀым тыхэтмэ орэд къытэзытырэр,
11 зэхэшӀыкӀыкӀэ псэушъхьэхэм,

акъылышӀуагъэкӀэ ошъогу бзыухэм 
такъыхэзыгъэунэфыкӀыгъэр?a»

12 Маджэх ахэр, ау
яжъалымыгъэрэ япэгагъэрэ апае джэуапынчъэх.

13 Ары, Тхьэр гущыӀэ нэкӀхэм ядэӀурэп,
ЛъэкӀ Пстэури ЗиӀэм ахэр зэхихырэп.

14 Ахэр Тхьэм зызэхимыхыхэкӀэ,
сыд пае о умакъэ Ащ зэхихынэу угугъэра?

Ар умылъэгъоу о оӀоба!
УиӀоф Ащ ыпашъхьэ илъэу олъытэ,

уиухыижьынэу Ащ уежэ.
15 Ар хэгъэкӀи Ащ игубж бзэджашӀэхэм атемыфэу,

ем Ар ымыгъэгумэкӀэу олъытэ!

a  35:11 Е: “…Ар псэушъхьэхэмкӀэ – зэхэшӀыкӀыныгъэм, ошъогу 
бзыухэмкӀэ – акъылышӀуагъэм тыфэзыгъасэрэр ары”.

16 О, Аюб, мэхьанэ зимыӀэ гущыӀэхэр къэоӀох,
акъылыгъэ зыхэмылъ псалъэр джыри 

лъыогъэкӀуатэ!

ЯщэкӀэнэрэ хырэ шъхьэр

Елыхъыу изэфэхьысыжь гущыӀ

Тхьэр зэрэзафэр

36 1 ЕтӀанэ Елыхъыу игущыӀэ лъигъэкӀуати, къыӀуагъ:
2 – ТӀэкӀу къысажи, Тхьэм сыфэочылызэ
джыри къэсӀон зэрэщыӀэр озгъэлъэгъущт.

3 СигущыӀэ чыжьэкӀэ къезгъэжьэщт,
СыкъэзыгъэшӀыгъэр зэрэзафэр 

къэзгъэлъэгъощт.
4 Шъыпкъэ дэдэу, сигущыӀэхэм пцӀы ахэлъэп,

шӀэныгъэ икъу скъолъэу уапашъхьэ сит.

5 Тхьэм лъэкӀышхо иӀ! ЦӀыфхэм Ащ нэмыплъ 
арихырэп,

зэхэшӀыкӀым ыкӀуачӀэкӀэ Ар лъэшы.
6 БзэджашӀэхэр Ащ щигъаӀэхэрэп,

агъэпщылӀыхэрэм фитныгъэ ареты.
7 Шъыпкъагъэ зыхэлъхэм Ащ инэплъэгъу 

атырихырэп,
пачъыхьэхэм ягъусэу тахътэм тырегъэтӀысхьэх,
егъэшӀэрэу еӀэтых.

8 Ау цӀыфхэм Ӏэхъу-лъэхъухэр ателъыхэмэ,

тхьамыкӀагъом ипшъэхъу ыӀыгъыхэмэ,
9 яӀофхэр Ащ къафызэхефых –

ябзэджэшӀагъэхэр, япэгагъэхэр 
арегъэлъэгъужьых.

10 АтхьакӀумэхэм зэхарегъэхы, агурегъаӀо,
псэкӀодышӀагъэхэм афыкӀэгъожьынхэу ареӀо.

11 ЕдэӀухэу, Ащ фэлажьэхэ хъумэ,
ямафэхэр аухыфэ шӀущтых,
яилъэсхэри гушӀогъощтых.

12 Ау ахэр емыдэӀухэмэ,
аджалым ипсыхъо чъэр зэпырыкӀыщтых,
зэхэшӀыкӀынчъэхэу кӀодыщтых.

13 Тхьэнчъэхэм агу губжыр из:
ахэм Ащ Ӏэхъу-лъэхъу атырелъхьэми,
ӀэпыӀэгъум ахэр кӀэлъэӀущтхэп.

14 ХэтэкӀонымкӀэ тхьэнэпцӀыхэм афэлэжьэрэ 
хъулъфыгъэхэм ахэтхэуa

ныбжьыкӀэхэзэ ахэр малӀэх.
15 Ау къин зылъэгъурэр къинымкӀэ 

тхьамыкӀагъом къыхещы,
хьазабымкӀэ ащ ытхьакӀумэ къызэӀуехы.

16 ЗэжъупӀэм Ащ о укъырищыни,
пэрыохъу зыдэщымыӀэ хъоо-пщаум 

укъыхищэни,
a  36:14 Мыщ зигугъу къышӀырэр хъулъфыгъэхэу тхьалъэӀупӀэхэм 
ащыӀэхэу хэтэкӀон Ӏофыр зезыхьэщтыгъэхэр ары. Ар тхьабэ 
шӀошъхъуныгъэм иӀахьыгъ, гъэбэжъум епхыгъэ дин Ӏофтхьабзэу 
щытыгъ. Ащ фэдэ зекӀуакӀэр Пэсэрэ Зэзэгъыныгъэм пхъашэу 
еумысы. Еплъ: тхылъэу «Хэбзэ тхыжьыгъэр» 23:17-18.

гъомылэпхъэ хэхыгъэкӀэ уиӀанэ ушъэгъэни.
17 Ау хьыкумэу бзэджашӀэхэм атырашӀыхьащтым 

уфэблэшъ,
хьыкумымрэ пшъэдэкӀыжьымрэ къыппэблагъэх.

18 Мылъкум удимыхьыхынэу,
къолъхьэ иным ухимыгъэукъонэу 

зыфэсакъыжь.
19 Уимылъку тхьамыкӀагъом ущиухъумэщта,

аужыпкъэм пкӀуачӀэ зэкӀэ епхьылӀэмэ, 
укъэнэжьыщта?

20 Лъэпкъхэр зыщыкӀодыщт а чэщым
икъэсын укӀэмыхъопсa.

21 БзэджэшӀэным зыщыдзый –
арышъ тхьамыкӀагъом узкӀыхэфагъэр.

Тхьэм иинагъ
22 Тхьэм ыкӀуачӀэ зэрэиныр!

Ащ ебгъэпшэн егъэджакӀо щыӀа?
23 Хэт Ащ игъогухэр фэзгъэнэфагъэр

Е: «О узафэп»,– езыӀуагъэр?
24 Ащ иӀофхэм афэгъэхьыгъэ орэдхэр цӀыфхэм 

къаӀох,
ори ишӀэгъошӀагъэхэр бгъэлъэпӀэнхэр 

зыщымыгъэгъупш!
25 ЗэкӀэ цӀыфхэм ахэр алъэгъугъэх,

пасэм щегъэжьагъэу агъэшӀэгъуагъэх.
26 Тхьэр ины, тэ Ар зэдгъэшӀэныр тиамалэп.

Иилъэсхэм ябагъи дгъэунэфышъущтэп.

a  36:20 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.

27 Ащ псы гъуаткӀохэр еугъоихэшъ,
ощх къырегъэщхы.

28 Ошъуапщэхэм псыр къыракӀутэхы,
ощхышхохэр цӀыфхэм къатещхэх.

29 Ошъуапщэхэм язекӀуакӀэрэ
шыблэ гъогъо макъэу Ащ ичэтэнгъэӀагъэ 

къычӀэӀукӀырэмрэ
хэта зыгурыӀон зылъэкӀыщтыр?

30 Мары, Ащ пчыкӀэхэр къыретэкъохых,
архъонэ-хъоушхом ыӀухэр зэфешӀых.

31 Джаущтэу Ащ лъэпкъхэм пэщэныгъэ 
адызэрехьэ,

къяхъоекӀэу гъомлапхъэр ареты.
32 Ащ пчыкӀэр ыӀыгъэу

зэощтыри регъэлъэгъу.
33 Жьыуаер къызэрэкӀощтым шыблэ гъогъо 

макъэр имэкъэгъэӀу,
ар зэрэблагъэр хьайуаными ешӀэa.

ЯщэкӀэнэрэ блырэ шъхьэр

37 1 Ащ пае сэ сыгу мэкӀэзэзы,
сыбгъэгу къыдэпкӀыными фэхьазыр.

2 ШъуедэӀу! ШъуедэӀу Ащ ымакъэ,
шыблэ мэкъэшхоу Ащ къыжэдэкӀырэм!

a  36:33 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.

3 Ошъогур зэрэпсэоу Ащ ипчыкӀэмэ зэлъаӀыгъ,
чӀыгум ыгъунэмэ анэс ахэр етӀупщых.

4 Ащ ымакъэ пчыкӀэхэм ауж кӀэгъогъукӀы,
илъэкӀ елъытыгъэ мэкъэшхокӀэ Ар мэгъуагъо.

Ымакъэ Ащ ыубытыжьырэп, –
зэкӀэми ар зэхахы.

5 Хьалэмэтэу Тхьэм ымакъэ мэгъуахъо,
къыдгурыӀон тымылъэкӀырэ шӀагъохэр ешӀэх.

6 Осым: «ЧӀыгум теф»,
уаемрэ ощхымрэ: «Нахь лъэшэу шъукъещх!» 

Ащ ареӀо.
7 ЗэкӀэ цӀыфхэм Ежь иӀоф зыфэдэр ашӀэнэу,

цӀыф пэпчъ иӀофшӀэнхэр Ащ къызэтырегъэуцох.
8 Джащыгъум хьакӀэ-къуакӀэхэр 

ягъэбылъыпӀэхэм якӀужьых,
ябыхэм арэгъолъхьажьых.

9 Тхьэм иунэ къекӀы жьыкореныр,
темыр жьыбгъэм чъыӀэшхор къехьы.

10 Тхьэм ижьыкъащэ мылыр къегъэхъу,
псы шъхьафитхэр зэкӀегъэщтыхьэх.

11 Ошъуапщэхэм Ащ псыр арыз ешӀы,
пчыкӀэхэри ошъуапщэхэм къахегъэзы.

12 Унашъоу Ащ афишӀырэр агъэцакӀэзэ,
Тхьэм ишӀоигъоныгъэкӀэ,
ЧӀыгум ышъхьашъо ошъуапщэхэр щэхьарзэх.

13 КъэкӀох ахэр: зэм цӀыфхэм пшъэдэкӀыжь 
арагъэхьы,

зэм шӀукӀэ къятэхэзэ, чӀыгур агъэшъокӀы.

14 КъедэӀу ащ, Аюб;
Тхьэм иӀофхэр зэрэшӀагъохэм уцуи егупшыс.

15 Тхьэм ошъуапщэхэр зэригъэӀорышӀэхэрэр,
Иошъуапщэ Ар пчыкӀэу 

къызэрэхэшӀэтыкӀырэр ошӀа о шъуӀуа?
16 Ащ иошъуапщэхэр зэрэзэпэщэчыгъэхэр ошӀа о 

шъуӀуа,
шӀэныгъэ пстэури зыӀэкӀэлъым 

ишӀэгъошӀагъэхэр зыфэдэхэр ошӀа о шъуӀуа?
17 Къыблэ жьыбгъэм чӀыгур зигъэбэлэрэгъыкӀэ,

уищыгъынхэм фабэм о уакӀоцӀестыхьэ –
18 Ащ уригъусэу ошъогур о пӀэтыгъа,

гъунджэ гъэчъыгъэм фэдэу бгъэпытагъа?

19 ТэгъашӀэ, тэ Ащ етӀощтыр,
шӀункӀым тыхэтышъ, гущыӀэхэр 

къытфэгъотыхэрэп.
20 «Сэ сыкъэгущыӀэщт» Ащ епӀон плъэкӀынэу 

огугъа?
ЦӀыфым аущтэу зиӀорэм ыуж псэоу 

къэнэжьынэу оӀуа?
21 Жьыбгъэр къепщэу ошъуапщэхэр 

зытырифыхэкӀэ,
ахэм акъогъу щынэфырэ тыгъэм,
зы нэбгырэ гори еплъын ылъэкӀыщтэп!

22 ТемырымкӀэ къекӀы дышъэ шӀэтыр,
Тхьэр къэблагъэ, иинагъи уегъэщынэ.

23 ЛъэкӀ Пстэури ЗиӀэр – тэ ащ тынэсын 
тлъэкӀыщтэп,

кӀуачӀэрэ шъыпкъэрэкӀэ Ар ины,
зэфэныгъэмкӀэ бай, зыпари ыгъэпщылӀырэп.

24 Джары Ащ цӀыфхэр зыкӀыщыщынэхэрэр,
акъылышӀоу зызылъытэжьыхэрэр зэкӀэ Ащ 

щымыщынэхэу о оӀуаa?

ЯщэкӀэнэрэ ирэ шъхьэр

Тхьэм Аюбэ джэуап къыретыжьы

38 1 Джащыгъум Зиусхьаныр жьыуаем 
къыхэгущыӀыкӀызэ, Аюбэ джэуап къыритыжьыгъ:

2 – Ухэта о, мэхьанэ зимыӀэ игущыӀэхэмкӀэ
сэ сигухэлъхэр зыгъэушӀуцӀырэр?

3 Уибгырыпх зэкъуадзи, лӀы фэдэу 
зыкъэгъэхьазыр:

сэ сыоупчӀыщт, о джэуап къысэтыжь.

Хымрэ псымрэ
4 Сэ чӀыгум ылъачӀэ згъэпытэ зэхъум о тыдэ 

ущыӀагъа?
ЗэхэшӀыкӀыныгъэ уиӀэмэ, къысаӀу.

5 Хэта ащ игъунапкъэхэр фэзыгъэнэфагъэхэр? Ӏо 
хэмылъэу ошӀэ!

Зэрашырэ кӀапсэр хэта ащ рызыщагъэр?
6-7 Пчэдыжь жъуагъохэм зэгъусэхэу орэд къаӀо 

зэхъум,
зэкӀэ Тхьэм иӀумэтхэр гушӀогъошхом хэтхэу 

куохэ зэхъум –
a  37:24 Е: «Зыгу акъылышӀуагъэр илъ пстэури Ащ щыщынэхэрэба!» 
Е: «Зыгу акъылышӀуагъэр илъ пстэури Ащ еплъыхэрэба?»

чӀыгум ылъапсэхэр сыда хэзыгъэпытыхьагъэр,
ащ имыжъо шъхьаӀэ хэта зыгъэтӀылъыгъэр?

8 ЧӀыгум ыныбэ къиугъэм фэдэу хыр 
къызычӀеутым,

хэта ар къэлэпчъэшхохэм адэзыубытагъэр?
9 Ащ сэ ошъуапщэхэр джанэ фэсшӀыгъ,

шӀункӀ техъоным кӀоцӀысщыхьагъ,
10 ащ Сэ гъунапкъэхэр фэзгъэнэфагъэх,

пчъэдадзэ зиӀэ къэлэпчъэшхохэр Ӏузгъэуцохи:
11 «Мы чӀыпӀэм нэс укъэкӀощт, ау 

укъыблэкӀыщтэп,
уиоры пагэхэм мары ягъунапкъэ»,– есӀуагъ.

Нэфшъагъор, шӀункӀыр, хьадырыхэр
12-13 ЧӀыгум ыгъунэ къызэлъиубытыным,

бзэджашӀэхэри ащ тыриутхыпкӀынхэм пае
унашъо о пчэдыжьым фэпшӀэу,

ичӀыпӀэ нэфшъагъом ебгъэлъэгъоу 
къыхэкӀыгъа?

14 Нэфынэ къызычӀидзыкӀэ,
мыхъур зытырадзэгъэ ятӀэм фэдэу, чӀыгум 

ынапэ къызэблехъу,
джэнэ къолэным фэдэу ар мэхъуa.

15 Ау бзэджашӀэхэм янэфынэ аӀахыгъ,
аӀэу къаӀэтыгъэри зэпакӀыгъ.

16 Хым икъежьапӀэ унэсэу къыхэкӀыгъа,
псы куум ычӀэ зэгорэм утеуцуагъа?

a  38:14 Е: «Джанэм иӀэ зэгъэлъагъэхэм афэдэу чӀышъхьашъом изытет 
къэлъагъо».

17 Хьадэгъум ипчъэхэр къыпфызэӀукӀыхэу хъугъа?
Хьадэгъу шӀуцӀэм икъэлапчъэхэр зэ нэмыӀэми 

плъэгъугъэха?
18 ЧӀыгум ишъомбгъуагъэ ущыгъуаза?

Ахэр зэкӀэ ошӀэмэ, къысаӀу.

19 Нэфынэр зыдэщыӀэм екӀурэ гъогур тара?
ШӀункӀым ичӀыпӀэ тара?

20 Ахэр къыздикӀыгъэхэм пщэжьынхэ 
плъэкӀынэу,

яунэ екӀурэ гъогури ошӀэу о огугъа?
21 Ӏо хэмылъэу, ошӀэ, о ащыгъум 

укъэхъугъэхагъэба,
джарэу бэ дэдэ о къэбгъэшӀагъ!

Ошъогур
22 Ос гъэтӀылъыпӀэм о учӀэхьагъа,

ошъур зыщаухъумэрэр плъэгъугъа?
23 ГумэкӀыгъо уахътэм ахэр сэ фэсэухъумэх,

зэо-бэнэ мафэхэм афэсӀыгъых.
24 Сыд фэдэ гъогуа нэфынэрa зэрэзэбгырычъырэр,

чӀыгуми тыгъэкъокӀыпӀэ жьыбгъэр 
зэрэрычъэрэр?

25-27 ШъофнэкӀэу цӀыфхэр зыдэщымыӀэу,
зы нэбгырэ зэрымыс чӀыгур псы ригъэшъонэу,

ащ зыригъэгъэшъокӀынышъ,
уцхэр чӀыгум къыхищынхэу,

хэта ощхышхом къечъэхыпӀэ фэзышӀыгъэр,
шыблэми гъогу фэзыгъэтӀылъыгъэр?

a  38:24 Е: «фабэ». Е: «пчыкӀэ».

28 Ощхым ты иӀа?
Хэта осэпсыцэхэр къэзылъфырэр?

29-30 Псыхэр мыжъом фэдэу пытэ зыхъухэкӀэ,
хыхэм акӀыӀу зыщтыкӀэ,

хэт ыныбэ кӀоцӀа мылыр къызэрыкӀырэр,
хэта ошъогу чъэпыр къэзыгъэхъурэр?

31 Плеядэ жъогъобыным изэкъодзапӀэ 
зэкъобгъэлъэдэн плъэкӀыщта,

Орион жъогъобынми ибгырыпх 
къэптӀэтэшъущта?

32 ИпӀалъэм жъогъобынхэр ошъогум къипщэнхэ 
плъэкӀыщта,

Жъогъозэшиблхэм жъогъожъыехэр ягъусэхэу 
зылъыпщэшъущтха?

33 Ошъогу хабзэхэр о ошӀэха?
Ахэр чӀыгум щыбгъэпытэнхэ плъэкӀыщта?

34 Псыр хъуаоу къыптыракӀутэнэу,
ошъуапщэхэм умакъэ афэпӀэтын плъэкӀыщта?

35 ПчыкӀэхэр гъогу техьанхэу унашъо афэпшӀына,
«Мары тэ моу тыщыӀ» аӀоу, ахэм къыуаӀомэ?

36 Хэта ибис бзыум акъылышӀуагъэ 
фэзгъэшъошагъэр?

Хэта атакъэм зэхэшӀыкӀ езытыгъэр?a

37-38 ЧӀыгум псынжъыр тыригъэпцэгъукӀэу,
ятӀэ хьаупӀэшхохэр зэтыригъапкӀэхэу,

ошъогу шыкъухэр хэта зыуӀубышъущтыр?

a  38:36 Е: «Хэта гум акъылышӀуагъэр фэзгъэшъошагъэр? Хэта 
акъылым зэхэшӀыкӀыныгъэ езытыгъэр?»

Хэта ащ фэдизэу Ӏушэу ошъуапщэхэр 
къэзылъытэн зылъэкӀыщтыр?

ХьакӀэ-къуакӀэмэ ящыӀакӀ
39-40 Быхэм ахэм зызщагъэбылъкӀэ

е зэшакӀохэрэм жьаупӀэм зыщыпэтӀысхэкӀэ,
ора аслъаныбзым фэшакӀорэр,

аслъан щырхэм зязыгъэгъэшхэкӀырэр?
41 Къолэжъым ищырхэр Тхьэм еджэхэу,

ашхын ямыӀэу къачъыхьэ зыхъукӀэ
Хэта ащ Ӏусыр езгъэгъотырэр?

ЯщэкӀэнэрэ бгъурэ шъхьэр

39 1 Къушъхьэ пчэнхэм ялъфэгъу уахътэ ошӀа о?
Бланэм щырыр къызэрилъфырэр плъэгъугъа?

2 Мэзэ пчъагъэу ахэр зэрэлъэрымыхьхэрэр ошӀа?
Ахэм ялъфэгъу уахътэ ущыгъуаза?

3 Ахэр етӀысэхыхэзэ, ящырхэр къалъфых,
ныбэкӀэ зэрахьагъэр къызыхагъэкӀыжьы.

4 Губгъохэм кӀуачӀэ ящырхэм щагъоты,
етӀанэ къабгынэх, ахэм адэжьи 

къагъэзэжьырэп.

5 Щыд Ӏэлымэ хэт шъхьафитныгъэ язытыгъэр?
КӀапсэу зэрепхыгъэхэр хэта къэзытӀэтагъэр?

6 Сэ ахэмэ шъофыр – унэ,
гъошъур псэупӀэ афэсшӀыгъ.

7 Къалэм ибырсыр ахэр дэхьащхых,
шаом ымакъи зэхахырэп.

8 Ашхыщтым къушъхьэхэм ащылъэхъух,
сыд фэдэ уци щэгушӀукӀых.

9 Домбаир о пфэлэжьэнэу къезэгъына?
Уишхынлъэ дэжь щычъыещта?

10 Губгъор ощ пае ыжъонэу,
кӀапсэкӀэ пхъэӀашэм ар кӀэпшӀэна?

11 ЫкӀуачӀэ ущыгугъыщта,
уиӀофшӀэн цыхьэ фэпшӀыни лъэхэунэщта?

12 Уикоц къыщэжьынышъ,
уихьамэ тырилъхьажьыныр пшӀошъ хъущта?

Страусыр, шыр, бгъашхъор
13 Страусыр чэфэу мэтэмао,

Ау ытамэхэр псыхаом икъамзыйрэ ицы 
шъабэрэ ябгъэпшэнха?a

14 Ар чӀыгум щэкӀэцӀы,
икӀэнкӀэхэр пшэхъо фабэм ыгъэфэбэнхэу 

къыхегъанэх,
15 лъакъокӀэ зэращытӀэшъущтхэр,

хьакӀэ-къуакӀэм зэриулъэгушъущтыр 
щэгъупшэ.

16 Имыехэм афэдэу ищырхэм ар афэжъалым,
ышӀагъэр зэкӀэ хьаулые хъуным тещыныхьэрэп.

17 Тхьэм акъылышӀуагъэ къыритыгъэп ныӀа,
зэхэшӀыкӀи къыхилъхьагъэп ныӀа.

a  39:13 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.

18 Ау ар къэтэджэу, чъэ зыхъукӀэ,
шымрэ ащ тесымрэ шӀощхэных.

19 Ора шым кӀуачӀэ езытыгъэр,
ыпшъи сэкур дэзылъхьагъэр,

20 МацӀэм фэдэу пкӀэнэу езыгъэшӀагъэр?
Ащ ипырхъэ мэкъэшхо уегъэщынэ.

21 Ар ыкӀуачӀэ щыгушхукӀызэ, лъабжъэкӀэ 
чӀыгум тепкӀэ,

зэо пэгъокӀэу мачъэ.
22 Ар щынагъом дэхьащхы, щтэр ышӀэрэп,

чэтэ илъыгъоми къыгъэзэщтэп.
23 Щэбзалъэр ыбгъу щэжъгъыу,

пчымрэ пчыпыджын кӀэкӀымрэ мэшӀэтых.
24 Губжым хэтэу хьапкӀэкӀэ мачъэ,

бжъэмые макъэр зэрэзэхихэу пфэӀэжэщтэп.
25 Бжъэмые макъэр къызыӀукӀэ, шыр къэщыщы,

чыжьэу зэрэщыӀэзи заор зэхешӀэ,
дзэпщым икуо макъи, дзэлӀхэм яджэмакъи 

зэхехы.

26 Ытамэхэр къыблэм фызэкӀищызэ,
о уизэхэшӀыкӀа бгъашхъор зыгъэбыбырэр?

27 О пӀуагъэм пая бгъэжъыр зыкӀыдэбыбаерэр,
лъэгапӀэм инабгъо зыкӀыщишӀырэр?

28 Ар къушъхьэ цакӀэм щэпсэу, чэщыри ащ 
щырехы,

ащ ипытапӀэр – къушъхьэ лъэгэ дыс.
29 Ащ къеплъыхызэ къыушэкӀущтыр елъэгъу,

ынэхэр чыжьэу маплъэх.

30 Ищырхэр лъы ешъох,
хьадэ зыдэщыӀэм, ежьыри щыӀ.

Тхьэр Аюбэ къеджэ джэуап ритыжьынэу
31 ЕтӀанэ Зиусхьаным игущыӀэ лъигъэкӀуати, Аюбэ 

джэуап къыритыгъa:
32 – О нэкъуакъорэр, ора ЛъэкӀ Пстэури ЗиӀэр 

зыгъэсэнэу фаер?
Тхьэр зыумысырэм Ащ джэуап рерэт!

33 Джащыгъум Аюбэ къэгущыӀи Зиусхьаным 
джэуап ритыжьыгъ:

34 «Мары, сэ сыцӀыкӀу дэд – сыд джэуап сэ О 
къыостыщтыр?

СӀэкӀэ сӀупэ сэубытыжьы.
35 Сэ зэ къэсӀуагъ – ащ къезгъэхъущтэп,

аужыпкъэм тӀо къэсӀуагъ – ащ нахьэу зи 
къэсӀожьыщтэп».

ЯтӀокӀитӀонэрэ шъхьэр

40 1 Джащыгъум Зиусхьаныр жьыуаем 
къыхэгущыӀыкӀызэ, Аюбэ джэуап къыритыжьыгъ:

2 – Уибгырыпх зэкъуадзи, лӀы фэдэу 
зыкъэгъэхьазыр:

сэ сыоупчӀыщт, о джэуап къысэтыжь.

a  39:31 Ижъырэ джуртыбзэкӀэ тхыгъэ Ӏэпэрытхым мыр я 40-рэ 
шъхьэм иапэрэ ус.

3 Сэ сихьыкум щыбгъэзыещта?
О зызэрэуухыижьыщтым пае Сэ сыуумысыщта?

4 Тхьэм фэдэу лъэкӀышхо о уиӀа,
умакъи Ащ ымакъэ фэдэу мэгъуагъуа?

5 Аущтэу щытымэ, щытхъурэ тетыгъошхорэкӀэ 
зыгъэкӀэракӀ,

намысымрэ хъарзынагъэмрэ зыщылъэх.
6 Уигубжышхо къикӀут,

пагэм еплъи, егъэуцуалӀ,
7 зызышӀошӀыжьырэр гъэцӀыкӀу,

бзэджашӀэхэр чӀыгум хэгулӀэх.
8 Ахэр зэкӀэ зэгъусэхэу чӀыгум чӀатӀэх,

анэгуи шӀункӀыр ихъуa.
9 Джащыгъум Сэ щытхъу пфэсӀощт:

пӀэ джабгъу о укъыгъэнэжьыгъ.

10 Мары, хьакӀэ-къокӀэ щынэгъошхомb еплъ,
Сэ ори ари шъукъэзгъэшӀыгъэх,
ащ цум фэдэу уцыр ехъу.

11 Ащ ыкохэм сыд кӀуачӀа ахэлъыр,
ыныбэ лыпцэхэр зэрэпытэхэр!

12 КӀэу ыгъэсысырэр кедрэм фэдc,
ыко фэхэр зэхэблагъэх.

13 Ылъакъохэр – гъоплъэ сырбых,

a  40:8 Ижъырэ джуртыбзэкӀэ тхыгъэ Ӏэпэрытхым итхагъэр: «ЧӀыпӀэ 
шъэфым дэшӀыхьэх».
b  40:10 Ижъырэ джуртыбзэкӀэ: «бэхэмот». Бэхэма («псэушъхьэ») 
гущыӀэм ар ибэ пчъагъэу щыт, хьакӀэ-къокӀэ ин, гъэшӀэгъон 
къикӀырэр. Ар зыфэдэ псэушъхьэр хэти ицыхьэ телъэу къыӀон 
ылъэкӀыщтэп.
c  40:12 Е: «Ащ ыкӀэ кедрэм фэдэу зекъудыи».

ыкъупшъхьэхэр – гъучӀычых.
14 Тхьэм иӀэшӀагъэхэм ар анахь шӀагъуa,

КъэзыгъэшӀыгъэ закъор ары чатэр ащ 
езыхьылӀэн зылъэкӀыщтыр.

15 Ышхыщтыр ащ къушъхьэхэм къыраты,
зэкӀэ хьакӀэ-къуакӀэхэр ахэм ащэджэгухb.

16 Лотос зэхэкӀыхьагъэхэм ар ахэлъ,
темэным хэт къамылым зыщеушъэфы.

17 Чъыгхэм жьаум ар щагъэбылъы,
псыхъом Ӏут пцелхэм ар къаухъурэи.

18 Мары, псыхъом зеукӀыжьы – ежь рэхьат,
Иордан псыхъор зэрэщытэу ыжэ дакӀ еблэми,
ар гумэкӀырэп.

19 Къылъэгъузэ ар зыгорэм къыубытышъущта?
Хьакъурэжыр ыпэ рищын ылъэкӀыщта?

20 Лэбятанырc пцэкъэнтфыкӀэ хым къыхэпщын 
плъэкӀыщта,

кӀапсэкӀи ыбзэгу упхышъущта?
21 КӀэпсэшхор ыпэ ипщышъущта,

жэлыер ыжэпкъ пхырыпфын плъэкӀыщта?
22 Ар къэуцуни бэрэ къыолъэӀущта,

шъырытэу къыбдэгущыӀэщта?
23 Ӏуагъэ о ащ къыбдишӀыщта,

егъашӀэми бгъэпщылӀынэу зыкъыуитыщта?
24 Бзыум фэдэу о ащ удэджэгущта,

a  40:14 Е: «Ар – Тхьэм игъогухэм якъежьапӀ».
b  40:15 Ижъырэ джуртыбзэкӀэ тхыгъэ Ӏэпэрытхым мы чӀыпӀэр 
щызэхэфыгъуай.
c  40:20 Еплъ: Мы тхылъым 3:8 ехьыхыгъэу иӀэм.

уиунэӀут бзылъфыгъэхэм язэщ 
рызытырагъэунэу еупхыщта?

25 Пцэжъыяшэхэр ащ ыуасэкӀэ зэдэощтха,
сатыушӀхэм ащ ыпкъ зэфагощыщта?

26 Ащ ышъо пчыкӀэ зэхэуулыӀошъущта,
ышъхьэ – пэгопчымкӀэ?

27 Зэ нэси, ащ нахьэу уеӀэжьыщтэп, –
егъашӀэми а банэр угу икӀыжьыщтэп.

ЯтӀокӀитӀонэрэ зырэ шъхьэр

41 1 Ар къэуубытыныр гугъэ нэкӀ,
инэплъэгъу закъо узэхегъафэ.

2 Ар зыгъэгумэкӀын гушхо щыӀэп,
ащыгъум хэта Сэ сапашъхьэ къиуцон 

зылъэкӀыщтыр?
3 Хэт Сэ зыгорэ къысэзытыгъэу зичӀыфэ Стелъыр?

Ошъогу чӀэгъым чӀэт пстэури Сэры зыер.

4 Лэбятаным ыӀэпкъ-лъэпкъхэр зыфэдэхэр 
сыушъэфынэп,

ыкӀуачӀи, итеплъэшӀуагъи сакъытегущыӀэн.
5 Хэта ащ щыгъын кӀыӀутелъыр щызыхыщтыр?

ТӀо зэкӀоцӀыт ашъорa хэта пхырызыутыщтыр?
6 Хэта ыжэ-къэлэпчъэшхор къыӀузыубгъукӀыщтыр?

a  41:5 Пэсэрэ зэдзэкӀыгъэ Ӏэпэрытхымэ ащыщ горэм джары зэритыр; 
джуртыбзэкӀэ тхыгъэм хэтыр: «шхо».



Аюб 41 

115

Узыгъэщынэрэ цэхэр ащ хъураеу дэтыхэба!
7 ЫтхыцӀэ ащ чэтэпэӀудзэхэр щызэготых,

мыхъур атедзэжьыгъэм фэдэу пытэу 
зэрэгъэубытыгъэх.

8 Зыр адрэм егъэкӀугъ,
жьи азыфагу дэкӀыщтэп.

9 Пытэу зэхэӀулӀагъэх,
зэготыпэх, зэкӀэрыпчынхэ плъэкӀыщтэп.

10 Ар ежь къызыпсыкӀэ – нэфынэр къэшӀэты,
ынэхэр пчэдыжь нэфылъым фэдэх.

11 Ыжэ машӀор къыдэустхъукӀы,
мэшӀуачэхэри зэбгырэтэкъух.

12 Лэгъупэу къамыл машӀом къыщыжъорэм фэдэу
ыпэбзыйхэм Ӏугъор къарехы.

13 Ащ ижьыкъащэ пхъэшӀомыкӀыр зэхегъанэ,
ыжэ мэшӀо тхъуабзэр къыдехы.

14 Ыпшъэ пытэ, кӀочӀэшӀу,
щынагъор ыпэ итэу мачъэ.

15 Лышхо зытелъ Ӏэпкъ-лъэпкъхэр
гъэчъыгъэм фэдэх, пфэгъэсысыщтхэп.

16 Ыгуи мыжъом фэдэу пытэ,
шъхьалычӀэм ехьщыр.

17 Ар къызытэджыкӀэ, лъэшхэр мэкӀэзэзых,
щынэгъошхом ашъхьэ щехыa.

18 Чатэу нэсырэм зыпари ришӀэщтэп,
пчи, щэбзащи, пчыпыджыни фырикъущтхэп.

19 ГъучӀыр уарзэу егъэтакъо,
гъуаплъэр – пхъэ шъугъэу егъэушкъои.

20 Щэбзащэхэми ащ кӀырагъэӀэжьыщтэп,

a  41:17 Е: «Ар затеокӀэ зэкӀэкӀох».

мыжъодзым ытӀупщырэ мыжъор ежьыркӀэ 
фыркъо.

21 Уарзэм фэд ежьыркӀэ токъмакъыр,
пчы шъуй макъэм ар дэхьащхы.

22 Ыныбэ къутэфэ папцӀэхэр тетэкъуагъэхэм фэд,
ахэмкӀэ шӀоим лъэуж куухэр къыфегъанэхa.

23 Хы куур лэгъупэу къегъажъо,
щыфэу къажъорэм фэдэу хыр егъэукъоралъэ.

24 Ащ илъэуж нэфынэ псым къыхэнэ,
чӀэ зимыӀэ псы куур тхъурбэ фыжьэу 

къыпшӀошӀы.
25 Ащ фэдэ дунаим тетэп –

ащ щынагъор ымышӀэу къагъэшӀыгъ,
26 Лэбятаныр зэкӀэ лъэрыхьэхэм къафеплъыхы –

пагэмэ зэкӀэмэ ашъхьагъ щыпачъыхь.

ЯтӀокӀитӀонэрэ тӀурэ шъхьэр

Аюбэ икӀэгъожь гущыӀ

42 1 Джащыгъум Аюбэ къэгущыӀи Зиусхьаным джэ
уап ритыжьыгъ:

2 – Сэ сэшӀэ О лъэкӀышхо зэрэуиӀэр,
сыд ипхъухьагъэми, О пфызэшӀомыхыни щыӀэп.

a  41:22 Ижъырэ джуртыбзэкӀэ тхыгъэ Ӏэпэрытхым итхагъэр: 
«ЗэрыӀожьыхэрэ пхъэмбгъум фэдэу псынжъым пхырэцохъу». 
Зигугъу къышӀырэр лэжьыгъэр зэраӀожьыщтыгъэ Ӏэмэ-псымэу 
пхъэмбгъу онтэгъу зэгоӀулӀагъэхэм ахэшӀыкӀыгъэр ары. Ащ 
ычӀэгъкӀэ гъучӀыцэхэр Ӏутыгъэх, хьылъэ телъэу Ӏоф рашӀэщтыгъэ.

3 О укъэупчӀагъ: «Хэта о, акъылынчъэу, Сэ 
сигухэлъхэр зыгъэумэзэхыхэрэрa?»

Ары, хэшӀыкӀ зыфысимыӀэм, Ӏоф 
шӀэгъошӀагъохэу

къызгурымыӀохэрэм апае сэ сӀощтыгъэ.

4 О пӀуагъэ: «Сэ къысэдэӀу, Сэ сыкъэгущыӀэщт;
Сэ сыоупчӀыщт, о джэуап къысэтыжьb».

5 О уикъэбар сэ стхьакӀумэ къыридзэгъэ къодый,
джы мары сэ сынэхэм о уалъэгъу.

6 Арышъ, сигущыӀэхэр сэштэжьых,
сапэмрэ яжьэмрэ сахэсэу сыкӀэгъожьы.

КӀэух
7 Аюбэ зыдэгущыӀэ ыуж, Зиусхьаным Тэман щыщэу 

Елифаз риӀуагъ:
– СиӀу мэ тэу А юбэ фэдэу тэрэзэу шъо 

шъукъыстегущыӀагъэпти, орырэ уиныбджэгъуитӀурэ 
Сэ сигубж къышъуфызэкӀэнагъ.8 Арышъ шкӀэхъу ныб
жьыкӀиблырэ тӀиблырэ шъуштэхи, СиӀумэтэу Аюбэ 
дэжь шъукӀуи, къурмэнгъэст зыфэшъушӀыжь. СиӀу
мэтэу Аюбэ шъо къышъуфэлъэӀощт, Сэ ащ итхьэлъэӀу 
сынаӀэ тесыдзэнышъ шъуиакъылынчъагъэ елъытыгъэу 
сыкъыжъудэзекӀощтэп. СиӀумэтэу Аюбэ фэдэу тэрэзэу 
шъо шъукъыстегущыӀагъэп.

9 Арыти, Тэман щыщэу Елифаз, Шыуахъ щыщэу 
Былдад, НаӀамэ щыщэу Цэфар Зиусхьаным къариӀуа
гъэр ашӀагъ: Зиусхьаными Аюбэ итхьэлъэӀу ыштагъ.

a  42:3 Еплъ: мы тхылъым 38:2.
b  42:4 Еплъ: мы тхылъым 38:3; 40:2.

10 Аюбэ иныбджэгъухэм зафэлъаӀо ыуж, Зиусхьаным ащ 
шӀуагъэр ригъэгъотыжьыгъ, ыпэкӀэ иӀагъэм фэдитӀукӀэ 
нахьыби къыритыжьыгъ.11 Джащыгъум зэкӀэ ышыхэмрэ 
ышыпхъухэмрэ, ыпэкӀэ зышӀэщтыгъэ пстэухэмрэ ыдэжь 
къакӀохи, иунэ щыдэшхагъэх. ЗэкӀэ тхьамыкӀагъоу Зиус
хьаным къытырилъхьэгъагъэхэм апае агу къегъоу ахэр 
къеушъыищтыгъэх. Нэбгырэ пэпчъ тыжьын ахъщэрэa 
дышъэ Ӏэлъынрэ ащ къыритыгъ.

12 Зиусхьаным Аюбэ къыфэнэгъэ мафэхэм ыпэрэ ма
фэхэм анахьи нахьыбэу ынэшӀу къыщифагъ. Джы ащ 
мэл-пчэн мин пшӀыкӀуплӀ, махъшэ миних, цу тӀурытӀоу 
минрэ щыдыбз минрэ иӀэу хъугъэ.13 ЕтӀани къуиблы
рэ пхъуищырэ къыфэхъужьыгъ.14 Ыпхъухэм ащ цӀэхэр 
афиусыгъэх: апэрэм – Емимэb, ятӀонэрэм – КъэциӀэc, 
ящэнэрэм – Къэрэн-Хъэпохd.15 Аюбэ ыпхъухэм анахь дахэ 
чӀыгум щыпсэухэрэм ахэтыгъэп. Ыкъохэм афигъэшъо
шэгъэ кӀэным фэдиз ахэми ятэ аритыгъ.

16 Ащ ыуж Аюбэ илъэсишъэрэ тӀокӀитӀурэ къыгъэшӀагъ. 
Ежь ыкъохэри, ахэм якӀалэхэри, къакӀэлъыкӀожьыгъэ
хэри яплӀэнэрэ лӀэужым нэсэу Аюбэ ылъэгъугъэх.17 Жъы 
дэдэ хъугъэу Аюбэ дунаим ехыжьыгъ.

a  42:11 Ижъырэ джуртыбзэкӀэ тхыгъэ Ӏэпэрытхым хэтыр: «къэситэ 
зырызрэ». Къэситэ – пасэм агъэфедэщтыгъэ ахъщ, къыщэчыщты
гъэри ахъщэ кӀуачӀэу иӀагъэри зыфэдизыр ашӀэрэп. Къэситишъэм 
чӀыгу шӀукӀае къырыпщэфын плъэкӀыщтыгъэ. Еплъ: тхылъэу 
«УблапӀэ» 33:19.
b  42:14 Мыщ къикӀырэр: «тхьаркъо».
c  42:14 Мыщ къикӀырэр: «корицэм икъэгъагъ».
d  42:14 Мыщ къикӀырэр: «нэбзыцхэм яшӀэт».

